
Formáli 

Þessi M.Ed ritgerð er 30 ECTS eininga lokaverkefni við kennaradeild 

menntavísindasviðs Háskóla Íslands. Ritgerðin er starfendarannsókn sem 

unnin var skólaárið 2014-2015 þar sem markmiðið var að skilja hvernig ég, 

kennari á fyrsta ári, næ tökum á bekkjarstjórn. Leiðbeinandi var Hafdís 

Guðjónsdóttir og sérfræðingur Edda Kjartansdóttir.  

Ég vil þakka Hafdísi fyrir gagnlegar ráðleggingar og óeigingjarna vinnu á 

meðan þessu ferli stóð sem og Eddu fyrir ábendingar við yfirferð verkefnisins. 

Einnig langar mig að þakka SvaKaHaf meistarahópnum sem ég var hluti af 

fyrir gagnlegar ábendingar en það er gott í þessari vinnu að hafa slíkan hóp 

til að leita til með vangaveltur, ræða við fólk sem skilur mann. Út frá þeim 

hópi fékk ég vera hluti af smærri hóp sem hittist á bókasafninu eða í Skúta 

yfir sumartímann. Takk stelpur fyrir að hleypa mér í hópinn, takk fyrir 

ráðleggingarnar og samveruna í gegnum þetta ferli, stuðningurinn sem þið 

veittuð mér er ómetanlegur. Samkennurum og skólastjórnendum í skólanum 

mínum þakka ég einnig fyrir stuðninginn og ráðleggingar í gegnum mitt fyrsta 

kennsluár. Þau voru alltaf boðin og búin til að ræða það sem mér lá á hjarta 

og dugleg að hrósa. 

Fjölskyldu minni, eiginmanni og börnum langar mig að þakka sérstaklega fyrir 

þolinmæði í minn garð á meðan náminu stóð sem og þessum 

ritgerðarskrifum. Án þeirra stuðnings hefði þetta tekið mun lengri tíma. Takk 

elsku þið, þið gerið líf mitt svo sannarlega miklu betra. 

Ágrip 

Fyrstu kennsluárin geta reynst nýliðum krefjandi og margt sem þarf að ná 

tökum á, eins og til dæmis bekkjarstjórn en þessi rannsókn fjallar um kennara 

á fyrsta ári sínu í kennslu. Tilgangurinn var að styrkja mig sem fagmann með 

því að efla fagvitund mína og starfshæfni ásamt því að þróa mína eigin 

starfskenningu. Markmiðið með þessu verkefni var að skilja hvernig ég, 

kennari á fyrsta ári, næ tökum á bekkjarstjórn þannig að góður bekkjarbragur 

myndist innan hópsins, þar sem gagnkvæm virðing og traust ríkir á milli mín 

og nemenda og einnig nemendanna sjálfra. Út frá tilgangi og markmiði voru 

settar fram tvær rannsóknarspurningar.  

Rannsóknarsniðið var starfendarannsókn sem hefst á því að kennari ákveður 

hvað hann vill taka fyrir, skilgreinir tilgang og setur sér markmið. 

Rannsóknardagbók var haldin frá því að skólinn byrjaði í ágúst 2014 til febrúar 

2015 þar sem ég skráði meðal annars þær breytingar sem ég gerði þegar ég 

var að vinna í að ná tökum á bekkjarstjórn. Ég var sjálf aðalþátttakandinn í 

rannsókninni þar sem hún snerist um að skilja hvernig ég næ tökum á 

bekkjarstjórn, til hvaða aðgerða ég gríp. Nemendur í árganginum sem ég 

kenndi voru einnig hluti af rannsókninni þar sem þeir höfðu áhrif á vinnuna 

mína.  

Niðurstöður benda til þess að stuðningur frá stjórnendum hafi verið til staðar 

og verið góður, auk mikils stuðnings frá samkennurum. Með stuðningi frá 

samstarfskennurum og stjórnendum og í gegnum samræður við þá þróaðist 

fagmennska mín, fagvitund efldist, persónuleg hæfni jókst og starfskenning 

styrktist. Til að ná tökum á bekkjarstjórn skiptir máli að vera óhræddur við að 

prófa sig áfram og ræða við samkennara um þær hindranir sem verða á vegi 

manns. Stefna skólans býður einnig upp á verkfæri sem kennarar geta nýtt 

sér til að ná tökum á bekkjarstjórn.  

Af þessari rannsókn má draga þann lærdóm að stuðningur við nýliða í kennslu 

er mikilvægur, að skólinn þarf einnig að búa yfir verkfærum sem kennarar 

geta nýtt sér og að nýliði í kennslu þarf að vera duglegur að ræða kennsluna 

sína við til dæmis samkennara eða aðra kennara, bæði um það sem vel 

gengur og einnig um þær hindranir sem verða á vegi hans. 

Abstract 

„Much time was spent rearranging the classroom and finding out who could 

sit together“ - How a novice teacher gets hands on classroom management.  

 

This study focuses on a novice teacher in his first year of teaching. The first 

year of teaching may prove to be challenging for a novice teacher and there 

are many things he has to master, such as classroom management. The 

purpose of the study was to improve myself as a professional by increasing 

my professional awareness and efficiency, as well as developing my own 

working theory. Furthermore, the aim of this study was to understand how 

I, a novice teacher, gets hands on classroom management so that a good 

classroom atmosphere develops within in the group where mutual respect 

and trust prevails between me and the students as well as between the 

students themselves. From the purpose and aim two reseech questions 

where presented.  

When doing an action research the teacher starts by deciding what he wants 

to investigate, defines the purpose and sets out the aim of the study. A 

research diary was held from August 2014 until February 2015 where I wrote 

down, among other things, the changes I made when I was working on my 

classroom management. I was the research subject, since the research was 

about the progress of my classroom management and my individual actions 

in the process. My students where also a part of the research since they had 

effect on my performance. 

The findings suggest that I enjoyed the support of the school administrators 

as well as an invaluable support from my co-teachers. This support and 

dialogue with them allowed me to develop my professionalism, increase my 

professional awareness along with my personal abilty to teach and develop 

my working theory. In classroom management it is important to be unafraid 

of trying different things and discussing complications with co-workers. The 

school policy can also provide tools which benefit teachers in classroom 

management. 

The lesson learned from this study is the importance of support for novice 

teachers, that the policy of the school must also provide teachers with the 

necessary tools and finally that a novice teacher must discuss his or her 

teaching, what is working, what needs improvement as well as obstacles that 

may present themselves. 

Nýliði í kennslu kemur með ýmsar hugmyndir í farteskinu en 

hann á eftir að reyna þær í verki.   

(Hafþór Guðjónsson, 2011, bls. 2) 

1 Inngangur 

Lykilatriði í kennslu, og forsenda þess að árangursríkt nám fari fram, er góð 

bekkjarstjórn og að góður andi ríki  meðal nemendanna (Marzano, Marzano 

og Pickering, 2003).  Fyrir nýjan kennara fer mjög mikill tími í þennan þátt 

kennslunnar sem og undirbúning fyrir kennslu (María Steingrímsdóttir, 

2010). Hvernig kennari nálgast bekkjarstjórnun byggir að hluta á því hvernig 

lærdómssamfélagi hann vill ná fram innan bekkjarins út frá fagvitund sinni og 

fagþekkingu sem er og ætti að vera í stöðugri þróun. 

Það er mikilvægt að kennarar séu meðvitaðir um áhrif eigin framkomu á 

hegðun nemenda líkt og Edda Kjartansdóttir (2006) kemur inn á. Hún telur 

einnig að það skipti máli hvernig kennari setur fram óskir um samvinnu. 

Kennarar þurfa að skipuleggja sig vel og kynna vinnuaðferðir fyrir 

nemendum, það skiptir máli að kennari sjái hvað tekur við, hvert framhaldið 

sé, hvert sé næsta skref. Þess vegna er mikilvægt að kennarar gefi sér tíma til 

að átta sig á því hvaðan hugmyndir þeirra koma um kennslu, gefi sér tíma til 

að kynnast sjálfum sér, átta sig á því hvað það er sem ræður því hvernig þeir 

taka á málum og á hverju starfskenning þeirra byggist. 

Í upphafi kennaranáms leggur kennaraneminn drög að starfskenningu sinni 

og jafnvel í upphafi eru til staðar fyrirframmótaðar hugmyndir um hvernig 

kennari hann vill verða. Hins vegar á eftir að koma hugmyndunum í 

framkvæmd þegar í kennslu er komið og það kemur ekki strax í ljós hvernig 

til tekst. Stundum tekur það kennarann alla starfsævina að móta sína eigin 

starfskenningu og finna sinn eigin kennslustíl (Ingvar Sigurgeirsson, 2013). 

Kennarar verða seint fullnuma í kennarastarfinu, nýjar kennsluáherslur koma 

fram og tækniþróun á sér stað sem gerir það að verkum að þeir sem sinna 

kennslu þurfa að vera vel með á nótunum. Það er mikilvægt fyrir kennara að 

fylgja eftir því sem er að gerast í kennsluheiminum, þeir verða að vera vel 

upplýstir til að fylgja eftir þeim breytingum sem eiga sér stað. 

Á seinni hluta 20. aldar hafa kennarar í meira mæli skoðað sjálfa sig og 

kennslu sína og oft með aðferðum starfendarannsókna (Hafþór Guðjónsson, 

2011). Tilgangur starfendarannsókna er að þróa og bæta eigið starf og draga 

fram nýja þekkingu. Kennarar sem taka þátt í slíkum rannsóknum beina 

athyglinni að eigin starfsháttum. Prófaðar eru nýjar aðferðir sem þeir taka 

þátt í að móta og gera síðan athuganir á því hvernig til tekst með því að afla 

gagna, greina þau og túlka síðan útkomuna. Hugtakið starfendarannsókn á 

þannig við um rannsóknir sem kennarar gera í skólum (Jóhanna Einarsdóttir, 

2009).  

Möguleg hætta í kennarastarfinu er sú að kennarar festist í sama farinu, fari 

að gera hlutina af gömlum vana. Til að sporna gegn slíkri stöðnun geta 

starfendarannsóknir verið mikilvægar (Hafþór Guðjónsson, 2011). Rann-

sakandinn beinir athyglinni að sjálfum sér og starfsháttum sínum með það í 

huga að skilja betur eigið starf og þróa það til betri vegar.  

Hverjum kennara er nauðsynlegt að móta sér farveg, þróa ákveðna 

starfshætti, skapa sér grunn til að starfa á. Þar tel ég að starfskenning kennara 

komi til sögunnar en ég tel meðvitund um hana vera mikilvæga því hún hefur 

áhrif á það hvernig kennarar vinna starf sitt. Þess vegna tel ég að kennarar 

verði að gera sér grein fyrir þeirri hugmyndastefnu sem þeir aðhyllast og 

þeim áhrifum eða afleiðingum sem hún hefur á kennslu þeirra. Með því að 

vinna í sinni eigin starfskenningu öðlast kennarar fagvitund, þeir verða 

öruggari og meðvitaðri um þekkingu sína ásamt því að fagmennskan þróast. 

Það er einnig mikilvægt að kennarar endurskoði sína eigin starfskenningu 

reglulega, því skoðanir og viðhorf breytast með tímanum eftir því sem við 

öðlumst meiri reynslu og ekki síður vegna breytinga, tækninýjunga og þróun 

innan fræðanna.   

Starfskenning er síður en svo einfalt hugtak. Það er aftur á móti lifandi hugtak 

sem mótast, þróast og breytist með tímanum. Það eru margir þættir sem 

móta sýn kennarans og útskýra starfið, hugmyndir tengdar því ásamt 

ákvörðunum og athöfnum. Fagleg starfskenning mótast af þeim skilningi „… 

sem myndast af stöðugu samspili fagþekkingar, framkvæmdar, ígrundunar og 

siðferðilegra gilda …“ (Hafdís Guðjónsdóttir, 2004, bls. 33). Fagmaðurinn er 

með meðvitaða faglega starfskenningu sem hefur þróast og orðið til í gegnum 

ígrundun og samræður við aðra fagmenn.  

Eins og kom fram í upphafi byrja hugmyndir um kennarastarfið strax að 

mótast í grunnnámi kennarans og jafnvel fyrr (Jóhanna Einarsdóttir, 2002). 

Þegar nýútskrifaður kennari kemur til starfa er hann uppfullur af hugmyndum 

sem eiga eftir að koma til framkvæmda. Hvernig til tekst ræðst af mörgum og 

ólíkum þáttum eins og til að mynda skólamenningu skólans og veruleika en 

einnig ólíkum nemendahópum sem hafa mismunandi þarfir og getu. Það 

skiptir máli hvort lært sé af reynslunni og þeirri upplifun sem kennslan gefur 

og hvort rýnt sé í það sem gerist, sagt frá því og það rætt við samkennara. 

Þegar þessi tækifæri eru fyrir hendi aukast líkurnar á að nýi kennarinn verði 

meðvitaður um starfshugmyndir sínar ásamt því að fá betri sýn á hvers vegna 

hann er kominn til starfa og hvernig hann vill starfa (Hafþór Guðjónsson, 

2011). Á fyrsta ári í kennslu er að mörgu að huga, eins og að ná bekkjarstjórn 

og byggja upp góðan bekkjarbrag. Það gerir kennarinn meðal annars út frá 

starfskenningu sinni og þeim kröfum sem gerðar eru. Starfskenningin þróast 

á þessum tíma ásamt fagvitund og fagmennsku á meðan persónulega færnin 

eykst. 

Kennarar sem gera starfendarannsókn hafa þörf fyrir að breyta og bæta 

starfshætti sína. Þeir rannsaka það sem gerist í starfinu og vilja laga það sem 

þarf að bæta með því að grípa til aðgerða (Jóhanna Einarsdóttir, 2009). Bæði 

innlendar og erlendar rannsóknir hafa sýnt að fyrsta árið í kennslu reynist 

kennurum krefjandi (María Steingrímsdóttir, 2007).  

1.1 Tilgangur og markmið verkefnisins 

Ég sem rannsakandi stend á ákveðnum tímamótum, ég er bæði í senn 

kennaranemi sem er ljúka námi en á sama tíma að byrja fyrsta árið mitt í 

kennslu. Eflaust mætti segja að það gefi mér ákveðið forskot, ákveðinn 

tvöfaldan stuðning. Ég fæ leiðsagnakennara þar sem ég kem sem nýliði til 

starfa og einnig sem kennaranemi þó sami einstaklingurinnn sinnir báðum 

hlutverkunum en ég fæ einnig umsjónarkennara í námskeiðinu Nám og 

kennsla, fagmennska í starfi sem er mér innan handar. Þó umfjöllun í 

fræðilega hlutanum blandist um kennaranema og nýliða í kennslu er ég 

kennaranemi á loka ári en umfjöllunin ætti einnig að gagnast þeim sem eru 

að koma sem nýliðar til starfa, hafa útskrifast. 

Tilgangurinn með þessu verkefni er að styrkja mig sem fagmann með því að 

efla fagvitund mína og starfshæfni ásamt því að þróa starfskenningu mína. 

Það vilja væntanlega allir vera góðir í því sem þeir gera en það kannski gerist 

ekki alltaf strax eða í fyrstu tilraun og kennslustarfið er þess eðlis að 

kennaranámið kennir manni ekki allt, hins vegar býr það mann undir það sem 

koma skal. Hvernig síðan til tekst er undir nokkrum þáttum komið og þar situr 

kennarinn, ég, við stýrið og stjórna ferðinni. Að loknu þessu verkefni vil ég sjá 

hvernig fagmennska mín í starfi hefur styrkst og eflst, hvernig ég hef náð að 

laga mig að kennarastarfinu á þann hátt að aðrir kennarar á fyrsta ári geti 

nýtt sér eitthvað af þeim aðferðum sem ég hef gripið til, að þeir sjái og finni 

að þeir séu ekki einir í þeirri göngu sem fyrstu árin í kennslu eru. 

Markmið mitt með þessu verkefni er að skilja hvernig ég, kennari á fyrsta ári, 

næ tökum á bekkjarstjórn þannig að góður bekkjarbragur myndist innan 

hópsins, þar sem gagnkvæm virðing og traust ríkir á milli mín og nemenda og 

einnig nemendanna sjálfra. En út frá tilgangi og markmiðum mínum með 

þessu verkefni hef ég sett fram tvær rannsóknarspurningar sem hjálpa mér 

og leiðbeina í gegnum þetta verkefni. 

Hvernig næ ég, kennari á fyrsta ári, bekkjarstjórn?  

Hver er og hvernig skiptir starfskenning mín sem kennara máli þegar ég 

vinn með bekkjarstjórn? 

Fyrri rannsóknarspurningin kemur inn á þátt sem skiptir miklu máli í starfi 

kennarans og getur tekið tíma að ná tökum á. Einnig er þetta þáttur sem 

nýjum kennurum finnst taka tíma í að ná tökum á samanber rannsókn Lilju 

M. Jónsdóttur (2012) og Maríu Steingrímsdóttur (2007; 2010). Síðari 

rannsóknarspurningin kemur inn á fagmennsku og fagvitund kennara þar 

sem starfskenning mín byggir á minni fagmennsku og fagvitund. Með því að 

efla þessa þætti næ ég að þróa og þroska mig sem fagmann og 

starfskenningin mín styrkist. Fagvitund hefur áhrif á hvernig ég nálgast 

bekkjarstjórnun og næ tökum á henni. Með fagmennsku er átt við að 

kennarar verði að vera tilbúnir til að takast á við breytilegar kröfur sem 

samfélagið gerir til skóla og menntunar. Grunnurinn að fagvitund kennara er 

lagður í kennaranáminu þar sem áhersla er lögð á ríkjandi starfshætti á 

hverjum tíma líkt og Trausti Þorsteinsson (2003) bendir á.  

Eins og komið hefur fram hér á undan nýta kennarar starfendarannsóknir 

þegar þeir vilja breyta og bæta starfshætti sína. Þeir byrja á því að rannsaka 

starfshætti sína, hvað það er sem gerist í starfi þeirra og grípa síðan til 

aðgerða ef það er eitthvað sem þeir vilja bæta í starfi sínu. En það er það sem 

ég ætla mér að gera með minni starfendarannsókn, sjá hvernig til tekst og 

laga það sem þarf svo ég hafi tækifæri á að ná góðri bekkjarstjórn og styrkja 

mig um leið sem fagmann í mínu starfi. 

1.2 Uppbygging verkefnisins 

Í byrjun, kafla eitt, var fjallað um tilgang og markmið þessa verkefnis. Í kafla 

tvö sem fylgir á eftir er að finna fræðilega umfjöllun, umfjöllun um fyrsta árið 

í kennslu, fagmennsku og fagvitund, starfskenningu og bekkjarstjórnun. Í lok 

kaflans er samantekt á fræðilegri umfjöllun. Þar á eftir kemur kafli þrjú um 

aðferðafræðina, starfendarannsókn, sem notuð er í þessu verkefni. Kafli 

fjögur hefur að geyma þær niðurstöður sem starfendarannsóknin leiddi til. Í 

fimmta kafla verða umræður þar sem niðurstöðurnar eru tengdar við 

fræðilegu umfjöllunina í kafla tvö. Kafli sex geymir lokaorðin sem urðu til í 

tengslum við þessa starfendarannsókn. 

Fagmaður sem telur að verkefni séu til að kljást við og leysa, 

í stað þess að álíta þau óleysanleg, stuðlar að eigin 

fagmennsku og skólaþróun. 

(Jóhanna Karlsdóttir og Hafdís Guðjónsdóttir, 2010, bls. 3) 

2 Fræðilegur bakgrunnur 

Þessi kafli fjallar um fræðilega umgjörð og bakgrunn rannsóknarverkefnisins. 

Fræðileg umfjöllun um efnið hjálpar mér að skilja niðurstöður og setja gögnin 

mín í samhengi, sjá hvað er sameiginlegt en einnig hvað er öðruvísi, ásamt 

því að sjá hvort og þá hvað sé hægt að læra af niðurstöðunum. 

Ég mun byrja á því að fjalla um fyrsta árið í kennslu en rannsóknir hafa sýnt 

fram á að fyrsta árið í kennslu reynist mörgum krefjandi. Þar á eftir mun ég 

fjalla um fagmennsku kennara og fagvitund, útskýra hvað hugtakið þýðir og 

hvernig það hefur áhrif á starf kennarans. Einnig mun ég koma inn á hugtakið 

starfskenningu og útskýri hvers vegna það skiptir máli. Þetta eru þættir sem 

ég tel að skipti meðal annars máli í starfi kennarans og geti hjálpað og 

leiðbeint kennurum í átt að markmiðum sínum. Ég mun útskýra þessi hugtök 

og segja frá því hvernig þau tengjast öll, ásamt því að segja frá öðrum 

rannsóknum og tengja síðan við mín gögn í niðurstöðukaflanum. Að því loknu 

mun ég fjalla um bekkjarstjórnun, útskýra hvað felst í því hugtaki ásamt því 

að segja frá hvers vegna hún skiptir máli í daglegu starfi kennara svo að 

samhengið við gögn og niðurstöður verkefnisins verði ljóst. Í lokin kemur 

samantekt á fræðilegri umfjöllun.  

2.1 Fyrsta kennsluárið  

Fyrsta árið í kennslu reynist mörgum krefjandi og margt sem kennarar 

upplifa. Eflaust þætti einhverjum að kennaranámið ætti að gera kennara 

fullnuma þar sem kennaranemar eru búnir að vera í skóla í  fimm ár til að 

læra að vera kennarar. Raunin er þó önnur. Fyrsta árið er mikilvægur tími í 

starfsferli kennara því að reynslan sem þeir öðlast hefur mótandi áhrif á starf 

þeirra til framtíðar (Day og Gu, 2010). Að loknu námi þarf umsjónarkennari á 

miðstigi, eins og aðrir kennarar, að uppfylla á faglegan hátt nokkra þætti. 

Hann þarf ekki aðeins að kunna vel allar þær námsgreinar sem hann á að 

kenna, en þær eru á bilinu fimm til átta, heldur þarf kennarinn einnig að hafa 

kunnáttu á kennslu- og námsmatsaðferðum svo hægt sé að koma 

námsefninu til skila. Það gerir hann með þeim aðferðum sem kennaranámið 

leggur til. En til að geta beitt ólíkum kennsluaðferðum svo námsefnið komist 

til skila þarf kennarinn að hafa þekkingu á bekkjarstjórnun svo náist að halda 

uppi aga og kennsla geti átt sér stað (Ingvar Sigurgeirsson, 2003). Á meðan 

kennari er að ná tökum á þessum þáttum er mikilvægt að hann fá tækifæri til 

að ræða kennsluna sína, ræða það sem á sér stað, hvað gengur vel og hvað 

gæti betur farið, reynslan sem kennarinn verður fyrir er rædd, sett í orð 

þannig að kennarinn áttar sig á hvers vegna hann gerir eins og hann gerir 

(Hafþór Guðjónsson, 2011).  

Menntastefna Íslendinga gengur út á skóla án aðgreiningar sem felur í sér 

rétt allra nemenda til skólagöngu í heimaskóla óháð líkamlegu eða andlegu 

atgervi (Jóhanna Karlsdóttir og Hafdís Guðjónsdóttir, 2010). Fram kemur í 

lögum um grunnskóla að nemendur eigi rétt á árangursríkri kennslu við hæfi 

og að komið sé til móts við námsþarfir þeirra óháð sérþörfum þeirra (lög um 

grunnskóla nr. 91/2008).   

Út frá fjölbreytileika skólaumhverfsins eiga kennarar því að hafa góða 

þekkingu á sértækum námsörðugleikum að loknu námi svo þeir geti kennt í 

blönduðum nemendahópi. Það þarf einnig að hafa kunnáttu til að takast á 

við samskiptavandamál, einelti og áföll í nemendahópnum ásamt því að geta 

átt gefandi og uppbyggileg samskipti við nemendur, foreldra og samstarfsfólk 

í hinu daglega starfi kennarans (Ingvar Sigurgeirsson, 2003). 

Þegar Ingvar ritaði sína grein árið 2003 var kennaranámið þrjú ár en árið 2011 

var það lengt í fimm ár. Í rannsókn sem gerð var á árunum 2003-2004 á átta 

nýbrautskráðum kennurum kom í ljós að fyrsta starfsárið reyndist krefjandi 

og erfitt. Nýliðarnir voru uppfullir af hugmyndum um hvernig þeir vildu sinna 

starfinu og hvað þeir vildu leggja áherslu á en fannst þá oft vanta stuðning 

við að aðlagast starfinu (María Steingrímsdóttir, 2007).  

Niðurstöður Maríu eru í samræmi við erlendar rannsóknir sem sýna að ef 

nýliði í starfi fær ekki nægan stuðning í upphafi séu líkur á að hann gefist upp, 

þrói með sér aðferðir til að þrauka álagið, starfsþróun verði lítil sem leiði til 

neikvæðni (Feiman-Nemser, 2003). Margir kennarar yfirgefa starfið eftir 

stuttan tíma þar sem aðstæður í skólunum uppfylla ekki þær væntingar sem 

nýliðinn hefur til starfsins ásamt því að skólaumhverfið tekur þeim ekki sem 

nýliðum og lítið er um stuðning (Gonzales og Sosa, 1993). Á fyrsta kennsluári 

sínu glímir nýliðinn við margskonar vanda á hverjum einasta degi og mikill 

tími fer í að finna einhverjar lausnir til að mæta þessum vandamálum (Lilja 

M. Jónsdóttir, 2012). 

En það er einmitt þetta sem Ingvar (2003, bls. 3) bendir á varðandi mikilvægi 

stuðnings við nýliða að kennarinn, þessi með þriggja ára námið á bakinu, fái 

„sér til halds og traust reyndan kennara“ en bætir svo við, sem gefur til kynna 

hversu lítill sá tími er, „…sem heldur í höndina á honum í eina kennslustund á 

viku“. Hins vegar sé það svo að fái nýliði góða og markvissa leiðsögn og 

stuðning í starfi, vegnar honum betur, brottfall í slíkum hópi nýliða er minna, 

þar sem skipulagður stuðningur er frá upphafi (Ingersoll og Smith, 2003).  

Niðurstöður úr rannsókn Maríu (2007) benda á mikilvægi þess að hugað sé 

vel að starfsaðstæðum kennara við upphaf kennsluferils þeirra. Mikilvægt sé 

að skólasamfélagið viðurkenni að nýliðar komi ekki fullnuma úr kennara-

náminu heldur haldi mikilvægt nám þeirra áfram á meðan þeir ná tökum á 

starfinu. Því verði stuðningur að vera markviss ásamt móttöku nýrra kennara 

sem stuðli að framþróun í skólastarfinu. Sumt er ekki hægt að kenna fyrir 

fram í kennaranáminu heldur þurfa nýir kennarar að læra í starfinu sjálfu, eins 

og til að mynda framkvæmd kennslunnar. Nýir kennarar þurfa þrjú til fjögur 

ár til að öðlast starfshæfni og enn fleiri til að ná afburða hæfni. Séu kennarar 

látnir afskiptalausir í starfi, hent í djúpu laugina, án aðstoðar, er líklegra að 

álagið yfirbugi þá og þeir verði óánægðir í starfi. Vel skipulögð leiðsögn eykur 

möguleika á að nýir kennarar nái fyrr tökum á starfinu (Feiman-Nemser, 

2003). 

Day og Gu (2010) skipta starfsferli kennara í þrjú tímabil, upphaf, miðbik og 

lok kennslu. Þessum tímabilum skipta þeir síðan niður í sex stig, tvo stig innan 

hvers tímabils. Þeir tala um fjölda kennsluára en ekki lífaldur kennara þar sem 

einstaklingar koma til starfa á mismunandi aldri.  Samkvæmt þeim er fyrsta 

tímabilið, upphaf kennslu skipt í tvö stig; 0-3 ár og síðan 4-7 ár. Á fyrsta stiginu 

fer tími kennara í að finna sjálfan sig í starfinu. Umhugsunarefni kennara á 

þessu stigi er ábyrgðin ásamt þeim áskorunum sem fylgja starfinu. Á stigi tvö 

sem kennari nær eftir 4-7 ár í starfi er það sjálfsmyndin sem er í mótun og 

kennarar velta fyrir sér virkni í kennslustofunni. 

Fyrstu starfsárin eru mikilvæg eins og Day og Gu (2010) nefna og margt sem 

þarf að ná tökum á líkt og Ingvar Sigurgeirsson (2003) kemur inn á. 

Starfshæfni kennara þróast á fyrstu árum hans eins og komið hefur fram hjá 

Feiman-Nemser (2003), en hvað er átt við með starfshæfni? Ragnhildur 

Bjarnadóttir (2004) skilgreinir það sem getu til að takast á við viðfangsefni 

starfsins, eins og þau eru skilgreind á hverjum tíma, á markvissan og 

viðurkenndan hátt. Að baki liggur persónuleg og fagleg hæfni sem einkennir 

starf kennara. Hæfni einstaklinga er bæði persónuleg og félagsleg, byggir á 

kunnáttu og sjálfstrausti einstaklinga en er á sama tíma háð menningarlegum 

viðmiðum og félagslegum aðstæðum. Að ná tökum á persónuleg hæfni er 

ekki síður mikilvægt en að ná tökum á hagnýtri færni og faglegri þekkingu til 

að geta sinnt kennarastarfinu. Með persónulegri hæfni er verið að vísa til 

„mannlegra eiginleika sem tengjast kennarahlutverkinu og hægt er að hafa 

áhrif á með kennaramenntun“ (Ragnhildur Bjarnadóttir, 2008a, bls. 60). Í 

kennaranáminu er kennaranemum ætlað að öðlast vald á þekkingu, ætlast er 

til að nemendur þekki eða viti margt (Ragnhildur Bjarnadóttir, 2004).  

Á mynd 1 má sjá ýmsar hliðar og víddir á starfshæfni kennaranema. Að vera 

vísar til þess að kennarar þurfi ekki eingöngu að geta gert og kunna eða vita 

heldur líka að geta verið til dæmis umburðarlyndir, samkvæmir sjálfum sér. 

Þarna þurfa kennarar að vita, hafa skilning á sjálfum sér og þekkja sjálfsmynd 

sína. Starfshæfni byggist á kunnáttu og trú á eigin getu. Að ígrunda felur í sér 

að kennara skoði á gagnrýninn hátt starf sitt, markmið sín og starfshætti og 

nýti til þess fræðilegar kenningar, rannsóknir og leiðsögn í starfi. Ekki er litið 

á þessa tvo þætti (faglegan og persónulegan) sem andstæður heldur eru 

þetta þættir sem hafa áhrif hvor á annan og þegar annar styrkist, styrkist hinn 

Mynd 1. Starfshæfni kennaranema (Heimild: Ragnhildur Bjarnadóttir, 2004) 

um leið. Góður árangur af því sem gert er getur haft áhrif á sjálfsöryggi 

kennara, það er að vera (Ragnhildur Bjarnadóttir, 2004). 

Í rannsóknum Ragnhildar Bjarnadóttur (2004; 2008a) á kennaranemum 

kemur í ljós að þeir telji sig ekki síður þurfa að ná tökum á persónulegri hæfni, 

eins og komið hefur fram, til jafns við hagnýta færni og faglega þekkingu til 

að ná tökum á kennarastarfinu. Rannsókn Ragnhildar (2008a, bls. 66) sýnir 

að kennaranemar vilji öðlast samskiptahæfni þar sem fer saman félagsleg 

færni, stjórnunarfærni og sjálfsstjórn. Þættir sem þeir vilja læra að ná tökum 

á eru: 

 Að setja mörk og ná að stjórna nemendahópnum 

 Að vera skilmerkilegur, samkvæmur sjálfum sér og þolinmóður í 

samskiptum við nemendur 

 Að hafa sjálfstjórn 

 Að leysa ágreiningsefni meðal nemenda 

 Að eiga samskipti við foreldra 

 Að bregðast við börnum sem eiga við erfiðleika að stríða 

 Að eiga samskipti við nýbúafjölskyldur 

Persónulegur styrkur er eitthvað sem kennaranemar telja sig þurfa að ná 

tökum á meðan þeir eru að byggja upp eigin hæfni. Sjálfstraust og 

sjálfsþekking er þeim mikilvæg. Starfshæfni felur meira í sér en að kunna til 

verka, hlutverk kennara felst í því að styðja við nám nemenda, leiða 

nemendur áfram (Ragnhildur Bjarnadóttir, 2004; 2008a). Það þarf að styðja 

við kennaranema svo þeir nái að beita félagslegum náms- og starfsaðferðum 

og öðlist þannig reynslu til að takast á við innri baráttuna við öryggisleysið 

sem þeir upplifa í kennarastarfi nútímans (Ragnheiður Bjarnadóttir, 2008b). 

Fyrsta árið í kennslu er mikilvægur tími á starfsferli kennara (Day og Gu, 2010; 

Feiman-Nemser, 2003; María Steingrímsdóttir, 2007). Það er að mörgu að 

huga og margt sem þarf að ná tökum á og þó að formlegu námi kennaranema 

sé lokið er staðan þó þannig að margt á eftir að lærast enn frekar. Þess vegna 

eru fyrstu árin í kennslu mikilvægur tími fyrir nýja kennara. Það er mikilvægt 

að kennarar fái tækifæri til að ræða kennslu sína á meðan þeir eru á ná tökum 

á henni því þeir eru ekki aðeins að finna sig í starfi heldur eru þeir líka að ná 

tökum á persónulegum styrk, finna hvernig þeir ná tökum á starfinu og finna 

leiðir til að valdefla sjálfan sig. Samskipti við foreldra eru til að mynda þáttur 

sem kennaranámið undirbýr kennaranema að hluta til fyrir en þjálfast þegar 

komið er til starfa. Næst verður sá þáttur skoðaður aðeins nánar. 

2.1.1 Foreldrar 

Komið hefur fram hér að framan að það er margt sem kennaranemar vilja ná 

tökum á í starfi sínu. Í rannsókn Maríu Steingrímsdóttur (2007) kemur fram 

að einn kvíðaþáttur nýrra kennara sé hvernig hægt sé að eiga sem best 

samstarf við foreldra. Sá þáttur kemur inn á samskiptahæfni sem Ragnhildur 

Bjarnadóttir (2008b) fjallar um. Kennararnir í rannsókn Maríu (2007) töldu 

lykilinn að góðu skólastarfi vera gott foreldrasamstarf en höfðu ekki áttað sig 

á hversu mikil samskiptin væru við foreldra. Í framhaldsrannsókn sem María 

(2010) gerði kemur fram að reynslan sem kennarar fengu hjálpaði þeim í 

samskiptum við foreldra, þeir byggju yfir fleiri og fjölbreyttari leiðum til að 

eiga samskipti við foreldra.  

Í lögum um grunnskóla nr. 91/2008 kemur fram í 2. grein að „hlutverk 

grunnskóla, í samvinnu við heimilin, er að stuðla að alhliða þroska allra 

nemenda…“ Í 19. grein segir enn fremur að „foreldrar bera ábyrgð á námi 

barna sinna og ber þeim að fylgjast með námsframvindu þeirra í samvinnu 

við þau og kennara þeirra“ og í 30. grein stendur „skólastjórnendum og 

kennurum ber að eiga samráð við foreldra um hegðun, líðan og samskipti 

barna þeirra. Foreldrum ber með sama hætti að eiga samráð við skólann um 

skólagöngu barna sinna.“ Af þessu má sjá að mikil ábyrgð hvílir á kennurum 

og foreldrum um að eiga gott samstarf um vellíðan og nám barnanna. Einnig 

er komið inn á mikilvægi samstarfs milli heimili og skóla í almennum hluta 

aðalnámskrá grunnskóla, þar sem segir að „skólar bera ábyrgð á að slíkt 

samstarf komist á og því sé viðhaldið alla skólagöngu barnsins“ (Mennta- og 

menningarmálaráðuneytið, 2011, bls. 43).  

Það þarf að hafa og eiga gott samstarf við foreldra og mikilvægt að koma á 

samstarfi milli heimilis og skóla strax í upphafi skólagöngu nemenda, strax í 

byrjun skólaársins. Út frá þeim áherslum sem liggja að baki samstarfs heimilis 

og skóla er skiljanlegt að kennaranemar telji mikilvægt að ná tökum á 

persónulegri hæfni svo að samskiptin verði sem best fyrir alla. Einnig er það 

svo að reynslan hjálpar líka til, eins og niðurstöður Maríu (2010) gáfu til 

kynna. 

2.1.2 Nemendur 

„Grunnskóli er vinnustaður nemenda. Allir nemendur grunnskóla eiga rétt á 

kennslu við sitt hæfi í hvetjandi námsumhverfi í viðeigandi húsnæði sem 

tekur mið af þörfum þeirra og almennri vellíðan.“ (lög um grunnskóla nr. 

91/2008). Hlutverk kennara er að skapa nemendum þessar aðstæður, skapa 

nemendum fjölbreytilegar og frjóar námsaðstæður þar sem vönduð kennsla 

sem löguð er að þörfum nemenda, út frá einstaklingnum, eykur líkur á árangri 

(Mennta- og menningarmálaráðuneytið, 2011). Enn fremur segir í 

aðalnámskránni að mikilvægt sé að kennarar vinni saman að menntun 

nemenda eins og hægt er þar sem eigi ekki að aðgreina kennslu og uppeldi, 

þar sem meginhlutverk kennarans sé kennslu- og uppeldisfræðilegt starf með 

nemendum, kennarinn á að vera leiðtogi í námi nemandans. 

Rannsókn Sólveigar Karvelsdóttur og Hafdísar Guðjónsdóttur (2010) er í 

samræmi við aðrar rannsóknir sem hafa bent til þess að meginástæða þess 

að kennarar velji kennslu sem ævistarf sé umhyggja fyrir nemendum og vilji 

til þess að koma til móts við fjölbreyttar þarfir nemenda. Það má einnig sjá í 

rannsókn Maríu (2007) að skuldbinding þeirra við nemendur og starfið virtist 

mikil og það olli vanlíðan að geta ekki gert eins vel og þeir vildu. Í 

framhaldsrannsókn Maríu (2010) kemur einnig fram að velferð og hagur 

nemenda skipti kennarana máli, það skipti máli að nemendum liði vel í 

skólanum og hvernig væri hægt að tryggja að þeir næðu árangri námslega. 

Kennarar leggja sig fram við að ná fram markmiðum aðalnámskrár og því sem 

lögin segja til um, allir eiga rétt á námi. Eins og komið hefur fram telja 

kennaranemar (Ragnhildur Bjarnadóttir, 2008) mikilvægt að ná tökum á 

persónulegri hæfni svo þeir nái meðal annars að stjórna nemendahópnum og 

setja mörk. Þeir vilja einnig vera skilmerkilegir, samkvæmir sjálfum sér og 

þolinmóðir í samskiptum sínum við nemendur og hafa kunnáttu til að leysa 

ágreiningsefni meðal nemenda ásamt því að geta brugðist við nemendum 

sem eiga í erfiðleikum. Nemandinn er í forgrunni hjá kennaranum, starfið 

snýst um skapa nemendum þær aðstæður að þeir nái að blómstra og taka inn 

allt það sem skólastarfið hefur upp á að bjóða. En það er ekki sama hvernig 

farið er að því og næsti kafli fjallar um hvernig kennarar geta náð tökum á 

bekkjarstjórnun. 

2.2 Bekkjarstjórnun 

Hér á undan hefur verið fjallað um fyrsta árið í kennslu og þá þætti sem 

kennaranemar telja sig verða að ná tökum á til að ná góðum tökum á starfinu. 

Fyrstu starfsárin eru krefjandi (Day og Gu, 2010) þar sem að mörgu er að huga 

(Ingvar Sigurgeirsson, 1998) og fyrstu kennsluárin hafa mótandi áhrif á 

komandi starfsár kennara (Feiman-Nemser, 2003). Að ná tökum á 

persónulegri hæfni skiptir máli, að eiga góð og uppbyggileg samskipti við 

nemendur er mikilvægt. Góð bekkjarstjórnun og það að skapa góðan bekkjar-

anda er lykilatriði í kennslu og forsenda fyrir því að árangursríkt nám fari 

fram. Samkvæmt Barbetta, Norona og Bicard (2005) hafa kennarar töluverð 

áhrif á hegðun nemenda sinna og á þeirra ábyrgð að hjálpa nemendum að 

læra. Það sé erfitt í óskipulögðu umhverfi þar sem fáar eða jafnvel engar 

reglur gilda. Að þeirra mati er óhlýðni nemenda lærð hegðun sem á sér ýmsar 

skýringar og starf kennarans að koma auga á óhlýðnina, greina ástæður 

hennar og hjálpa nemendum að læra viðeigandi hegðun í staðinn. Til að það 

sé hægt þurfi kennslutæknin að vera sveigjanleg og fjölbreytt svo hægt sé að 

koma til móts við ólíkar þarfir nemenda. Hins vegar dugi það ekki alltaf til að 

halda uppi aga í stórum nemendahópum. Mikilvægt sé þá að fáar en skýrar 

reglur gildi um það hvernig brugðist sé við tilteknum atvikum. 

Í aðalnámskrá grunnskóla, almennum hluta, segir að eitt af meginhlutverkum 

kennarans sé að „stuðla að góðum starfsanda og vinnufrið meðal nemenda. 

… [það] felur í sér áherslur á að skapa nemendum frjóar og fjölbreyttar 

námsaðstæður. Vönduð kennsla sem lagar sig að þörfum og stöðu einstakra 

nemenda í skóla án aðgreiningar, eykur líkur á árangri“ (Mennta- og 

menningarmálaráðuneytið, 2011, bls. 44). Af þessu má sjá að starf 

umsjónarkennarans er gríðarlega yfirgripsmikið og þarf umsjónarkennarinn 

að líta í mörg horn til að ná þessum markmiðum. Einnig tekur 

umsjónarkennarinn ábyrgð á námi nemenda sinna, þroska, líðan og velferð 

og því þarf umsjónarkennari að leggja sig fram við að kynnast á sem bestan 

hátt nemendum sínum. Umsjónarkennarinn er í lykilhlutverki þegar kemur 

að farsælu samstarfi heimilis og skóla og sá tengiliður sem stýrir því sambandi 

(Mennta- og menningarmálaráðuneytið, 2011). En eins og hefur komið fram 

eru þetta þættir sem kennaranemar hafa áhyggjur af þegar komið er í 

kennslu. Því er mikilvægt að vanda vel til og ná tökum á persónulegri hæfni 

sem ýtir undir sjálfstraust og hjálpar til við að gera kennara örugga í starfi. 

Þarna kemur enn og aftur fram mikilvægi umsjónarkennarans, hann ber 

megin ábyrgð á námi nemenda og að samstarfið á milli heimilis og skóla gangi 

vel. En hvernig byggir umsjónarkennarinn upp þetta gríðarlega mikla traust 

sem þarf að ríkja á milli allra aðila? Fyrsta skrefið í þá átt mætti nefna 

bekkjarstjórn kennara og margt sem þarf að huga að í þeim efnum. Til að 

mynda þurfa kennarar að vera meðvitaðir um áhrif eigin framkomu á hegðun 

nemenda eins og Edda Kjartansdóttir (2006) kemur inn á. Hvernig kennari 

setur fram óskir sínar um samvinnu skiptir máli um hvernig tekst til sem og 

viðhorf kennara gagnvart nemendum. Ef kennari ætlar að byggja upp 

gagnkvæma virðingu og traust milli sín og nemenda þarf hann að huga að 

þessum atriðum því nemendur er fljótir til að greina viðhorf og framkomu 

kennara gagnvart þeim. 

Samkvæmt Marzano, Marzano og Pickering (2003) getur árangursrík kennsla 

ekki átt sér stað í kennslustofu sem er illa stjórnað. Ef nemendur sýna 

óvirðingu, engar reglur eru sýnilegar í skólastofunni ásamt því að engar 

afleiðingar fylgi slæmri hegðun verður glundroði í skólastofunni venjan. Við 

slíkar aðstæður eiga kennarar í vandræðum með að kenna og nemendur læra 

afskaplega lítið. Andstæða þessara aðstæðna eru skólastofur þar sem 

jákvæður bekkjarandi og bekkjarbragur ríkir og allir blómstra og njóta sín. Það 

gerist hins vegar ekki af sjálfu sér heldur fyrir mikið hugarstarf og 

útsjónarsemi þar sem kennarinn fer fremstur í flokki. 

Kennarar eru sífellt að búa í haginn til að ná betri stjórn á bekknum og að 

öllum líði vel. En nemendur eru ótrúlega naskir að greina viðhorf og 

framkomu kennara gagnvart þeim og finna fljótt hversu óöruggir eða öruggir 

kennarar eru. Mikilvægt er að kennarar nái að skipuleggja sig og vandi sig við 

að kynna vinnuaðferðir fyrir nemendum. Það skiptir máli að kennarar sjái 

hvað tekur við, hvert framhaldið sé, hvert sé næsta skref. Kennarar þurfa að 

geta unnið með nemendum í því að takast á við þau vandamál sem upp koma 

hverju sinni. Kennarinn þarf að kunna og geta brugðist við ólíkum aðstæðum 

með viðeigandi hætti en það er ekki þar með sagt að sama aðferð henti alltaf 

(Edda Kjartansdóttir, 2006). 

Það er ekki sama hvernig farið er að við að halda uppi bekkjarstjórn. 

Nemendum verður að líða vel í skólastofunni og þar skiptir fas og framkoma 

kennara miklu máli. Allir kennarar þurfa að læra ákveðin atriði þegar komið 

er til starfa, þau eru þeim ekki meðfædd. Til dæmis hvernig eigi að stjórna 

bekk, það sé hlutur sem þróist með tímanum hjá kennurum. Maður prófar 

eitthvað sem gengur kannski ekki alveg nógu vel og þá er það útfært nánar, 

ígrundað hvað gekk vel og/eða hvers vegna það gekk illa (Tomlinson, 2005). 

Það er mikilvægt fyrir kennara að nota „ég-miðaðar“ setningar þegar þeir 

vinna með bekkjarstjórnun. „Hvað get ég gert svo við fáum vinnufrið“, 

„hvernig á ég að laga/breyta“ þannig að nemendur sjái og upplifi að þau séu 

ekki „vandamálið“ heldur sé áherslan á hvernig kennarar geti leyst úr 

viðfangsefnunum. Gott er fyrir kennara að vera með yfirlit yfir sætaskipan 

nemenda og þá sé búið að velta upp þáttum eins og til að mynda hvort 

nemendur sitji of nálægt eða of langt frá glugga, vini, hurð, töflu, skúffum og 

skápum. Kennarar þurfa einnig sjá út hvar flöskuhálsar myndast í stofunni og 

leysa það og huga að því hvort að nemendur sjái það sem er verið að vinna 

með á töflunni. Ef tölva er í stofunni getur kennari leyst ágreining með því að 

hafa tilbúið tölvuplan til að koma í veg fyrir rökræður um hver sé næstur í 

tölvuna (Wormeli, 2003). 

Þetta eru dæmi um atriði sem hafa áhrif á hvernig kennurum tekst til með 

bekkjarstjórnun og í leiðinni að byggja upp góðan bekkjarbrag sem hefur 

hvetjandi áhrif á nemendur og eykur á vellíðan þeirra innan skólastofunnar. 

Kennarar ættu að vera í sífelldri naflaskoðun, en eftir því sem persónulega 

færni kennara eykst, eykst færni þeirra í svo mörgu öðru. Kennarar þurfa að 

vera duglegir að horfa inn á við og sjá hverju sé hægt að breyta ef illa gengur, 

til dæmis að breyta uppröðun ef nemendur hafa truflandi áhrif hver á annan 

sem og að styrkja og styðja jákvæða hegðun með umbun. 

Rannsóknir Ingvars Sigurgeirssonar og Ingibjargar Kaldalóns (2006) benda til 

að góður skólabragur og jákvæð viðhorf til nemenda og foreldra einkenni þá 

skóla þar sem hegðunarvandi er minnstur eða starfsfólk telur að það hafi góð 

tök á hegðun nemenda. Hafa ber í huga að tengsl geta verið á milli 

kennsluhátta og hegðunarvandkvæða nemenda. Skýr starfsrammi þarf að 

vera til staðar þegar nemendur ráða ekki við frelsi og sveigjanleika. Huga þarf 

einnig að því að verkefni höfði til nemenda og passa verður upp á þá 

nemendur sem ekki finna sig í því mikla bóknámi sem grunnskólar bjóða 

uppá. Mikilvægt er að bjóða upp á sveigjanlegan vinnuramma fyrir börn sem 

sýna hegðunarfrávik, afmarka námsefnið enn frekar, það þurfa ekki allir að 

hafa sömu viðmið. Kennarar þurfa líka að horfa inn á við þegar um er að ræða 

nemendur með hegðunarvanda. Velta fyrir sér hvernig sé hægt að koma til 

móts við nemendum sem sýna hegðunarvanda en ekki ýta vandamálunum í 

burtu frá sér (Ingvar Sigurgeirsson og Ingibjörg Kaldalóns, 2006). Einnig tel ég 

mikilvægt að kennarar séu samkvæmir sjálfum sér og standi við það sem sagt 

er, annað gefur nemendum misvísandi skilaboð. 

Starfsreynsla kennara getur einnig haft áhrif á hvernig þeir nálgast 

bekkjarstjórnun. Rannsókn sem Ünal og Ünal (2012) framkvæmdu sýndi að 

óreyndir kennarar lögðu áherslu á nemendur notuðu eigið innsæi, bæru 

ábyrgð á sínu námi og væru virkir þátttakendur í skipulagningu, reglum og 

öðru því sem gerðist í kennslustofunni. Reyndir kennara vildu annað hvort 

hafa fulla stjórn á kennslunni og ábyrgð án tillagna frá nemendum. Eða þá að 

þeir reyndu að blanda saman aðferðum, að vera þeir sem höfðu fulla stjórn 

og leyfa nemendum að hafa áhrif á skipulag, reglur og öðru sem gerðist í 

skólastofunni. Óreyndur kennari var skilgreindur sá sem hafði kennt í sjö ár 

eða minna á meðan reyndur kennari var skilgreindur sá sem hafði kennt í átta 

ár eða meira. Út frá þeirra rannsókn má sjá að það eru skil á milli hugmynda 

reyndra og óreyndra um bekkjarstjórnun. 

Út frá þessari umfjöllun má sjá að fas og framkoma kennara skiptir máli þegar 

unnið er með bekkjarstjórn. Árangursrík kennsla á sér stað í kennslustofu sem 

er vel stjórnað, þar sem kennarinn hefur náð góðum tökum á persónulegri 

hæfni sem gerir honum kleift að eiga uppbyggilegt samstarf við nemendur og 

einnig foreldra. Næsti kafli mun fjalla um mismunandi aðferðir sem kennarar 

geta gripið til. Þetta er ekki tæmandi listi, þær aðferðir sem fjallað er um hér 

eru þær aðferðir sem notaðar eru í heimaskóla rannsakanda og því hægt að 

setja niðurstöður í samhengi við þessi fræði. 

2.2.1 Aðferðir við bekkjarstjórnun 

Ýmis kerfi eða aðferðir eru í boði fyrir kennara til að styðja sig við til að ná 

bekkjarstjórn og efla í leiðinni bekkjarbrag. Marzano o.fl. (2003) segja að 

hægt sé að verða góður bekkjarstjórnandi með því að kunna réttu 

aðferðirnar, vita hvenær á að nota hvaða aðferð og hvernig. Það er af mörgu 

af taka þegar kemur að góðri bekkjarstjórn en hér á eftir verða talin upp 

nokkur verkfæri sem kennarar nýta sér í starfi. 

2.2.1.1 Skipulag skólastofunnar 

Uppröðun í skólastofunni er mikilvægur hluti af árangursríku námi nemenda 

og getur skipt sköpum þegar kennari ætlar að ná góðri bekkjarstjórn. 

Mismikill tími fer hjá kennurum í þennan hluta kennsluundirbúnings en fyrir 

kennara á fyrsta ári er óhætt að segja að mikill tími fari í þennan þátt.  

Mikilvægt er fyrir kennara að huga að þessum hlutum svo kennsluumhverfið 

styðji við þá kennsluhætti sem kennarinn leggur áherslu á. Þegar kennarinn 

raðar upp í stofuna þarf hann að huga að hlutum eins og að komast 

auðveldlega á milli þegar hann er til dæmis að dreifa gögnum eða þegar 

kennarinn þarf að aðstoða eða leiðbeina nemendum/hópum. Kennarar ættu 

að vera óhræddir við að breyta uppröðun sinni í skólastofunni, hvort sem það 

er innan dagsins eða milli daga (Ingvar Sigurgeirsson, 1995). Í raun og veru 

ættu viðfangsefni dagsins að segja til um það hvernig kennarar raða upp í 

stofuna sína ásamt þeim kennslufræðilegum viðhorfum sem kennarinn 

aðhyllist. 

Að raða nemendum á borð getur verið vandasamt. Raði kennari niður á borð 

eftir námsgetu nemenda þarf að hafa ýmislegt í huga. Sumir kennarar raða 

nemendum á borð eftir námsgetu þannig að þeir sem standa vel námslega 

eru settir saman á borð og þeir sem eru ekki eins sterkir settir saman. Slík 

niðurröðun getur haft áhrif á bekkjarstjórnun þar sem þeir sem eru ekki eins 

námslega sterkir geta fundið fyrir minnimáttarkennd og eru líklegri til að hafa 

truflandi áhrif á kennslustundina vegna þess að kunnátta þeirra og færni er 

minni (Good og Brophy, 1997). Aðrar leiðir sem kennarar geta gripið til þegar 

þeir raða niður á borð er að skoða styrkleika hvers og eins nemanda. Með 

það að leiðarljósi og eins út frá því hverju kennarinn vill ná fram með kennslu 

sinni geta kennarar blandað nemendum saman. 

SAFN – aðferðin, samvinnunám í fjölbreyttum nemendahópi er ein af 

mörgum samvinnunámsleiðum sem hægt er að fara í kennslu. SAFN – 

verkefnum er ætlað að stuðla að aukinni hæfni nemenda á ýmsum sviðum, 

til dæmis með samvinnu. Félagsfærni nemenda eykst, sé hún notuð reglulega 

en það eru þrjú atriði sem hún hefur áhrif á; 1) nemendur læra „að vinna 

saman á árangursríkan hátt, 2) þeir læra að nýta betur hæfni sérhvers 

einstaklings og 3) þeir læra að virða og meta hvern annan“ (Guðrún 

Pétursdóttir, 2003, bls. 24). Með þessari aðferð er unnið að því markmiði að 

tryggja virkni allra nemenda óháð stöðu þannig að allir læri og nái að bæta 

við þekkingu sína (Guðrún Pétursdóttir, 2003). Þegar þessi aðferð er nýtt 

þurfa kennarar að huga að ýmsum atriðum við að raða nemendum niður á 

borð þannig að allir njóti sín, að tekið sé tillit til mismunandi styrkleika 

nemenda. 

2.2.1.2 Verkfæri fyrir kennara: stefnur skóla 

Skólar gefa sig út fyrir að starfa eftir ákveðnum kerfum sem hjálpa kennurum 

við bekkjarstjórnun. En góð bekkjarstjórnun skiptir miklu máli í að skapa 

góðan bekkjaranda og búa nemendum tækifæri til náms og auka vellíðan 

þeirra í skólanum. Skólar fylgja mismunandi stefnum en í þessari rannsókn er 

fjallað um Olweus og SMT þar sem þessar stefnur eru þær sem skóli 

rannsakandans vinnur eftir.  

2.2.1.3 Olweus 

Bekkjarstjórnun er annað af lykilatriðum í Olweus eineltisáætluninni en eitt 

af markmiðum Olweus-eineltisáætlunarinnar er að fjalla á gagnrýninn hátt 

um samhengi bekkjarstjórnunar og eineltis. Einnig að veita kennurum styrk 

þegar kemur að bekkjarstjórn en góð bekkjarstjórnun stuðlar að skilvirkari 

notkun á eineltisáætluninni. Sérhver kennari gegnir lykilhlutverki í áætluninni 

gegn einelti og andfélagslegu atferli. Þess vegna er mikilvægt að bæði 

áætlunin sem og framkvæmd hennar falli að daglegu starfi með bekkinn. Það 

er ekki samasemmerki á milli góðra félagslegra samskipta bekkjarfélaga, að 

mati kennara, og lítils eineltis innan hópsins. Þetta fer ekki endilega saman 

og því skiptir miklu máli fyrir kennara að vera vakandi, „hafa augu í 

hnakkanum“ og grípa inn í allar aðstæður þar sem þeir sjá samskiptaform 

sem felur í sér andfélagslega hegðun (Olweus, 2005). 

Olweus eineltisáætlunin leggur mikla áherslu á í vinnu sinni gegn einelti og í 

gegnum bekkjarstjórn að settar séu ákveðnar bekkjarreglur og að bekkurinn 

haldi bekkjarfundi reglulega. Talið er mikilvægt að kenna nemendum í 

gegnum hlutverkaleik þannig að þau öðlist tilfinningalegan skilning á ýmsum 

hliðum eineltisvandans og að þau fái tækifæri til að átta sig á nothæfum 

lausnum á eineltisvandanum (Olweus, 2005).  

Fyrir kennara að vinna með þessa þætti er margt sem ávinnst, það skilar sér 

í bættum samskiptum innan bekkjarins og býr til góðan bekkjarbrag. Eins og 

segir í áætluninni að „góðir umsjónarkennarar vinna kerfisbundið að því að 

skapa jákvæða hóp- eða samkennd í bekknum“ (Olweus, 2005, bls. 9). Með 

Olweus eineltisáætluninni fær kennari verkfæri í hendur sem hjálpar honum 

með bekkjarstjórnun þannig að unnið er að góðum bekkjarbrag innan 

hópsins á uppbyggilegan hátt. 

2.2.1.4 SMT-skólafærni 

SMT-skólafærni er agakerfi sem felur í sér aðferðir til þess að stuðla að bestu 

mögulegu aðlögun allra nemenda skólans (Anna Björnsdóttir og Margrét 

Sigmarsdóttir, 2009). Með SMT-skólafærni eru ólíkum nemendahópum 

(nemendur sem aðlagast almennt vel, þeir sem eru í áhættu vegna þróunar 

á hegðunarfrávikum og þeir sem eru með hegðunarfrávik) mætt með 

samræmdum viðbrögðum starfsfólks. Lögð er áhersla á að veita jákvæðri 

hegðun athygli og nálgast nemendur með jákvæðum hætti. Á þann hátt er 

stuðlað að góðri aðlögun allra nemenda ásamt jákvæðu yfirbragði í skólanum 

(Margrét Sigmarsdóttir, 2008). Markmið SMT-skólafærni er að skapa gott 

andrúmsloft í skólum og tryggja öryggi og velferð nemenda sem og 

starfsfólks. Áhersla er lögð á að koma í veg fyrir og draga úr óæskilegri hegðun 

nemenda með því að kenna og þjálfa félagsfærni (Barnaverndarstofa, 2015). 

Þar sem gögnum hefur verið safnað saman, frá skólum sem starfa eftir SMT, 

eru góðar vísbendingar um að almennt nálgast starfsfólk nemendur með 

jákvæðari hætti og einnig gefa gögnin vísbendingar um að verulega hafi 

dregið úr skráðum hegðunarfrávikum nemenda (Margrét Sigmarsdóttir, 

2008). 

SMT-skólafærni er verkfæri sem kennarar geta notað í vinnu sinni þegar þeir 

vinna með bekkjarstjórn. Það hjálpar kennurum  að huga að jákvæðri hegðun 

og veitir þeim lausnir til að takast á við neikvæða hegðun á samræmdan hátt. 

Líkt og kom fram í lok síðasta kafla eru þessar aðferðir síður en svo þær einu 

sem standa kennurum til boða. Valið var að fjalla um þær svo hægt væri að 

setja í samhengi við niðurstöður rannsakanda. Fyrri kaflinn fjallaði um 

hvernig fas og framkoma skiptir máli þegar kennarar vinna með 

bekkjarstjórn. Innra skipulag skólastofunnar skiptir einnig máli og eitt og 

annað sem þarf að huga að þar. Kennarar þurfa að gefa sér tíma til að vega 

og meta hvernig þeir vilja nálgast þessa þætti og vera óhræddir við að prófa 

sig áfram. Einnig þurfa þeir að skoða hvaða úrræðum/verkfærum skólinn býr 

yfir. 

2.3 Fagmennska og fagvitund 

Í aðalnámskrá grunnskóla stendur: „kennarar gegna lykilhlutverki í öllu 

skólastarfi. … Gæði menntunar og árangur skólakerfisins byggist fyrst og 

síðast á vel menntaðri og áhugasamri fagstétt á öllum skólastigum“ (Mennta- 

og menningarmálaráðuneytið, 2011, bls. 11). Fyrir nokkrum árum, áður en 

námskráin kom út, var kennaranámið lengt úr þremur árum í fimm. Það var 

gert í samræmi við þróun sem átti sér stað í Evrópu og einnig til að efla gæði 

kennaranámsins (Hafþór Guðjónsson, 2007). Enn fremur segir í 

aðalnámskránni; „fagmennska kennara byggist á sérfræðilegri starfs-

menntun, þekkingu, viðhorfum og siðferði starfsins. Fagmennska snýst um 

nemendur, menntun þeirra og velferð. Markviss samskipti og góð kennsla 

stuðlar að námi og aukinni hæfni barna og ungmenna“ (Mennta- og 

menningarmálaráðuneytið, 2011, bls. 11). En hvernig byggja kennarar upp 

fagmennsku, hvernig halda þeir áfram að vinna með hana, hvernig viðhalda 

kennarar henni? 

Hafdís Guðjónsdóttir (2004) nefnir að fagmennska kennara og fræðilegur 

skilningur á starfinu byrjar að mótast í námi kennaranemans. Ásamt því að 

starfshæfni byrjar að byggjast upp, hæfni sem felst í fleiru en að kunna til 

verka (Ragnhildur Bjarnadóttir, 2004). Fagmennskan þróast áfram í starfi af 

persónulegri reynslu, af væntingum til starfsins sem og umhverfi viðkomandi 

starfsmanns ásamt sögu- og menningarlegum bakgrunni. Það er síðan í 

gegnum samskipti við samstarfsfólk, nemendur og foreldra sem skilningurinn 

mótast og endurmótast, í gegnum áreitið sem felst í samskiptunum (Hafdís 

Guðjónsdóttir, 2004). Hjá fagmanni er grunnnámið aðeins fyrsta skrefið á 

ferli starfsþroska og starfsþróunar sem varir á meðan viðkomandi starfar við 

fagið. Með starfsþroska er verið að vísa til þeirrar viðleitni viðkomandi að 

þróa eigin starfshætti með hagsmuni nemenda að leiðarljósi en starfsþróun 

vísar til viðleitni skóla til að mæta þörfum kennara eða skólasamfélagsins sem 

stuðlar að auknum gæðum í námi. En þetta tvennt gerist hins vegar ekki í 

tómarúmi heldur er það undir skólum komið hvernig þeir mæta þörfum 

kennaranna (Rúnar Sigþórsson, 2004). Ábyrgðin hlýtur þó einnig að liggja hjá 

kennurum, ef skólinn er ekki að standa sína vakt hljóta kennarar að þurfa að 

minna á mikilvægi þess að viðhalda þekkingu sinni og enn fremur bæta við 

hana.  

Kennarar geta ekki staðið aðgerðalausir og kennt af gömlum vana vegna þess 

að auknar kröfur nútímans kalla á breytingar á starfi kennarans eins og 

annarra fagstétta (Hargreaves, 2000). Fagmennska felst í því að byggja upp 

sérfræðikunnáttu sem byggir á vísindalegum grunni. Til að efla fagmennsku 

er nauðsynlegt að kennarar átti sig á sínum gjörðum sem og hugsunum. 

Nauðsynlegt er fyrir þá að líta inn á við og reyna að skilja af hverju kennarinn 

gerir eins og hann gerir. Kennarinn þarf að efla sig í því sem hann gerir vel en 

einnig að leita leiða til að bæta og breyta því sem betur getur farið. Með 

sjálfsmati og ígrundun eflist fagmennskan ásamt því að sérfræðikunnátta 

kennara styrkist (Schön, 1983). En kennarar þurfa að búa yfir þekkingu á þeim 

námsgreinum sem þeir kenna ásamt kennslufræðilegri þekkingu til 

undirbúnings kennslu til að framkvæma sjálfa kennsluna og til að meta 

kennsluna sem átti sér stað í kennslustofunni. Kennara þurfa að búa yfir 

þekkingu á aðferðum og skipulagi til að mæta þörfum allra nemenda út frá 

þeirri námskrá sem ríkir til að efla skilning og þekkingu nemenda. Einnig þurfa 

kennarar að þekkja til mismunandi aðferða við námsmat, geta skipulagt 

heimaverkefni sem og að búa yfir færni og þekkingu sem á uppbyggilegan 

hátt mótar hegðun nemenda (Ólafur Proppé, 1992). 

Kennarar í dag vinna í fjölmenningarlegu samfélagi nemenda þar sem þarfir 

þeirra eru ólíkar sem og skoðanir. Það eru margar breytur sem hafa áhrif á 

starf kennara í dag, þar á meðal alnetið sem hefur þau áhrif á kennarar verða 

að kynna sér það og hvernig þeir geta nýtt sér það í kennslunni. Tæknin hefur 

líka þau áhrif að veggir skólastofunnar víkka og kennsluumhverfið skorðast 

ekki eingöngu við þessa fjóra veggi sem stúkar af skólastofuna (María 

Steingrímsdóttir, 2010). En eitt af því sem kennara þurfa að vera að vera 

reiðubúnir að gera í sínu starfi er að takast á við síbreytilegar kröfur 

samfélagsins til skóla og menntunar (Trausti Þorsteinsson, 2003). Kröfur hafa 

aukist á að kennarar taki að sér stóran hluta af því uppeldishlutverki sem 

heimilin gegndu áður. Þannig þurfi kennarar, bæði sem einstaklingar og 

faghópur, að búa yfir færni sem gerir þá hæfa í starfi sínu til að bregðast við 

ýmsum uppeldis- og menntunarlegum viðfangsefnum þar sem hagsmunir 

nemenda eru í fyrirrúmi (María Steingrímsdóttir, 2010). En til að kennarar nái 

að koma til móts við náms- og félagslegar þarfir nemenda sinna verður „að 

ígrunda starfið reglulega, leita nýrra leiða, afla sér nýrrar þekkingar og sýna 

þannig stöðuga viðleitini til að læra og gera betur“ (Mennta- og 

menningarmálaráðuneytið, 2011, bls. 68). Á meðan því er sinnt ættu gæði 

námsins að aukast hjá nemendum þar sem fagmennska byggist upp á 

sérfræðikunnáttu sem byggir á vísindalegum grunni eins og minnst hefur 

verið á hér að framan. 

Einnig hefur verið bent á að þær ákvarðanir sem kennarar taka í starfi byggi 

oft á þeirri hugmyndafræði sem kennarar aðhyllast. Rannsóknir á 

fagmennsku kennara hafa aukist verulega á undanförnum áratugum og 

fjallað hefur verið um mismunandi einkenni fagvitundar kennara. Sem 

byggjast meðal annars á hugmyndafræðilegum stefnum ásamt persónu-

legum viðhorfum kennara (Katrín Friðriksdóttir og Sigrún Aðalbjarnardóttir, 

2002). Það skiptir miklu máli hvernig kennarar starfa með nemendum. Hvort 

þeir aðhyllist sjónarmið „yfirfærslu“ sem felur í sér beina kennslu þar sem 

áherslan er lögð á minnisatriði eða sjónarmið „félagslegrar hugsmíðahyggju“. 

Þar liggur áherslan í umræðum sem hvetur nemendur til skoðanaskipta, 

ígrundunar eða til þess að komast að sameiginlegum skilningi (Good og 

Brophy, 1997). Hvernig námsgreinar eru kenndar markast af viðhorfum þess 

sem kennir, hvernig kennarinn hugsar um nám og þekkingu sem og þeim 

hugmyndum sem hann hefur um nemendur. Yfirfærslusjónarmiðið dregur úr 

hlutverki nemandans í eigin námi (Hafþór Guðjónsson, 2005). Í 

aðalnámskránni er einmitt tekið fram að kennarar „miðli“ ekki eingöngu 

þekkingu til nemenda heldur veiti þeim líka tækifæri á að afla sér þekkingar 

og leikni ásamt því að örva starfsgleði þeirra og efla frjóa hugsun. Einnig er 

talað um að kennarar eigi að leiðbeina nemendum í náminu og mati á því 

(Mennta- og menningarmálaráðuneytið, 2011). Segja má að aðalnámskráin 

geri frekar ráð fyrir að kennarar aðhyllist sjónarmið félagslegrar 

hugsmíðahyggju þar sem kennarinn á ekki að vera eingöngu í miðlunar-

/yfirfærsluhlutverkinu. 

Mikilvægt er að þróa ferli til að auka og dýpka fræðilega umræðu um 

kennarastarfið sem styrkir víðtæka og gagnrýna umfjöllun. Umræðan þarf að 

byggja á þeim skilningi að bak við kennsluna (framkvæmdina) eru oft duldar 

kennslufræðilegar kenningar. Segja má að fagleg ígrundun sé ferli sem byggi 

á ákveðnum lykilatriðum, meðal annars þekkingu á kennslu og uppeldisfræði, 

meðvitund á félagslegri menningu og sögulegum áhrifum. En einnig á 

skilningi á kerfisbundinni greinandi ígrundun og tengslum milli nauðsynlegra 

forsenda og fræðilegs skilnings (Hafdís Guðjónsdóttir, 2004). Til að efla 

framfarir er mikilvægt að kennarar nái að ígrunda og ræða mikilvæg atriði 

sem upp koma í kennslu við samkennara en rannsókn sem Hafdís 

Ingvarsdóttir (2004) framkvæmdi meðal framhaldsskólakennara bendir til að 

slíkt samstarf kennara sé tilviljunarkennt og sé háð einststökum kennurum, 

greinaflokkum og jafnvel skólum.  

Næsti undirkafli fjallar um hvernig væri hægt er að mæta betur þörf kennara 

fyrir að ræða kennslu sína, ígrunda og um leið að efla fagmennsku þeirra og 

fagvitund, hvort sem það er nýútskrifaður eða reynslumikill kennari. 

2.3.1 Teymisvinna 

Eitt af því sem má sjá í auknum mæli í íslensku skólasamfélagi í dag er aukin 

samvinna meðal kennara og fleiri skólar hafa tekið upp 

teymisvinnu/teymiskennslu líkt og kemur fram í rannsókn Þórhildar Helgu 

Þorleifsdóttur (2013). Í niðurstöðum rannsóknar Helgu Hauksdóttur (2010) 

kemur fram að skipulögð, markviss teymisvinna innan skólanna geti verið góð 

hjálp fyrir nýútskrifaða kennara. Einnig kemur fram mikilvægi þess að 

skólastjórnendur séu sýnilegir í daglegu starfi skólanna. Kennarar í 

rannsókninni sögðu að samstarfsfólk væri boðið og búið til aðstoðar og þeir 

fögnuðu þeirri samvinnu sem var í skólanum. Hins vegar var erfiðara að spyrja 

eða leita eftir aðstoð þegar á leið, þá voru allir önnum kafnir. 

Teymiskennsla og teymisvinna eru skyld hugtök en teymiskennsla er ein 

tegund teymisvinnu þar sem kennarar kenna saman einum nemendahópi. 

Teymisvinna er samvinna tveggja eða fleiri, hún er samvinna um ákveðin 

verkefni, kennslu nemendahópa eða stefnumál sem kennarar vinna með á 

mismunandi hátt þar sem þeir deila ekki ábyrgð á nemendum og daglegum 

samskiptum (Goetz, 2000). 

Sameiginleg ábyrgð tveggja eða fleiri kennara á námi nemenda, kennslu, 

daglegum samskiptum og samstarfi með nemendahóp er það sem 

teymiskennsla felur í sér. Kennarar vinna náið með saman með nemendahóp 

og deila ábyrgð á námi, líðan og kennslu nemenda (Goetz, 2000). En það er 

einmitt tilgangurinn með teymiskennslu kennara að deila ábyrgð á kennslu, 

undirbúningi og framkvæmd sem og námi og líðan nemenda. Með 

teymisvinnu eykst sveigjanleiki í skólastarfinu og það gefur kennurum aukin 

tækifæri á að þróast og þroskast í starfi. Lykilatriði í velgengni 

teymiskennslunnar er góð samvinna kennara en teymiskennsla er líkleg til að 

skila árangri fyrir þá kennara sem taka þátt í teyminu og líklegri til að styrkja 

lærdómssamfélag skólans sem heild (Þórhildur Helga Þorleifsdóttir, 2013). 

Kostir og áskoranir teymiskennslu geta verið af ýmsum toga. Nokkra af 

kostum teymiskennslu telur Fitzell (2013) vera að kennarar noti þekkingu sína 

á árangursríkari hátt saman, hugmyndaauðgi sé meiri. Teymiskennsla brjóti 

upp þá einhæfni sem getur ríkt með einum kennara sem sér um allt og 

ábyrgðinni sé deilt. Goetz (2000) nefnir að fjölbreyttur hópur kennara geti 

aukið víðsýni nemenda sem og styrkt færni nemenda til samvinnu. Kennarar 

noti fjölbreyttari kennsluaðferðir sem komi nemendum til góða þar sem 

teymið nýti mismunandi hæfileika hvers kennara og þannig fái nemendur 

tækifæri til að tileinka sér mismunandi aðferðir við nám. 

Meðal þeirra áskorana sem snúa að teymiskennslu nefnir Fitzell (2013) 

mikilvægi þess að teymiskennarar nái vel saman. Þeir þurfi að vinna náið 

saman að skipulagningu, taka jafna ábyrgð á öllu sem snýr að kennslu og 

nemendum ásamt því að átta sig á því að skipulagning getur tekið langan 

tíma.  Samkvæmt Goetz (2000) er ekkert eitt ákveðið form af teymiskennslu 

sem mun leiða til öruggs árangurs heldur þurfi að sérsníða hvert teymi sem 

hentar námsskránni/-efninu, kennurum og nemendum.  

Hlutverk skólastjórnenda er að finna leiðir til að skapa jákvætt andrúmsloft 

þar sem hægt er að skiptast á skoðunum, vera ósammála og ræða málin 

þannig að sameiginleg niðurstaða fáist. Því kennarar sem kenna í teymum og 

sinna teymiskennslu geta búist við tímaskorti, það getur komið upp sú staða 

að traust skorti milli kennara, markmið geta verið óljós. Einnig geta teymi 

verið samsett þannig að lítil fjölbreytni er innan hópsins ásamt ófullnægjandi 

hæfni og teymin geta verið ósamstíga. Þetta eru hins vegar þættir sem hægt 

er að vinna gegn. Mikilvægt er að búa til umhverfi þar sem heiðarlegar 

umræður geta átt sér stað í skólasamfélaginu en sýn og stefna 

skólastjórnenda hjálpa til við að breyta viðhorfum og starfsábyrgð til hins 

betra. Stuðningur stjórnenda og samvinna við þá hefur því mikið að segja um 

það hvernig viðhorf til teymiskennslu verður innan skólans (Þórhildur Helga 

Þórleifsdóttir, 2013). 

Samvinna af ýmsu tagi er nauðsynleg í starfi kennarans, hvort sem það er við 

foreldra eða aðra, eins og kom fram í kaflanum hér að framan. Kennurum ber 

skylda til að halda góðri samvinnu við foreldra samkvæmt lögum um 

grunnskóla nr. 91/2008. Aðalnámskráin kemur einnig inn á mikilvægi þess. 

Einnig skiptir samvinna meðal kennara miklu máli varðandi fagmennsku, 

þróun hennar sem og því að stuðla að aukinni fagvitund þar sem starfshættir 

líðandi stundar eru ígrundaðir. Það sem meðal annars drífur fagmennsku 

kennara áfram er starfskenning þeirra og með því að ígrunda starfið og ræða 

við aðra kennara verður starfskenningin ljósari. Kennarar átta sig betur á því 

hvað veldur því að þeir starfa eins og þeir gera. Næsti kafli mun fjalla um 

hugtakið starfskenning. 

2.3.2 Starfskenning 

Fræðimenn hafa reynt að átta sig á því hvað það er sem hefur áhrif á mótun 

starfskenningu kennara en hér áður fyrr snérust rannsóknir oft um að afla 

þekkingar um kennarann. Nú er hins vegar áhuginn að beinast að þeirri 

þekkingu sem kennarar búa yfir (Hafdís Ingvarsdóttir, 2004).  

Einn af sterkustu þáttunum í starfi kennarans og drifkrafturinn í þróun 

fagmennsku þeirra er starfskenning en hún hefur áhrif á hvernig þeir vinna 

starf sitt (Hafdís Ingvarsdóttir, 2004), eins og komið hefur fram hér að 

framan. Vegna þess að allt sem kennarar gera eða vilja gera byggir á 

ákveðinni starfskenningu sem er persónuleg, þróast og tekur breytingum 

eftir því sem reynslan og þekkingin eykst (Hafdís Guðjónsdóttir, 2004). Hins 

vegar er starfskenning kennara oft ómeðvitaðar þó að greina megi ákveðna 

þætti (Hafdís Ingvarsdóttir, 2004). Starfskenning er ekki einfalt hugtak, það 

eru margir þættir sem liggja að baki henni og í sameiningu mynda þá sýn sem 

kennarinn hefur og útskýra starf hans. Mikilvægt er að átta sig á því að 

starfskenning er lifandi, að hún mótast, þróast og breytist með tímanum. 

Starfskenning kennara er samsett úr fræðilegri þekkingu sem kennarinn aflar 

sér í námi, af lestri fræðitímarita og fagbókmennta, reynslubundinni 

þekkingu sem kennarinn öðlast í starfi og síðast en ekki síst siðferðilegum 

viðmiðum og ígrundunum (Trausti Þorsteinsson, 2002). Skilgreina má 

starfskenningu kennara sem persónubundnar kenningar um eigið starf þar 

sem fléttast saman siðferðileg gildi, fræðilegt nám og reynslunám. En með 

því er átt við það sem kennarinn lærir í starfinu, meðal annars á ígrundun og 

samræðum við starfsfélaga (Hafdísi Ingvarsdóttur, 2004).  

Katrín Friðriksdóttir og Sigrún Aðalbjarnadóttir (2002) notuðu orðið 

uppeldissýn í staðinn fyrir starfskenningu í sinni rannsókn þar sem þær voru 

að skoða lífssögu kennara. Tilgangurinn var að öðlast skilning á tengslum 

lífssögu kennara og uppeldissýnar í þeim tilgangi að styðja við bakið á 

kennurum. En með því að leggja áherslu á lífssögu í tengslum við markmið og 

kennsluhætti kennara fæst dýpri skilningur á starfskenningu þeirra. 

2.3.2.1 Fagleg starfskenning 

Hafdís Guðjónsdóttir (2004) ásamt Mary Dalmau hafa þróað aðferð og ferli 

til að lýsa, skrá og fá fram umræðu um persónulega faglega starfskenningu 

kennara sem þær nefna amboð faglegrar starfskenningar. Til að sýna fram á 

tengsl og samspil framkvæmdar, fræðilegrar þekkingar og siðferðilegra raka 

eru notuð þrjú tannhjól sem myndlíking eins og má sjá á mynd 2. 

Fagleg starfskenning setur mikilvægan ramma utan samræður kennara, 

hjálpar þeim að útvíkka samræðurnar frá umræðum um sitt daglega starf, í 

kerfisbundna sköpun faglegrar þekkingar (Hafdís Guðjónsdóttir, 2004). 

Tannhjólin tákna að starfskenningin stöðvast ekki heldur gengur áfram og 

þróast. Þegar kennarar átta sig á því hvað þeir gera og hvers vegna, geta þeir 

metið það sem þeir gera og tekið ákvörðun um hvernig þeir vilji halda áfram.  

Hvert tannhjól stendur fyrir tiltekinn hluta starfskenningar. Framkvæmd 

fjallar um starf kennarans, þar á meðal kennslu og undirbúning, mat, 

Mynd 2. Amboð faglegrar starfskenningar (Heimild: Hafdís Guðjónsdóttir, 2004) 

athugun, ásamt samvinnu og tengsla við nemendur og þeirra fjölskyldu. 

Fræðileg þekking gefur kennurum tækifæri til að útskýra það sem á sér stað 

í skólastofunni, það sem gerist. Það fjallar einnig um skilning kennara á 

framkvæmd þeirrar kennslu sem þeir framkvæma ásamt tengslum við 

kenningar og fræðileg viðmið. Siðfræðileg rök tengjast siðfræði kennara, 

gildum og viðhorfum til lífsins. Það endurspeglar það sem þeir eru og það sem 

þeir vilja vera sem kennarar. Þar fá þeir tækifæri til að rökstyðja það sem 

liggur að baki framkvæmdinni (Hafdís Guðjónsdóttir, 2004). 

Á síðustu árum hafa rannsóknir leitt í ljós mikilvægi þess að kennarar fái 

tækifæri til að ígrunda störf sín og að kennarar geri sér grein fyrir því hvaða 

hugmyndastefnu þeir aðhyllast og hvaða afleiðingar og áhrif slík stefna hefur 

á kennslu þeirra. Með því að vinna í eigin starfskenningu öðlast kennarar 

fagvitund, kennarar verða öruggari og meðvitaðari um þekkingu sína. Það er 

einnig mikilvægt að kennarar ígrundi og endurskoði starfskenningu sína 

reglulega, því að skoðanir og viðhorf breytast með tímanum eftir því sem við 

öðlumst meiri reynslu, tækninni fleygir fram og fræðin þróast. 

2.4 Samantekt 

Kennarastarfið er langt í frá einfalt eða auðvelt starf. Það reynir á fagmennsku 

kennara því þeir þurfa að vera opnir fyrir margbreytileika nemendahópsins 

og vera viðbragðssnjallir eins og Jóhanna Karlsdóttir og Hafdís Guðjónsdóttir 

(2010) benda á í grein sinni. Ígrundun og rannsóknir kennara á eigin starfi 

hafa aukist á undanförnum árum sem ætti að stuðla að aukinni fagmennsku 

og fagvitund kennara. 

Starf umsjónarkennarans er víðáttumikið og hefur stækkað á undanförnum 

árum þar sem uppeldishlutverk skólanna og þar með kennara hefur aukist 

mikið. Góð bekkjarstjórnun er mikilvæg í því samhengi en samkvæmt 

aðalnámskrá grunnskólanna er það umsjónarkennarans að stuðla að góðum 

starfsanda og vinnufrið meðal nemenda sem og að koma á góðu samstarfi á 

milli heimilis og skóla. Kennarar þurfa að vera meðvitaðir um eigin framkomu 

gagnvart nemendum og tryggja og búa þeim öllum jafngóð tækifæri til náms 

með hagsmuni alls nemendahópsins að leiðarljósi, sama hversu fjölbreyttur 

hann er. Ýmis verkfæri eru til taks fyrir kennara við bekkjarstjórnun og starfa 

skólar eftir mismunandi stefnum þar sem er að finna atriði sem leiðbeina 

kennurum að ná betri tökum á bekkjarstjórn og vinna í leiðinni með önnur 

atriði sem skiptir máli í námi nemenda og stuðlar að aukinni vellíðan þeirra 

innan skólaveggjanna.  

Vandasamt er að raða nemendum niður á borð og kennarinn þarf að hafa í 

huga þá kennslufræðilegu hugmyndafræði sem hann aðhyllist og er hluti af 

hans starfskenningu. Eftir því sem kennslureynsla eykst og starfskenningin 

þróast nær kennari betri tökum á þessum þáttum og minni tími fer í þessa 

þætti, því að reynslumikill kennari veit hvað hann þarf að varast og hvernig 

er best að ná fram því besta meðal nemenda.  

Markmið starfendarannsókna er ekki að finna 

lokaniðurstöðu eða lokasvar því hver niðurstaða eða hvert 

svar leiðir til nýrra spurninga.  

(Hafdís Guðjónsdóttir, 2011, bls. 12) 

3 Starfendarannsókn 

Í þessum kafla verður fjallað um rannsóknaraðferð, af hverju hún er valin og 

hvernig hún er nýtt í þessu verkefni. Hér er að finna upplýsingar um 

þátttakendur ásamt því hvernig rannsóknargagna var aflað, hvernig 

gagnagreiningu var háttað og hvernig niðurstaða þeirrar greiningar var notuð 

í þessu verkefni.  

3.1 Rannsóknaraðferð – starfendarannsókn  

Talið er að upphaf starfendarannsókna megi rekja til Bandaríkjanna árið 1940 

(McNiff, 2002). Orðið starfendarannsókn er þýðing á því sem í ensku er oftast 

nefnt action research (Jóhanna Einarsdóttir, 2009). Starfendarannsóknir voru 

vinsælar í Bandaríkjunum á fimmta áratugnum en á sjötta áratugnum dró úr 

starfendarannsóknum vegna pólitískra, menningar- og efnahagslegra 

breytinga. Það er síðan upp úr 1970 að breskur menntafræðingur, Lawrence 

Stenhouse, kynnti hugmyndir um kennarann sem rannsakanda en hann taldi 

mikilvægt að kennarar rannsökuðu störf sín með það að markmiði að bæta 

sig í starfi (McNiff, 2002). Á Íslandi varði Hafdís Guðjónsdóttir 

meistaraprófsritgerð sína þar sem hún hafði gert rannsókn á eigin kennslu 

sem grunnskólakennari árið 1993 við erlendan háskóla. Eftir það hefur 

starfendarannsóknum fjölgað svo um munar eins og Hafþór Guðjónsson 

(2008) kemur inn á í grein sinni og telur upp. 

Starfendarannsóknir hefjast á því að kennari ákveður hvað hann vill taka fyrir, 

skilgreinir tilgang og setur sér markmið. Rannsakandinn þarf að vera 

meðvitaður um það sem rekur hann áfram í starfi sínu og honum þarf að vera 

ljóst hvað hann er að gera og hvers vegna. Þess vegna þarf sá sem gerir 

starfendarannsókn að vera meðvitaður um eigin gildi og skuldbindingar 

(McNiff, 2002). 

Starfendarannsóknir eru rannsóknir sem kennarar gera á eigin starfi í þeim 

tilgangi að þróa og bæta það sem upp á vantar og að skapa nýja þekkingu. 

Kennarar beina athyglinni að eigin starfsháttum þar sem nýjar aðferðir eru 

prófaðar af þeim sjálfum, þeir gera athuganir á hvernig til tekst með því að 

afla ganga sem þeir síðan túlka og greina. Áherslan liggur á ígrundun 

rannsakanda svo dýpri skilningur náist á þeirra eigin athöfnum og aðferðum 

því þeir vilja bæta og breyta starfsháttum sínum (Jóhanna Einarsdóttir, 2009). 

Starfendarannsóknum er ætlað að auka fagmennsku kennara og annarra 

starfsmanna, þróa fagþekkingu og tengja þá reynslu sem fæst fræðilegum 

sjónarmiðum (McNiff, 2002). 

Markmið starfendarannsókna er ekki að finna lokaniðurstöðu eða lokasvar. 

Hverju svari eða niðurstöðu fylgja nýjar spurningar, það er það sem gerir 

starfendarannsóknir að öflugri leið í skólaþróun, umbótastarfi eða vegvísi við 

breytingar. Rannsakandinn fær í gegnum rannsóknina tækifæri til að greina, 

útskýra og rökstyðja þær breytingar sem hann ræðst í og skoða eigin kennslu 

í fræðilegu ljósi (Hafdís Guðjónsdóttir, 2011). Starfendarannsóknir eru ekki 

skýrt afmarkað fyrirbæri því fólk hugsar um starfendarannsóknir á ólíka vegu 

og tekst jafnvel á um hvernig eigi að skilgreina þær. Það ætti þó ekki að koma 

niður á gagnsemi þeirra, því að ef grannt er skoðað byggja starfenda-

rannsóknir á sjónarmiðum um lýðræði og rétt fólks til að setja fram eigin 

sjónarmið (McNiff, 2002). Starfendarannsóknir eru farvegur fyrir starfsfólk til 

að að koma hugmyndum sínum á framfæri og fá að þróa þær í samvinnu og 

samræðu við starfsfélaga og aðra fræðimenn og þannig taka virkan þátt í að 

þróa eigin starfshætti og efla skólastarfið (Hafþór Guðjónsson, 2008).  

Aðferðafræði starfendarannsókna er ekki mikið frábrugðin aðferðafræði 

annarra rannsókna og sér í lagi eigindlegum rannsóknaraðferðum. Hins vegar 

er sérstaða starfendarannsókna samanborðið við aðrar rannsóknaraðferðir 

sú að þekking og gildismat starfenda á vettvangi er eitthvað sem er gengið út 

frá og rannsóknin er gerð innan frá en ekki að utan. Kennarinn sjálfur er í 

aðalhlutverki, sá sem rannsakar og greinir (Jóhanna Einarsdóttir, 2009). Með 

því að skoða sig sem fagmann innan frá eru auknar líkur á áhrifaríkum 

breytingum á vinnubrögðum. Það er vegna þess að kennari, sem góður 

fagmaður, leitast við að skoða sjálfan sig, meta kennslu sína með gagnrýni að 

leiðarljósi til þess að bæta sig sem kennara og telur sig alltaf eiga möguleika 

á að bæta sig enn frekar, verður aldrei fullnuma (Sigrún Aðalbjarnadóttir, 

2002). 

 Starfendarannsóknum er oft lýst sem hringferli en ekki línulegu ferli því það 

sé farið fram og til baka í ferlinu, ígrundað, skoðað og endurskipulagt eins og 

má sjá á mynd 3. Efsti kassinn sýnir að starfendarannsóknir hefjast með 

vangaveltum um starfshætti og gildismat, þannig að kennarar ígrundi eigið 

gildismat, átti sig á því hvað er mikilvægt og hvers vegna þeir kenni og 

umgangist börn eins og þeir gera. Þannig liggur áherslan á að kennarar séu 

meðvitaðir um þau gildi sem liggi að baki starfsháttum þeirra. Ef kennari 

kemst síðar að því í rannsóknum sínum að hann aðhafist annað en það sem 

hann telur í raun rétt verður hann að skoða hvaða hindranir standi í vegi fyrir 

honum og hvernig sé hægt að yfirstíga þær svo viðkomandi kennari geti 

starfað samkvæmt eigin sannfæringu og gildum (Jóhanna Einarsdóttir, 2009). 

 Mynd 3. Ferli starfendarannsókna (Heimild: Jóhanna Einarsdóttir, 2009) 

Þegar viðfangsefnið er ákveðið og afmarkað eru settar fram 

rannsóknarspurningar sem geta byrjað á „Hvernig geri ég …?“ Eða „Hvernig 

bæti ég …?“ Mestu skiptir að kennarar komi fram með spurningar sem eru 

mikilvægar þeim í starfinu og þeir vilja endurskoða með það að markmiði að 

breyta og bæta það sem skiptir þá máli í starfi þeirra (Jóhanna Einarsdóttir, 

2009). McNiff (2002) leggur áherslu á að byrja smátt og einbeita sér að 

afmörkuðum þætti starfsins því oft reynast lítil atriði stærri í sniðum. 

Næstu tveir hringir sýna hvernig breytingar eru skipulagðar og ný vinnubrögð 

tekin upp (framkvæmd). Upplýsingum og gögnum er safnað á meðan 

breytingarferlinu stendur. Með því að skrá og fylgjast vel með er hægt að gefa 

greinargóða lýsingu á því sem farið hefur fram. Út frá niðurstöðunum er 

starfið endurskipulagt því gögnin hafa verið metin, túlkuð, ígrunduð og  

útskýrt hvað hefur átt sér stað (Jóhanna Einarsdóttir, 2009). Þar sem ferli 

starfendarannsókna er hringferill, eins og komið hefur fram, getur rann-

sóknin haldið áfram og segja má að henni ljúki aldrei. Nýjar spurningar geta 

vaknað í ferlinu sem verða að nýjum ferli, nýrri starfendarannsókn. Þess 

vegna er hægt að hugsa sér röð spírala, þar sem eitt viðfangsefnið leggur 

grunn að öðru og þegar spurningar birtast leiða svörin af sér nýja spurningu 

(McNiff, 2002). 

3.2 Rannsóknarspurningar og markmið 

Eins og kom fram í inngangi var markmiðið með þessu verkefni að skilja 

hvernig ég, kennari á fyrsta ári, næ tökum á bekkjarstjórn. Út frá tilgangi og 

markmiði setti ég fram tvær rannsóknarspurningar sem hjálpa mér og 

leiðbeina í gegnum þetta verkefni, halda mér á réttri slóð ásamt nokkrum 

undirspurningum. 

Hvernig næ ég, kennari á fyrsta ári, bekkjarstjórn?  

Þessari spurningu er ætlað að skoða hvernig ég sem kennari á fyrsta ári næ 

bekkjarstjórn. Ég mun skoða og velta fyrir mér hvers vegna bekkjarstjórn 

skiptir mig máli, hver sé ávinningurinn af henni og á hvað hún hefur áhrif? 

Einnig mun ég skoða og velta fyrir mér hvort bekkjarstjórnun reynist mér 

auðveld eða hvort ég eigi í vandræðum með hana? Hvað veldur? Hvernig er 

bakland kennara á fyrsta ári ef illa gengur, til hvaða verkfæra getur kennari 

gripið til ef hann á í erfiðleikum með þennan þátt. Einnig mun ég skoða, ef 

bekkjarstjórnun gengur vel, hvaða þættir liggi þar að baki, skiptir 

bekkjarstærð og -samsetning máli? Starfar kennari einn eða er hann hluti af 

teymi? 

Hver er og hvernig skiptir starfskenning mín sem kennara máli þegar ég 

vinn með bekkjarstjórn? 

Síðari rannsóknarspurningin kemur inn á fagmennsku og fagvitund kennara 

þar sem starfskenning mín byggir á minni fagmennsku og fagvitund. Það er 

innan þessa þátta sem ég þróa og þroska mig sem fagmann og styrkja mína 

starfskenningu. Fagvitund hefur áhrif á hvernig ég nálgast bekkjarstjórnun og 

næ tökum á henni.  

3.3 Þátttakendur 

Starfendarannsóknir snúa um breytingar og þróun á eigin starfi eins og komið 

hefur fram. Því er ég sjálf aðal þátttakandinn í þessari rannsókn þar sem 

markmið mitt er að  skilja hvernig ég, kennari á fyrsta ári næ tökum á 

bekkjarstjórn og tilgangurinn er að styrkja mig sem fagmann í mínu starfi með 

því að efla fagvitund mína og starfshæfni. 

Þar sem ég sjálf, kennarinn, var aðalrannsóknarefnið í þessari vinnu var 

óhjákvæmilegt að nemendur mínir á miðstigi í Fjarðarskóla komu til 

umfjöllunar sem og aðrir samstarfsmenn mínir. Ég lagði mig fram við að gæta 

fyllsta  trúnaðar við nemendur mína og samstarfsmenn og passaði upp á að 

persónulegar upplýsingar væru ekki gerðar opinberar, þess vegna gaf ég 

öllum þeim sem nefnd voru dulnefni og í einhverjum tilvikum breytti ég um 

kyn viðkomandi. 

3.4 Gagnaöflun 

Án rannsóknargagna er erfitt að framkvæma starfendarannsóknir því gögnin 

gefa vísbendingar um hugboð sem kennarinn býr yfir og langar að kanna 

nánar. Gögnin staðfesta framkvæmd, það sem hefur verið gert ásamt því að 

þau eru heimild um ákveðna þróun eða breytingar sem hafa átt sér stað 

(Hafdís Guðjónsdóttir, 2011). 

Í þessu verkefni var gögnum safnað frá miðjum ágúst 2014 eða frá því að ég 

hóf störf sem umsjónarkennari í Fjarðarskóla og fram til febrúar 2015. Fyrstu 

gögnin sýna stöðuna eins og hún var í upphafi en eftir því sem tímínn líður 

ættu gögnin að breytast (Hafdís Guðjónsdóttir, 2011). 

3.4.1 Gögn 

Gögn í starfendarannsóknum geta verið af ýmsu tagi og yfirleitt byggjast 

rannsóknir upp á fleiri en einni aðferð þegar verið er að afla gagna (Hafdís 

Guðjónsdóttir, 2011). Í verkefninu nýtti ég rannsóknardagbók sem og 

skipulagsdagbók sem ég útbjó í upphafi annar, átti rannsóknarvin ásamt því 

að eiga samræður við samstarfsmenn mína.   Sagt verður nánar frá samvinnu 

minni við rannsóknarvin hér á eftir.  

Í rannsóknardagbókina fóru mínar hugleiðingar varðandi skóladaginn. Þegar 

ég skráði niður byrjaði ég á vikudegi og dagsetningu. Á eftir kom það sem sat 

uppi eftir daginn, var þetta góður dagur, hvað gerði hann góðan? Var þetta 

slæmur dagur, hvað gerði hann slæman? Dagbókin hjálpaði mér að líta til 

baka og sjá hvað var í gangi en hún var greind niður eftir ákveðnum þemum. 

Dagbókin hjálpaði mér einnig að halda utan um þær breytingar sem ég gerði 

á kennslu minni og hvers vegna ég ákveð að gera breytingar, hvað það var 

sem ég ætlaði að breyta og af hverju. Yfirleitt skrifaði ég daglega, sérstaklega 

í upphafi, en í lokin liðu stundum nokkrir dagar á milli þess sem ég skrifaði 

niður vangaveltur mínar. Rannsóknardagbókin var einnig lesin nokkrum 

sinnum yfir í rannsóknarferlinu, það gaf nýja sýn og hjálpaði til við að ná 

fókusi á verkefnið sem var fyrir framan mig. 

Skipulagsdagbók var einnig hluti af gögnunum þar sem hún hafði að geyma 

upplýsingar er sneru að kennslu minni, kennsluáætlanir sem og yfirlit yfir 

hvaða kennslubækur voru notaðar. Einnig skráning yfir hverja vantaði hvaða 

daga ásamt því að gefa aðrar upplýsingar sem gátu hjálpað til við að greina 

daginn, til dæmis þegar eitthvað gekk ekki alveg upp og þá var jafnvel hægt 

að sjá hverjir mættu seint inn eftir til dæmis frímínútur eða í upphafi 

skóladags.  

Rannsóknarvinur hjálpar til við margt því hann sér ýmislegt sem getur farið 

framhjá rannsakanda en hann getur einnig hjálpað til við að víkka og dýpka 

skilninginn á því sem fer fram innan skólastofunnar (Hafdís Guðjónsdóttir, 

2011). Rannsóknarvinur minn hjálpaði mér að svara spurningum sem komu 

upp í rannsóknarferlinu og tengdust kennslu minni, hjálpaði stundum til við 

að ígrunda reynsluna og var tilbúinn til breytinga á þeim þáttum kennslunnar 

þar sem þurfti að aðlaga/bæta. Það sem við ræddum saman var ekki 

hljóðritað en hins vegar skrifaði ég niður punkta úr samtölum okkur í 

rannsóknardagbók. Rannsóknarvinur minn í þessu ferðalagi var samkennari 

minn, Lilja, sem kennt hefur frá árinu 2005. Við gáfum okkur tíma til að 

endurmeta það sem við tókum okkur fyrir hendur og hún var alltaf tilbúin að 

prófa eitthvað nýtt, hlustaði á mig og mínar hugmyndir, opin og sveigjanleg 

fyrir þeim hugmyndum sem upp komu. Við höfðum svigrúm í stundatöflu 

tvisvar í viku til að ræða málefni árgangsins og meta vinnuna sem hafði farið 



 

45 

fram. Við áttum einnig mjög oft ígrundaðar samræður í lok kennsludagsins 

þar sem við settumst niður og unnum í sameiningu að málum árgangsins. Lilja 

veitti mér mikinn og góðan stuðning og reyndist frábær vinur í þessu 

ferðalagi, veitti mér uppbyggilegar athugasemdir og kom með góð ráð. 

Í samræðum við samstarfsmenn koma fram fjölbreytt sjónarhorn á skólamál, 

þeir sem ræða saman skiptast á skoðunum, hugmyndir eru kynntar, sagðar 

eru reynslusögur og gefin eru góð ráð. En með því að skrá og safna markvisst 

gögnum úr samræðum við samstarfsfólk getur orðið til ákveðinn vísir að 

rannsóknargögnum (Hafdís Guðjónsdóttir, 2011). Ég nýtti mér samræður við 

samkennara mína og skráði þau niður í dagbókina mína. Við höfum þriðja 

kennarann, Ingibjörgu, með okkur í kennslunni, ég og Lilja, en Ingibjörg hefur 

áratuga reynslu af kennslu og það var gott að ræða við hana um ýmsa hluti. 

Hún kom með góðar ábendingar ásamt gagnlegum og uppbyggilegum 

athugasemdum. Einnig átti ég oft mjög góðar samræður við Hrefnu 

deildarstjóra um það sem gekk á og fékk góðan stuðning þar.  

3.5 Gagnagreining 

Á meðan rannsóknarferlinu stóð fór ég oft í gegnum dagbókina mína ásamt 

því að skrifa niður aðrar hugleiðingar sem vöknuðu við lesturinn. Var það gert 

til að rifja upp og einnig að átta sig á þeim breytingum sem höfðu átt sér stað 

í kennslustofunni, bæði þegar vel gekk og einnig þegar hlutirnir fóru ekki eins 

og lagt var upp með. Einnig tók ég upp punkta úr dagbókinni og ræddi nánar 

við rannsóknarvin minn þegar við leituðum leiða til að mæta þeim 

áskorunum sem voru fyrir hendi.  

Við gagnagreiningu komu í ljós ákveðin atriði eða þemu sem voru meðal 

annars: fyrsta árið og ég, bekkjarstjórn og borðaskipulag, fagmennska og 

fagvitund, foreldrar, nemendur og stuðningur. Við greiningu gagna var 

dagbókin lesin og endurlesin, efnið flokkað og þemun urðu til. Það sem kom 

fram í rannsóknardagbókinni var borið saman við skipulagsdagbókina og þau 

verkefni sem nemendur unnu á þeim tíma til að skoða tengsl og atburði frá 

ólíkum sjónarhóli. Unnið var nánar með þemun í niðurstöðukaflanum.  

3.5.1 Siðferðileg atriði 

Starfendarannsókn hefur annað yfirfærslugildi en aðrar rannsóknir, 

markmiðið er ekki að finna sannleikann eða sannreyna tilteknar fullyrðingar 

eins og komið hefur fram. Ég ætla mér að skilja það sem hefur átt sér stað í 

skólastofunni hjá mér og til þess nýti ég þau gögn sem kynnt hafa verið til 

sögunnar svo ég nái að þróa mig sem fagmann og sjálfsmyndin mín styrkist 

(Hafdís Guðjónsdóttir, 2011). Ég breyti starfsaðferðum mínum svo ég nái 

betur þeim markmiðum sem ég hef sett mér sem kennari og hjálpar mér að 

vinna með gildin mín og viðhorf sem ég vil ná fram með kennslu minni. 

Starfendarannsóknir byggja á ígrundun og sjálfsrýni og því verður að vanda 

vinnubrögð og áreiðanleika svo niðurstöður verði trúverðugar (Hafdís 

Guðjónsdóttir, 2011). Þar sem starfendarannsóknir leggja mikla áherslu á 

ígrundun og nám þeirra sem taka þátt þá krefst það þess að spurt sé áleitinna 

spurninga um eigið gildismat og hvers vegna aðstæður séu eins og þær eru. 

Vegna náins samstarfs og náinna tengsla við vettvanginn hafa 

starfendarannsóknir sterk siðferðisviðmið þar sem rædd eru siðferðisleg mál 

er varða samskipti rannsakenda og starfenda ásamt viðkvæmum 

upplýsingum (Jóhanna Einarsdóttir, 2009). Til að gæta trúnaðar við mína 

nemendur breytti ég nöfnum þeirra og í sumum tilfellum kyni. Einnig breytti 

ég nöfnum samkennara minna, stjórnenda sem og nafni skólans svo ekki 

verði hægt að rekja einstaka atburði til viðkomandi einstaklinga. Mitt eigið 

gildismat og kennsluaðferðir voru undirstaðan í þessari rannsókn. Ég starfaði 

innan og eftir þeirri stefnu sem skólinn gengur út frá. Rannsóknin var tilkynnt 

til Persónuverndar.  

4 Niðurstöður 

Hér í þessum kafla kynni ég þær niðurstöður sem verkefnið mitt leiddi til. 

Niðurstöðurnar eru ekki settar fram í tímaröð þar sem fjallað er um þær út 

frá þeim þemum sem urðu til við greiningu gagnanna. Hins vegar eru 

niðurstöður settar fram í tímaröð innan hvers þema sem greind voru og eru 

lesendur beðnir um að hafa það í huga við yfirlestur. En eins og komið hefur 

fram var markmið mitt með þessu verkefni að skilja hvernig ég, kennari á 

fyrsta ári, náði tökum á bekkjarstjórn. Tilgangurinn var að styrkja mig sem 

fagmann með því að efla fagvitund mína og starfshæfni ásamt því að þróa 

mína starfskenningu. Út frá tilgangi og markmiði lagði ég upp með tvær 

rannsóknarspurningar sem ég mun svara í þessum kafla.  

4.1 Fyrsta kennsluárið 

Líkt og kom fram í kafla 2.1 reynist mörgum fyrsta árið í kennslu krefjandi. 

Það er margt sem þarf að ná tökum á, kennaranámið hefur undirbúið, kynnt 

til sundtök sem hinn nýútskrifaði kennari þarf að læra að nýta sér í starfinu 

sínu. Fyrst um sinn fer mikill tími í að halda sér á floti en um leið og 

persónulega hæfnin byrjar að styrkjast eflist fagvitundin og sundtökin verða 

sterkari. 

Það varð ljóst strax í fyrstu vikunni að mjög mikil vinna fer fram fyrstu dagana 

sem kennarar koma saman og undirbúa komandi skólaár og „í raun væri ekki 

vanþörf á nokkrum aukadögum“ (rannsóknardagbók 21. ágúst 2014). 

Sérstaklega fyrir kennara sem eru að stíga sín fyrstu skref í kennslu. Það þurfti 

að setja saman stundaskrá fyrir árganginn, finna kennslubækur, útbúa 

einstaklingsnámskrár fyrir þá nemendur sem hafa slíkt, byrja á 

kennsluáætlunum, útbúa nafnalista, gera bakka nemenda klára, funda með 

fyrrum kennurum árgangsins og áfram mætti telja. 

Fyrsta skólasetningin mín leið og „ég var eins og undin tuska eftir [hana]“ 

(rannsóknardagbók 22. ágúst 2014). Það að hitta foreldrana í fyrsta skipti 

fannst mér meira mál heldur en hitta krakkana, þau eru ekki eins 

ógnvekjandi. Fyrsta skólavikan með krökkunum var óhefðbundin, hún var 

bókalaus. Þetta haustið var ákveðið að prófa nýtt og hafa ekki skólabækurnar 

í fyrsta sæti heldur hrista hópinn saman, þetta var frábær leið fyrir mig sem 

nýjan kennara að kynnast krökkunum mínum. Þetta krafðist öðruvísi 

skipulags, það þurfti að hugsa um leiki sem hristir hópinn saman en gaf mér 

einnig tækifæri á að kynnast krökkunum á annan hátt og vinna með þeim á 

öðrum forsendum. En við nýttum þó tækifærið og lögðum fyrir nemendur 

ýmsar kannanir (skipulagsdagbók, 27. ágúst 2014) til að átta okkur á stöðu 

þeirra gagnvart námsefninu en einnig átti að prófa nýtt fyrirkomulag með 

árganginn; skipta þeim í minni hópa út frá þörfum þeirra og getu í ákveðnum 

greinum. 

„Dagarnir hafa verið langir og ljóst er að ég þarf að draga mörkin 

einhversstaðar því, eins og samkennarar mínir hafa bent mér á, þá er ekki 

fræðilegur möguleiki að komast yfir allt sem þyrfti helst að klára“ 

(rannsóknardagbók 27. ágúst 2014). Þarna varð mér ljóst að mikilvægt er að 

halda vel utan um hlutina, það sem þarf að gera. Nauðsynlegt að hafa ‚to-

do‘-bók þar sem fyrirliggjandi verkefni eru skráð niður og strikað yfir þau jafn 

óðum og þeim er lokið. Það er endalaust af verkefnum sem hlaðast upp og 

snúa ekki beint að kennslunni sem slíkri heldur að nemendahópnum og 

samskiptum við foreldra eða samkennara. „Ég lærði líka hvernig kennarar í 

[Fjarðarskóla] nýta sér Mentor til að skrá færslur í dagbók nemenda þegar 

þeir sýna af sér óæskilega hegðun sem foreldrar þurfa að fá tilkynningu um“ 

(rannsóknardagbók, 26. ágúst 2014).  

Á fyrsta ári í kennslu lærir nýliði marga hluti, námi hans í kennslufræðum er 

langt í frá lokið. Hvert atvik og tilvik fer í reynslubanka og myndar 

þekkingargrunn þannig að þegar svipað atvik gerist seinna, veit nýliðinn 

hvernig hægt er að taka á málum, hann lærir af reynslunni. „Það eru ekki bara 

börnin sem læra, ég er að læra helling af nýjum hlutum“ (rannsóknardagbók 

27. október 2014). Þennan daginn upplifði ég í fyrsta skipti að nemandi reyndi 

að stugga við mér og brá mér við það atvik. Ég upplifði mig vanmáttuga og að 

ég hefði ekki stjórn á aðstæðum. Stjórnendur tóku það mál að sér. Það sem 

hefur komið mér á óvart er hversu mikil áhrif heimilisaðstæður geta haft á 

líðan, hegðun og framkvæmdasemi nemenda. Meirihlutinn skilur 

‚vandamálin‘ ekki eftir heima eins og við fullorðna fólkið reynum að temja 

okkur þegar við mætum til vinnu. Þess vegna hefur hver dagur alltaf eitthvað 

nýtt upp á að bjóða en það eitt og sér eykur fjölbreytileika starfsins. Þegar þú 

heldur að þú hafir séð ‚allt‘ þá bætist eitthvað nýtt við: 

Þrátt fyrir allt og allt þá er ég ótrúlega ánægð og glöð með 

skólann, samstarfsfólkið mitt og samkennara. Ég upplifi jákvæða 

umræðu á kaffistofunni, kennarar ræða opinskátt um hvernig 

þeir geti bætt sína kennslu, hvernig þeir geti mætt ólíkum og 

mismunandi þörfum nemenda. (Rannsóknardagbók 31. október 

2014) 

4.1.1 Foreldrar 

Umsjónarkennarar bera þá ábyrgð að koma á góðu samstarfi við foreldra eins 

og komið hefur fram og aðalnámskrá kveður á um. Mikilvægt er að koma á 

góðum samskiptum við foreldra því að báðir aðilar vilja það sama, kennarinn 

að nemendum líði vel og foreldrar að börnunum sínum líði vel. Þar er 

grunnurinn lagður að fyrstu forsendu þess að nám eigi sér stað, vellíðan. Þessi 

þáttur, samskipti við foreldra, reynir á persónulega hæfni kennara og er einn 

af þeim þáttum sem margir nýútskrifaðir kennarar kvíða fyrir. 

Það að takast á við óþægileg og erfið símtöl er nokkuð sem kennarar þurfa 

oft að fást við. Hvernig við tökumst á við slík símtöl er mismunandi. „Fékk 

skilaboð frá skólastjóra um að hafa samband við móður eins af drengjunum 

í hópnum mínum þar sem hann þorir ekki í skólann út af samskiptum sínum 

við [annan dreng] (rannsóknardagbók 2. desember 2014). Áður en ég hringdi 

ræddi ég við Lilju samkennara og rannsóknarvin minn. Hvernig er best að 

segja við foreldri ‚já það er ekki gott að hann þori ekki í skólann en hann þarf 

einnig að passa sig, hann er að koma sér inn í atvik sem tengjast honum ekki 

neitt og er að búa sjálfur til vandræði‘. Svona símtöl finnast mér ekki þægileg 

og ég þarf langan tíma til að undirbúa mig, ræða við einhvern og ‚æfa‘ 

samtalið, hvað ég ætla að segja. „Samtalið gekk ágætlega og lauk án teljandi 

vandræða, eitthvað sem mér finnst ekki auðvelt en á örugglega eftir að 

þjálfast upp“ (rannsóknardagbók 2. desember 2014). 

„Fékk tölvupóst frá foreldri sem bað mig um að hringja í sig við tækifæri“ 

(rannsóknardagbók 9. desember 2014). Hvað nú? Hnúturinn í maganum 

stækkar. Mér finnast þessi símtöl ekki auðveld en þau eru hluti af starfinu og 

ég verð að sinna þeim. Grunaði ekki að það tengdist atviki sem hafði átt sér 

stað deginum áður, „uppákoma gærdagsins dregur dilk á efir sér, upp komst 

að stelpurnar óska mér dauða og djöfuls – ekki alveg það sem ég óskaði mér“ 

(rannsóknardagbók 9. desember 2014). En þessi móðir vildi láta mig vita af 

þessu atviki þar sem dóttir hennar hafði heyrt samtal tveggja bekkjarfélaga 

sinna þar sem þær ræddu um hvers þær óskuðu mér. En þetta átti sér stað í 

sundklefanum eftir sundtíma þeirra. Ég þakkaði henni fyrir að hafa haft 

kjarkinn til að láta mig vita. En forsagan var sú að ágreiningur hafði komið 

upp á milli nokkurra nemenda í hópnum mínum. Einn drengur fékk stóran 

stelpuhóp upp á móti sér, þær fengu aðra stráka með sér á móti þessum eina. 

Þegar ég fékk fregnir af ágreiningnum ræddi ég vel og vandlega við alla aðila. 

Einnig hafði ég samband við móður drengsins þar sem hann var fremur miður 

sín eftir atvikið. Þegar nemandi kom til mín daginn eftir og sagði mér frá því 

sem stelpurnar sögðu í sundinu ákvað ég að ræða við stelpurnar og setti 

deildarstjóra inn í málið. Hún ræddi einnig við þær ásamt því að upplýsa 

mæður þeirra um tilvikið. Af minni hálfu var þessu atviki lokið, því okkur 

öllum verður á að gera mistök en vonandi verða þau þá til þess að við lærum 

af þeim þannig að við endurtökum þau ekki. Ég var þakklát fyrir símtal 

móðurinnar, með því var hún að hjálpa til við þá enduruppbyggingu sem við 

vorum að vinna með í árganginum og jafnframt var þetta góður stuðningur 

fyrir mig.  

Allt vesen mánudagsins gleymdist um stund í dag og ég var 

virkilega ánægð með mig þá stundina, allir voru uppteknir að 

vinna að sínu, ég hafði reyndar aðstoð inni í bekk í dag til kl. 11 

og krakkarnir sáu að það var ekki tími/ráðrúm fyrir vesen þar 

sem við vorum með augun alls staðar. (Rannsóknardagbók 10. 

desember 2014) 

Við vorum að vinna í ensku sem öllum finnst skemmtilegt, með málfræðihefti 

þar sem við vorum að vinna með fleirtölu. Einnig vorum við að klára munnlegt 

próf í ensku, þeir nemendur sem áttu það eftir (skipulagsdagbók 10. 

desember 2014). Þegar enskutímanum lauk og munnlegu prófi var lokið bað 

ég þau að ganga frá, rólega og sækja teikniblokkina sína en setjast aftur í 

sætin sín. Ég hafði fengið að láni bókina um Órólf sem segir frá Kalla sem er 

með áráttu- og þráhyggjuhegðun. Lilja hafði lesið fyrir sinn umsjónarhóp og 

fengið góðar umræður, því langaði mig að lesa fyrir minn hóp. Sagði þeim að 

þau gætu teiknað frjálst á meðan ég læsi. Að lestri loknum áttum við smá 

samræðu um efni bókarinnar (rannsóknardagbók 10. desember 2014). Þó 

svo að umræður hafi ekki orðið eins miklar og ég hafði vonast eftir var þetta 

samt góður tími heilt á litið. Það að hafa stuðning inni í bekk getur haft mikið 

að segja þegar margir einstaklingar eru tæpir. Einnig skiptir áhugi nemenda á 

námsefninu máli, þarna á þessum tímapunkti höfðu allir gaman af og vinnan 

höfðaði til þeirra.  

Þegar verið er að vinna með samskipti heimilis og skóla og styrkja þau, skiptir 

upplýsingaflæði á milli aðila máli. Ekki má eingöngu láta vita þegar illa gengur, 

það þarf líka að segja frá því sem gengur vel. Þegar vel gekk  sendi ég eglulega 

hróspósta heim í gegnum mentor. Það var ýmist til einstakra nemenda en 

stundum á nemendahópinn:  

Skemmtilegur og flottur bekkjarfundur þar sem hópnum var 

skipt í tvennt, innri hringurinn hafði orðið á meðan ytri 

hringurinn fylgdist með og átti ekki að taka þátt í umræðunni 

heldur eingöngu að fylgjast með. Síðan var skipt um hlutverk. 

Stóðu sig virkilega vel. (Rannsóknardagbók; Mentor 25. 

september 2014)  

4.1.2 Nemendur 

Fram hefur komið, í fræðilegri umfjöllun, að allir eiga rétt á kennslu við hæfi 

í námsumhverfi sem hvetur nemendur áfram. Það er í höndum kennara að 

skapa þeim námsaðstæður sem eru frjóar og fjölbreyttar, með vandaðri 

kennslu sem löguð er að þörfum nemenda. Því snýst starf 

umsjónarkennarans ekki eingöngu um kennslu á námsgreinum. Vellíðan 

nemenda hefur mikil áhrif á starf umsjónarkennara og þar kemur inn 

margbreytileiki nemendahópsins. Okkur líður misvel innan um annað fólk og 

sumir stuða okkur meira en aðrir. Hversu lengi myndi vinnustaður sætta sig 

við það og hversu afslappað yrði andrúmsloftið: 

ef við værum stöðugt á tánum og vanda okkur í samskiptum því 

við vitum ekki alveg í hvernig skapi hún Jóna á næsta borði er, 

hvenær mun hún trillast næst og kasta stólum um vinnustaðinn 

og við fá að heyra orðaflauminn um að við ættum að ríða hinum 

og þessum og fokka okkur, heimurinn væri mun betri ef við 

værum dauð. (Rannsóknardagbók 6. janúar 2015) 

Hversu lengi fengi Jóna að vera á vinnustaðnum? Hversu lengi myndum við 

tolla á vinnustaðnum? Myndum við láta bjóða okkur þessar aðstæður? Ég 

þarf að finna leiðir fyrir nemendur í þessum aðstæðum og í þessum 

aðstæðum á ég að byggja upp gagnkvæmt traust og virðingu á milli okkar en 

það er einnig í þessum aðstæðum sem ég á að bjóða upp á frjótt 

námsumhverfi fyrir alla þannig að allir njóti sín. 

Að setjast niður og fara yfir stöðuna er mikilvægt. Ég átti mörg samtöl við 

báða samkennara mína þar sem við ræddum hópinn og fundum út hvernig 

við gætum gert betur og fundið aðrar leiðir til að mæta hópnum. Eitt slíkt 

samtalið áttum við þegar haustönnin var að líða undir lok og vorönn 

framundan. Það sem stóð upp úr eftir samtalið var hversu lítill tími hefur farið 

í undirbúning á beinni kennslu – að sjálfsögðu undirbúum við tímana, finnum 

til bækur og blaðsíður sem við ætlum að fara yfir og rennum yfir lesefnið en 

að setjast niður og virkilega spá og spekúlera hvernig og hvaða vinkil væri 

hægt að taka á þetta námsefni hefur verið takmarkað (samtal við 

rannsóknarvin, 6. janúar 2015). Ég var með samviskubit af því að mér fannst 

lítill tími hjá mér fara í undirbúning á kennslunni sem slíkri. Fannst ég vera að 

‚svíkjast‘ undan en eftir að hafa rætt við Lilju komst ég að því að staða hennar 

var eins. Hún er að ljúka níunda árinu í kennslu og langt síðan þetta var svona 

hjá henni. Hve lítill tími fer í beinan undirbúning  á kennslunni sem slíkri þar 

sem mestur okkar tími fer í að finna leiðir fyrir hópinn okkar, hvernig við 

getum mætt þeim og fundið til leiðir til að draga úr árekstrum þannig að 

námsumhverfið verði hvetjandi og lærdómsríkt, finna leiðir fyrir hópinn til að 

læra. 

En hvernig gerir kennari á fyrsta ári það sem hann þarf að gera til að læra 

starfið og verða betri í því sem hann er að gera? Ég þarf að: 

halda áfram að þróa og þroska mína persónulegu hæfni sem 

kennara því ég finn að þetta er það sem ég vil gera og mér finnst 

gaman og ég tel mig líka nokkuð góða í því, þó það vanti enn 

mikið upp á, ég tel mig ekki glataðan kennara. Það er einhvern 

veginn svo að þessir krakkar fá stað í hjartanu og mér þykir vænt 

um þau þrátt fyrir alla þeirra bresti, þau eiga allt gott skilið og 

þau eiga líka kennara sem sýnir þeim væntumþykju og þá 

virðingu sem þau eiga skilið. Við erum ekki að reyna að troða 

þeim inn í einhvern kassa, við erum að mæta þeim á þeirra 

forsendum og erum allar af vilja gerðar til að hjálpa þeim og 

mæta þeim en þau verða hins vegar líka að leggja sitt af 

mörkum. Við erum að tosa og teygja kassana eins og við best 

getum, vonum bara að útkoman verði ásættanleg fyrir allt og 

alla. (Rannsóknardagbók 9. janúar 2015) 

4.1.3 Ólíkir dagar 

Það er merkilegt hvernig dagarnir eru mismunandi og ólíkir. Stundum gekk 

vel og ég var ánægð með mig:  

mér finnst ég vera að ná betri tökum á þeim, það urðu engin 

slagsmál í tíma eða í frímínútum sem er bara ágætis mælikvarði 

en það þurfti hins vegar að leysa úr fullt af ágreiningsmálum sem 

upp komu en enginn ákvað að láta hnefann ráða báðar leiðir … 

það þýðir ekkert að slökkva á augunum sem eru byrjuð að vakna 

á ýmsum stöðum í hnakkanum … þarft stöðugt að vera vakandi. 

Því þó þessi vika hafi gengið þokkalega og dagurinn verið einn af 

þeim betri þá veit ég aldrei hvað gerist á mánudaginn! 

(Rannsóknardagbók, 9. janúar 2015) 

En suma daga gekk ekki eins vel og þá var ég ekki eins ánægð með mig: 

Enn einn mánudagurinn liðinn og ég veit hreinlega ekki hvað ég 

er að gera í þessu starfi. Finnst virkilega erfitt að ná utan um allt 

og allt og ná hvergi í skottið á sjálfri mér og hafa óendanlega 

langan verkefnalista yfir hluti sem á eftir að gera. Ég þakka fyrir 

að vera í teymi og hafa tvo reynda kennara með mér. Veit ekki 

hvað það er með þessa mánudaga, þeir hreinlega ganga ekki upp 

og ég heyri í sjálfri  mér verða þessi ógeðslega leiðinlegi kennari 

sem mig langar ekki að vera! Sínöldrandi og kvabbandi. 

(Rannsóknardagbók 12. janúar 2015)  

Já þær eru ekki fallegar lýsingarnar en eins og mánudagar geta verið 

leiðinlegir og erfiðir „fylgja yfirleitt alveg ágætir þriðjudagar“ 

(rannsóknardagbók 27. janúar 2015). Hvað veldur er ekki gott að segja, 

nemendur kannski að rétta úr kútnum eftir helgina? Mér finnst alveg ótrúlega 

leiðinlegt að geta ekki gefið hinum meira, þau eiga ekki leiðinlegan, 

sínöldrandi og kvabbandi kennara skilið. Það má ekki líta undan þá eru tveir 

byrjaðir. „Ég er komin með ógeð á sjálfri mér og mánudögum, þau verði þá 

einfaldlega í útfyllingarefni ef þau ráða ekki við svona frjálsræði“ 

(rannsóknardagbók 12. janúar 2015). 

„Þokkalegur dagur, ekkert stórvægilegt sem kom upp, rann nokkuð smooth 

hjá öllum. Sem er alveg ágætt svona inn á milli“ (rannsóknardagbók 28. 

janúar 2015). Hefðbundinn skóladagur hjá okkur á miðvikudegi. Byrjum alla 

morgna á yndislestri, síðan tók við enska þar sem við vorum að vinna með 

veðrið. Þar á eftir skelltum við okkur í stærðfræði og unnum með tugabrot í 

Stiku. Að því loknu og eftir frímínútur fórum við í bókmenntir þar sem við 

lásum saman í Trunt, trunt og tröllin um Tröll, svöruðum spurningum og 

myndskreyttum. Dagurinn endaði síðan í náttúrufræði þar sem nemendur 

fengu nýja bók, Auðvitað 1. Í tengslum við það unnu þau nýja forsíðu í 

stílabókina sinni sem og fléttu í gegnum Auðvitað og fundu það sem þeim 

þótti áhugavert og langaði mest að læra um. Skrifuðu það niður og komu með 

það til okkar kennaranna (skipulagsdagbók 28. janúar 2015). 

Það kom einnig fyrir að mánudagar voru ‚venjulegir‘ dagar. „Þessi dagur var 

svona í skárri kantinum af mánudegi að vera, fékk ekki þessa tilfinningu að 

mig langaði að leggjast í gólfi og grenja í miðri kennslustund“ 

(rannsóknardagbók 2. febrúar 2015). Eins undarlegt og það nú er þá eru 

mánudagar stystu dagarnir þeirra í skólanum og þau eru styst hjá okkur. Þau 

byrja daginn á smiðju, koma síðan til okkar í nesti. Að loknum frímínútum er 

yndislestur og síðan tekur við stutt ritun þar sem ritunarefnið er þeim í 

flestum tilvikum frjálst og ekki gerð krafa um löng verkefni. Stundum þrjár til 

fjórar línur. Eftir það eru frímínútur og svo tekur við samfélagsfræði. Þegar 

því er lokið er matur hjá öðrum hópnum, frímínútur hjá hinum og síðan 

skottast þau í sund. Það sem átti sér hins vegar stað hjá okkur kennurum á 

‚ör-fundi‘ í lok dagsins var svona ‚aha-móment‘. „Af 22 nemendum eru 16 sem 

eru ekki komin yfir 200 atkvæði í lestri á móti 6 í hinum hópnum. Þar liggur 

ákveðinn vandi að baki við að ná upp vinnufrið og vinnusemi innan míns 

hóps“ (samtal við rannsóknarvin, 2. febrúar 2015). Þessi munur er stór, segir 

ansi mikið um stöðu nemenda í hópnum mínum. Hins vegar eru nokkrir af 

þessum 16 í mínum hóp nemendur sem eru virkilega duglegir og gera allt sem 

þau geta en þetta hefur áhrif á vinnsluhraða þeirra og þau fara hægar yfir. 

Þess vegna höfum við lagt mikla áherslu á að lesa upphátt kennsluefni eins 

og til dæmis í samfélagsfræði, náttúrufræði, bókmenntum, þar sem langir 

textar koma fyrir.  

Fyrsta kennsluárið felur í sér margskonar reynslu og upplifun sem fer í 

reynslubankann, það er svo margt sem gerist. Fagmennskan heldur áfram að 

þróast, fagvitundin að dýpka og persónulega hæfnin að þroskast. Fáir dagar 

eru eins, ný verkefni á hverjum degi og alltaf eitthvað nýtt að eiga sér stað. 

Með því að líta stöðugt inn á við, hvernig brugðist var við nemendum eða 

foreldrum skilar sér í aukinni fagmennsku, ég styrkist í starfi og fæ betri 

staðfestingu á því hvernig kennari ég vil vera. Næsti kafli fjallar um hvað ég 

gerði til að ná betri tökum á bekkjarstjórn. 

4.2 Bekkjarstjórnun 

Forsenda þess að árangursríkt nám eigi sér stað er góð bekkjarstjórnun og 

lykilatriði í kennslu er að skapa góðan bekkjaranda. Nýr kennari þarf að átta 

sig á hvernig hann vill vinna með þennan þátt. Þegar ég hóf störf sem kennari 

stökk ég í djúpa enda laugarinnar án þess að vera með öll sundtökin á hreinu. 

Ég vonaðist eftir því að ná yfir í hinn endann en það myndi ég ekki gera 

eingöngu með því að troða marvaða. Við bekkjarstjórn þarf kennari að búa 

yfir fleiri tegundum af sundtökum sem hann getur nýtt sér. Á meðan og milli 

þess sem ég áttaði mig á hvernig ég gæti nýtt þau sundtök sem mér höfðu 

verið sýnd tróð ég marvaða af fullum krafti og vonaðist eftir því að ná að 

halda mér á floti. 

4.2.1 Aðferðir við bekkjarstjórnun 

Samsetning nemendahópsins hefur mikið að segja til um hvernig kennari 

nálgast bekkjarstjórn. Námsumhverfið, skólastofan, veggir hennar og 

uppröðun borða hefur líka áhrif á hvernig kennari vinnur með bekkjarstjórn. 

Hvernig kennari nálgast þennan þátt kennslu byggist að hluta til á 

starfskenningunni þar sem gildi og viðhorf kennara  ráða för en einnig þeim 

verkfærum sem skólarnir búa yfir. Kennarar geta nýtt þau verkfæri, stundum 

samræmast þær aðferðir starfskenningunni en í önnur skipti gæti verið að 

togstreita eigi sér stað milli þeirra aðferða sem skólar bjóða upp á. Þá þarf 

kennarinn að horfa inn á við og skoða hvað það er sem veldur slíkri togstreitu 

og finna leiðir til að láta aðferðirnar talast saman.  

„Ég finn að mig vantar betri leiðir/aðferðir til að ná athygli þeirra og ná ró 

þegar þau gleyma sér“ (rannsóknardagbók, 28. ágúst 2014). Ramminn sem 

kennarinn setur þarf að vera skýr sem og skilaboðin, einfaldar útskýringar. 

„Upplifði nokkur skipti þar sem mér fannst ég ekki hafa nægjanlega mikla 

stjórn á aðstæðum og erfitt að ná til þeirra … Ég þarf að finna mér skilvirka 

leið til að ná til þeirra“ (rannsóknardagbók 29. ágúst 2014). Skólinn minn 

notar klappið ‚saltkjöt og baunir‘ þar sem kennarinn klappar fyrri hlutann og 

nemendur þann seinni. Þegar það gerist eiga þau að hætta því sem þau eru 

að gera og gefa hljóð. Stundum virkaði fyrir mig að klappa einu sinni, stundum 

ekki. Ég þurfti að passa mig að ofnota ekki þessa aðferð, hún missir fljótt 

marks ef það þarf að klappa oft til að fá hljóðið sem beðið er eftir. 

Í upphafi er algengt að finna setningar sem eru eitthvað á þessa leið „ég finn 

að mig vantar aðeins upp á bekkjarstjórn og aga, þurfti að byrsta mig 

nokkrum sinnum í morgun og það skilaði ekki betri árangri“ 

(rannsóknardagbók 2. september 2014). Við þessar aðstæður vöknuðu aðrar 

spurningar hvernig ég gæti mögulega unnið gegn þessu. Ég ákvað að prufa að 

vera alltaf mætt upp í stofu, fyrst á morgnana, áður en bjallan hringdi. Það 

hafði áhrif, það var auðveldara að ná þeim niður og fá þau til vinnu. Einnig 

byrjaði ég að skrifa á töfluna, einföld skilaboð um hvað þau ættu að gera eins 

og til dæmis; ‚sækja Stiku nemendabók og reikningsbók‘, ‚ganga frá 

hljóðlestrarbók, ná í Trunt, trunt‘ og svo framvegis. Þetta varð til þess að þau 

spurðu síður hvað ætti að ná í, ef þau spurðu var þeim bent á að lesa á 

töflunni. „Ég ákvað eftir mánudaginn, þegar illa gekk, að ég hefði engu að 

tapa og fór að prufa mig áfram með ýmsa hluti í bekkjarstjórninni, þagnir fyrir 

framan töfluna, klöpp, bank í töflu, einföld stutt fyrirmæli á töflu um hvað eigi 

að gera“ (rannsóknardagbók, 5. september, 2014). 

Það er eitt og annað sem kennir mér mikilvægi þess að prófa mig áfram með 

bekkjarstjórnun, sjá hvað virkar og vera óhrædd við að prófa nýjar leiðir. Hef 

það að leiðarljósi að halda ró minni, reyna að missa mig ekki því það skilar 

mér engu, kannski í ró í fimm mínútur og svo er hún farin, halda í 

myndugleikann. Suma daga þarf að nota klappið mikið, þau sem fylgjast með 

eru dugleg að minna hina á, einkum borðfélaga sína. Þagnir fyrir framan töflu 

hafa einnig virkað, sérstaklega þegar þeir sem fylgjast með láta hina vita. 

„Þeim finnst frekar fúlt þegar ég segist auðveldlega geta tekið af þeim tíma, 

það er frímínútur, ef þau séu stöðugt að taka af mínum tíma“ 

(rannsóknardagbók 22. september 2014). Það er ekki vinsælt að missa tíma 

af frímínútum. 

„Ég er stöðugt á tánum með jarðsprengjurnar mínar“ (rannsóknardagbók 17. 

október 2014). Mér finnst þetta ástand í raun og veru óboðlegt fyrir restina 

af nemendahópnum mínum og finnst það agalegt fyrir hönd þeirra að þurfa 

að búa við þetta ástand. Hvernig þau missa af svo mörgu af því að nokkrir 

‚erfiðir‘ stjórna ýmsum þáttum innan kennslustofunnar. Þú sem kennari 

ætlar ekki að láta það gerast en það gerist. Þinn tími fer að miklu leyti í þessa 

‚erfiðu‘ nemendur því þú ert stöðugt að passa þá. En hvert eiga þeir annað 

að fara? Úrræðin sem kennarar búa við eru of fá, aðstoð inn í bekk verður að 

vera meiri. 

Hvernig heldur þú uppi bekkjarstjórn þegar nemandi hrópar yfir bekkinn „þú 

ert fokking ömurleg og leiðinleg“ (rannsóknardagbók, 4. febrúar 2015). Þetta 

setur ákveðinn tón og þegar það eru ákveðnir einstaklingar sem eru 

mörkunum með hegðun þá hjálpar þetta ekki í þeirri baráttu að setja öðrum 

mörk. Eftir þetta atvik hafði ég samband við deildarstjóra og tilkynnti að ég 

kærði mig ekki um svona framkomu inn í bekk hjá mér „og sagði að hann væri 

ekki velkominn inn í bekkinn minn ef hann ætlaði að haga sér svona. Ég skráði 

atvikið og hún hafði samband við foreldra hans. Næsta dag ætti hann að 

mæta á stjórnendagang með foreldrum og þau myndu fara yfir þetta“ 

(rannsóknardagbók, 4. febrúar 2015). Dagurinn eftir byrjaði með 

deildarstjóra, drengnum og föður hans þar sem hann baðst afsökunar og 

„ætlaði að eiga góðan dag“ (rannsóknardagbók, 5. febrúar 2015). Honum 

tókst það sæmilega en svona atvik sitja eftir og hafa áhrif á hvernig kennari 

vinnur með bekkjarstjórn. Ýmsar greiningar og/eða félagslegar aðstæður 

nemenda hafa áhrif á hvernig unnið er með bekkjarstjórn. Eins og í hans tilviki 

verða til önnur viðmið, það verða til tvennskonar reglur, einar fyrir hann og 

aðrar fyrir bekkinn. Kennari vinnur í sameiningu með stjórnendum, foreldrum 

og öðrum er koma að málum barnsins en eftir sitja aðrir nemendur og þurfa 

að búa við slíkar aðstæður sem er í raun og veru óásættanlegt fyrir allt og 

alla, það vantar fleiri úrræði fyrir bekkjarkennara. Bekkjarstjórn í slíkum 

aðstæðum ætti ekki að standa eða falla með umsjónarkennaranum, önnur 

úrræði verða að vera í boði. Kennarar verða einnig að huga að innra skipulagi 

skólastofunnar en næsti undirkafli fjallar um það. 

4.2.1.1 Skipulag skólastofunnar 

„Það var frjálst sætaval fyrsta daginn, það sást fljótlega hverjir eiga ekki að 

sitja saman“ (rannsóknardagbók, 25. ágúst 2014). Í upphafi kennsluársins 

velti ég lengi fyrir mér hvernig væri best að byrja með uppröðun 

kennsluborða. Ég rölti um skólann, kíkti í stofur og reyndi að sjá hvernig aðrir 

kennarar útfærðu þetta hjá sér. Þetta var mismunandi, alveg eins og 

kennararnir eru margir, þannig að ég byrjaði með ákveðna útfærslu þar sem 

ég fann tvær einingar fyrir fjóra nemendur, eina einingu fyrir sex nemendur 

og eina einingu þar sem átta nemendur gátu setið. Bæði stærð stofunnar og 

nemendafjöldinn setti ákveðnar skorður. Þannig að það sem mann langar 

kannski til að prófa er jafnvel ekki hægt þar sem stofan er of lítil, 

nemendafjöldinn of stór, nema hvort tveggja sé! Þar sem fyrsta vikan var 

bóklaus langaði mig að bjóða upp á U-röðun á borðum en stærð stofunnar 

sem og nemendafjöldinn hamlaði því, þannig að ég lagði upp með 

samvinnuborðin sem og nemendur fengu sjálfir að ráða hvar þeir sátu í 

upphafi. Ég taldi betra að á meðan við værum öll að kynnast að þau sæju 

framan í hvert annað og ég framan í þau. Það var í mínu hlutverki að skapa 

nemendum fjölbreytt og frjótt námsumhverfi og ég taldi mig ekki gera það 

með beinum borðum þar sem allir sitja í röð. 

Mér fannst fyrsta útgáfan ekki ganga nógu vel, átta manna einingin var of stór 

í þessum nemendahópi. Hins vegar tel ég að það geti gagnast ef að 

nemendahópurinn er þannig samsettur að stórar einingar geti unnið saman. 

Ég fann að þegar hópnum var skipt upp þá dró úr neikvæðri hegðun, þeir sem 

áttu erfitt með hegðun og skap náðu að einbeita sér betur að námsefninu. 

Oft hefur fjöldinn neikvæð áhrif en það er einnig auðveldara fyrir mig sem 

kennara að sinna erfiðum einstaklingum í minni nemendahópi og það var 

tilfellið í þessu tilviki. Þarna fann ég að ef eitthvað var ekki að ganga upp þá 

var í lagi að breyta, nemendur nutu góðs af því og ég fann að þetta hjálpaði 

mér með bekkjarstjórnina. Þau fundu líka að ég stjórnaði og ef eitthvað gekk 

ekki nógu vel var reynt að laga ástandið. 

Ég prófaði nokkrar útfærslur og minnkaði meðal annars borðastærðirnar og 

losaði mig við átta manna nemendaborðin. Fór úr því yfir í beina röð á 

borðunum og svo aftur yfir í samvinnuborða-uppröðunina. Með beinni röðun 

á borðunum fannst mér umferðin um stofuna líka aukast en vel má vera að 

ég hafi ekki gefið því nógu langan tíma: 

Áður en ég fór heim á miðvikudeginum tók ég mig til að breytti 

uppröðuninni á borðunum enn eina ferðina og setti þau á nýja 

staði. Þetta skiptið fór ég yfir í beinar raðir með borðin, þarf svo 

sem að gefa því tíma en þeir nemendur sem ég var að vonast til 

að myndu njóta góðs af því voru alveg jafnmikið á hreyfingu og 

trufluðu alveg jafnmikið. Sjáum hvernig föstudagurinn verður en 

þau skrifuðu einnig niður á miða með hverjum þau vildu sitja, fer 

í þær breytingar á mánudaginn! (Rannsóknardagbók, 5. 

september 2014) 

Borðaskipulagið virkaði ágætlega, eftir að ég breytti 

uppröðuninni [5. september]. Ótrúlegt hvað það fer mikill tími í 

slíkt og mörg smáatriði sem þarf að huga að. Passa að þessir sitji 

ekki saman og helst ekki nálægt hvor öðrum og ég er með 

nokkra þannig, einfaldast væri stundum að hafa eingöngu 

einstaklingsborð en það yrði þó örugglega leiðinlegt til lengdar 

og myndi sennilega auka ráp á milli nemenda töluvert. 

(Rannsóknardagbók, 12. september 2014)  

Það getur tekið alveg gríðarlega langan tíma að raða nemendum niður á borð. 

Bara það að nemendur ‚sjái‘ hvor annan getur haft gríðarleg áhrif og því þurfti 

stundum að passa að þessir tveir hefðu ekki möguleika á augnsambandi því 

það gæti eyðilagt daginn hjá þeim og það smitast út í hópinn. Stundum hefði 

verið gott að hafa möguleikann á tíu borðum í kringum mitt borð og helst 

hefði ég þurft að halda í höndina á þeim öllum svo þeir myndu ná að halda 

einbeitingu út kennslustundina. 

Sumar uppraðanir af borðum hafði ég lengur en aðrar, en ég var alltaf dugleg 

að breyta hvar þau sátu. Þar spilar einnig inn í að við vorum duglegar að 

breyta hópunum, allt eftir því að hvaða markmiði við vorum að vinna að. 

Stundum þurfti að gefa meirihluta nemenda pásu frá einum eða tveimur 

nemendum sem kröfðust mikillar athygli eða ef við töldum að tveir 

nemendur þyrftu smá hvíld frá hver öðrum. Breytingar voru gerðar svo hægt 

væri að finna samsetningu sem allir nutu góðs af: 

Annars gekk dagurinn þokkalega í dag, fyrsti eftir jólafrí og allir 

kátir. Var með nýja borðauppröð fyrir þau, held ég þurfi aðeins 

að endurskoða hana. Stelpurnar eru átta í mínum hóp og var 

skipt 2-4-2 á borðin. Var að spá hvort ég ætti að hafa þær 3-2-2 

eða 2-2-2-2 en það finnst mér pínu erfitt þar sem ein þeirra er 

illa stödd námslega og getur ekki setið með hverri sem er eða 

hverjum sem er og henni er heldur ekki alveg sama. Það þarf líka 

að taka tillit til hennar og má ekki gera lítið úr tilfinningum 

hennar, það þarf að hjálpa henni og ná upp sjálfstrausti hennar. 

(Rannsóknardagbók 6. janúar 2015) 

Þetta einfalda atriði, að raða niður á borð, skiptir mjög miklu máli og 

mikilvægt fyrir kennara að vanda til verka. Þær kennsluaðferðir sem kennari 

vill ná fram hafa einnig sitt að segja varðandi uppröðun borða í 

skólastofunni. Ég vil leggja áherslu á að þau læri að vinna saman og leita 

hvert til annars. Því reyni ég eftir fremsta megni að raða borðum saman en 

stærð þeirra fer eftir þeim einstaklingum sem sitja saman.  

Uppröðun í skólastofunni, borð og aðgengi að námsgögnum, er einn þáttur 

af mörgum sem þarf að huga að varðandi bekkjarstjórn. Þessi þáttur er ekki 

síður mikilvægur þegar á heildina er litið, eitt púsl sem er hluti af stærri heild. 

Ég er síður en svo búin að ná fullri færni í þessu atriði við undirbúning 

kennslunnar en ég finn hvernig ég styrkist með hverjum deginum, 

persónuleg hæfni eykst, fagmaðurinn ég styrkist. Ég þarf að vera óhrædd að 

grípa til aðgerða, færa nemendur á milli. Eins veit ég líka að næsta skólaár, 

með sama nemendahóp, mun ég nota aðeins minni tíma í þetta, þar sem ég 

þekki nemendahópinn minn mun betur og veit meira í dag en í gær. Ég veit 

hvernig ég þarf að passa upp á að ekki myndist flöskuhálsar í skólastofunni 

minni, ég þarf að passa upp á að tímaritabox nemenda séu ekki á sama stað 

og skúffurnar þeirra. Ég þarf að passa upp á að hluti nemenda geymi 

vinnubækur í tímaritaboxum en stílabækur í skúffum og svo öfugt, allt svo 

ekki myndist flöskuhálsar þegar nemendur eiga að sækja viðeigandi 

námsgögn. 

Bekkjarstjórn er flókið fyrirbæri og það er ekki eingöngu innra skipulag 

skólastofunnar sem skiptir máli þegar unnið er að því að ná tökum á henni. 

Skólarnir sjálfir starfa oft eftir ákveðnum stefnum sem geta hjálpað 

kennurum við að ná tökum á bekkjarstjórn. Næst fjalla ég um hvernig ég nýtti 

stefnur Fjarðarskóla í mínu ferli við að ná tökum á bekkjarstjórn. 



 

60 

4.2.1.2 Verkfæri fyrir kennara: stefna Fjarðarskóla 

Hvernig kennarar skipuleggja sig, kynna vinnuaðferðir fyrir nemendum, sjá 

fyrir næstu skref og sjá framhaldið eru einnig þættir sem hafa áhrif á hvernig 

kennurum tekst til með bekkjarstjórnun. Margir skólar búa yfir ákveðnum 

verkfærum sem kennarar geta nýtt sér, haft innan seilingar. Bjargir sem 

kennarar geta notað við að byggja upp góðan bekkjarbrag sem hvetur 

nemendur áfram og eykur vellíðan þeirra innan skólastofunnar. Minn skóli, 

Fjarðaskóli er svokallaður SMT-skóli og vinnur eftir Olweusar-

eineltisáætluninni.  

4.2.1.3 Olweus 

Þeir skólar sem fylgja Olweusar-eineltisáætluninni leggja mikla áherslu á að 

kennarar vinni kerfisbundið að því að skapa jákvæða hóp- og samkennd í 

bekknum, unnið er að góðum bekkjarbrag innan hópsins á uppbyggilegan 

hátt. Gerð er eineltiskönnun meðal nemenda í 5. – 10. bekk og þegar 

niðurstöður liggja fyrir eru þær kynntar foreldrum. Einnig er að finna tíma 

fyrir bekkjarfundi á stundatöflu nemenda sem eru einu sinni í viku, 40 

mínútur í senn. Á fyrsta bekkjarfundi vetrarins er lagt upp úr að kennarar fari 

með nemendum yfir eineltishringinn og eineltisferlið, það sem kennarar gera 

þegar tilkynning kemur um einelti (skipulagsdagbók 29. ágúst 2014). Ég var 

ekkert alltof örugg með mig á þessum fyrsta fundi þar sem við vorum að fara 

yfir eineltishringinn en þau vissu alveg hvað það þýddi að vera hvíti karlinn, 

rauði, græni eða sá grái. Sennilega hefði verið gott fyrir mig að fá einhvern úr 

Olweusar-hópnum með mér, svona í fyrsta skipti, því nemendur finna fljótt 

hversu öruggur kennari er. 

Við nýttum bekkjarfundi einnig til að útbúa bekkjarreglur, höfðum þær 

sýnilegar í skólastofunni og allir kvittuðu undir. Það var einnig mismunandi 

hvernig hóparnir voru samsettir á bekkjarfundum. Stundum voru stelpurnar 

saman í hóp og strákarnir í tveimur minni hópum eða allir saman, allt eftir því 

hvaða verkefni lá fyrir. Eitt skiptið fylgdist deildarstjóri með bekkjarfundi hjá 

okkur þar sem strákarnir í mínum umsjónarhóp voru en við vorum að fjalla 

um líðan í skólanum og skráði hún í dagbók drengjanna sem birtist foreldrum 

þeirra: 

fylgdist með frábærum bekkjarfundi hjá ykkar drengjum í gær. 

Umræðuefnið var um líðan í skólanum og hvernig manni líður 

þegar aðrir eru að rífast eða slást. Allir tóku þátt og voru kurteisir 

og virtu reglur fundarins. Virkilega gaman að fylgjast með 

þessum frábæru drengjum tjá sig og tala saman. 

(Rannsóknardagbók; Mentor 12. september 2014) 

Þessi bekkjarfundur hafði verið nýttur í að fjalla um samskipti og framkomu 

okkar í garð annarra. „Við vinnum markvisst í að hrósa þeim, efla sjálfstraustið 

og láta þau finna að okkur er ekki sama um þau“ (rannsóknardagbók, 11. 

september 2014). Hópurinn er brotinn, samkennd af skornum skammti og við 

umsjónarkennarar þurfum að byggja hana upp. Bekkjarfundina nýttum við til 

að ræða ýmis málefni við þau, framkomu, hvernig við nýtum tímann okkar í 

skólanum, sýndum myndbandið Stattu með þér og tókum umræðu eftir það, 

stelpurnar fengu að vera sér og síðan voru strákarnir í sínum umsjónarhópum. 

Í lok nóvember 2014 var hópnum skipt niður á daga til að taka 

eineltiskönnunina sem lögð er fyrir nemendur í 5. – 10. bekk. Í mars láu 

niðurstöðurnar fyrir og þá var komið að okkur að halda foreldrafund með 

foreldrunum til að kynna niðurstöðurnar. Fyrri ár var öllum foreldrum boðið í 

einu og niðurstöðurnar kynntar en nú átti hver bekkur að halda kynningu fyrir 

foreldra sinna nemenda. Þar sem við höfðum verið að vinna með hópinn sem 

eina heild ákváðum við að halda kynningu fyrir alla strákaforeldrana saman og 

alla stelpuforeldrana. Okkur til stuðnings var einn úr eineltisráðinu. Við 

byrjuðum á því að boða foreldra 28 drengja á fund til okkar einn 

mánudagsmorguninn í mars. Í lok dagsins fór póstur heim til 

drengjaforeldranna „Við þökkum þeim sex drengjaforeldrum af 28 sem mættu 

á fundinn um samskipti og líðan“ (tölvupóstur 16. mars 2015). Fengum svar til 

baka „biðst innilegrar afsökunar á að hafa ekki mætt í morgun. Var búin að 

steingleyma fundinum þrátt fyrir ítrekaða pósta frá ykkur. Óafsakanlegt.“ 

(tölvupóstur 16. mars 2015). Tveimur dögum síðar barst annar póstur „það er 

öllum ljóst að þið hafið lagt ykkur fram og staðið ykkur frábærlega í að bæta 

líðan og samskipti hjá drengjunum! Takk fyrir það.“ (tölvupóstur 18. mars 

2015). Það var mjög sérstakt og í ljósi þess sem á undan hafði gengið að ekki 

mættu fleiri strákaforeldrar. Öllum var það ljóst að mikið hafði áunnist með 

hópinn en þau voru að taka þessa könnun í fyrsta skiptið og því hefði átt að 

vera forvitinlegt fyrir foreldra að mæta og fá að vita niðurstöðurnar. Hins 

vegar var það mat þeirra foreldra sem mættu að ástandið og líðan drengjanna 

væri mun betri en hefði verið árin á undan. Mæting stelpuforeldranna var hins 

vegar mun betri, viku seinna en fyrir þann fund hafði verið sent sms á 

foreldrana til að minna á fundinn, það hafði hins vegar ekki verið gert hjá 

strákaforeldrunum. 

4.2.1.4 SMT 

Það að vera SMT-skóli þýðir að kennarar hafa enn eitt verkfærið í höndunum 

þegar þeir vinna með bekkjarstjórn. Þarna fá kennarar stuðning við að veita 

jákvæðri hegðun athygli og hugmyndir að lausnum til að takast á við 

neikvæða hegðun á samræmdan hátt. 

Í upphafi skólaársins var SMT-fundur fyrir nýtt starfsfólk sem var mjög 

gagnlegur. Eitt af verkfærum SMT eru miðar sem hafa ýmis nöfn, allt eftir því 

hvernig skólarnir nefna þá. Í Fjarðarskóla nefnast þessi miðar stjörnur. Þegar 

ákveðnum stjörnum er náð er stjörnustund sem nemendur hafa í sameiningu 

ákveðið hvernig á að vera, gjarnan í upphafi skólaárs og á bekkjarfundi.  Við 

héldum fyrstu stjörnustundina okkar 1. október 2014 (skipulagsdagbók 1. 

október 2014). Þá fengu nemendur að koma með gos og nammi/snakk fyrir 

300 kr. og við horfðum á mynd saman. Þetta var skemmtilegt uppbrot sem 

allir höfðu gaman af. Aðrar stjörnustundir sem við höfðum þetta skólaárið 

voru til dæmis dóta-/tækjakennslustund, frjáls tími í íþróttum (í samráði við 

íþróttakennara), spilakennslustund og ratleikur í nágrenninu. 

En sem hluti af SMT er lausnateymi starfrækt við skólann og geta kennarar 

sent inn beiðni til þeirra ef þá vantar aðstoð í málum ákveðinni nemenda. Ég 

var með einn sem átti erfitt með skap og leið oft illa. Þegar hann mætti á 

morgnana var hann oft neikvæður og hótaði að fara heim. Ég byrjað á því að 

ræða við deildarstjóra yngra stigs. Hún ræddi við aðra í lausanteyminu og 

sendi inn umsókn. Ein þeirra lausna sem lausnateymið býr yfir er svokölluð 

‚check-in/check-out‘ eða ‚innskráning/útskráning‘. Í samráði við foreldra var 

ákveðið að prófa það fyrirkomulag.  

Nemandinn byrjaði alla morgna á því að ‚innskrá‘ sig inn hjá deildarstjóra en 

‚útskráði‘ sig út hjá mér í lok dags. Hjá deildarstjóra ræddi drengurinn um 

hvernig hann héldi að dagurinn yrði eða vonaði og setti sér markmið. Hjá mér 

ræddi hann hvernig dagurinn fór. „Vonandi náum við að draga úr neikvæðni 

drengsins og hjálpa honum að ná áttum. Ef þetta gefst ekki nægjanlega vel 

þá eru önnur úrræði sem lausnateymið býr að og verða prófuð“ 

(rannsóknardagbók, 19. september 2014). Fyrsta markmiðið sem drengurinn 

setti sér var að vera jákvæður og sækja kennslubækur þegar hann var beðinn 

um, þegar það gekk vel var ákveðið að bæta við að vera duglegur að vinna í 

öðrum námsgreinum en stærðfræði. „Drengurinn var mun jákvæðari og til í 

að halda þessu áfram“ (rannsóknardagbók, 26. september 2014). Ákveðið 

var að halda áfram út vikuna með ‚innskráningu/útskráningu‘ og sjá hvernig 

og hvort við gætum dregið úr þessu kerfi hjá honum. „Mér finnst frábært að 

sjá hvernig er brugðist við vanda, þarna er verið að hjálpa nemanda út úr 

neikvæðum þankagangi sem smitar út frá sér“ (rannsóknardagbók, 26. 

september 2014). Hans framkoma hafði mikil áhrif á umsjónarhópinn og 

þetta fyrirkomulag hjálpaði honum í smá tíma en svo fór aftur að bera á 

neikvæðri hegðun. Þá var samtalsdagurinn handan við hornið og ég fékk 

deildarstjóra stoðþjónustunnar með mér í það viðtal þar sem nemandinn 

mætti með móður sinni. „Hún var tilbúin að prófa áfram og fara aðrar leiðir“ 

(rannsóknardagbók, 9. október 2014). Við ákváðum að færa hann milli 

umsjónarhópa, það gekk vel til að byrja með en svo þegar hann áttaði sig á 

að hann fékk ekki neinn með sér í neikvæðni vildi hann fara til baka en í 

samráði við foreldra ákváðum við að halda óbreyttu skipulagi í einhvern tíma 

í viðbót. 

Í samráði við lausnateymið og foreldra var ákveðið með þennan sama 

nemanda að prófa umbunarkerfi sem byggir á teygjum. Útskýrt var fyrir 

honum að kerfið snérist um jákvæðni og hann yrði að leggja sig fram við að 

draga úr neikvæðni og tuði. Hann tók mjög vel í það og var tilbúinn að vinna 

með okkur í þessu kerfi (rannsóknardagbók; mentor, 7. nóvember 2014). 

Hver teygja sem hann vann sér inn samsvaraði 2 mínútum og þegar 

ákveðnum fjölda væri náð gat hann leyst þær út. Þannig að ef hann fékk 5 

teygjur gat hann tekið út 10 mínútur í tölvutíma eða öðru frjálsu sem hann 

hafði ákveðið. Honum var þó tilkynnt að ekki væri hægt að safna endalaust, 

hámarkið væri 10 teygjur sem hægt væri að leysa út í einu, tími upp á 20 

mínútur, einu sinni yfir daginn. Skemmst frá því að segja að hann tók mjög 

vel í teygjurnar og þær höfðu tilætluð áhrif, drógu úr neikvæðni, nema að 

hann neitaði að taka út umbun, vildi bara safna þeim og ætlaði sér að ná 

heilum skóladegi í frjálst. Hann fékkst ekki til að leysa neinar teygjur út, það 

var sendur póstur heim til að fá foreldra til að ræða við hann svo hann myndi 

taka út þá umbun sem hann átti inni. Við ræddum við hann en að lokum fór 

það svo að hann tók ekki neina umbun út  þar sem hann vildi fá heilan dag en 

hámarkið var 20 mínútur. Eins var með stjörnumiðana sem hann fékk fyrir 

jákvæða hegðun. Hann átti orðið góðan bunka hjá sér, lagði lítið sem ekkert 

til hópsins. En til að nemendur gætu haldið stjörnustund, þá þurfti bekkurinn 

að safna í sameiningu 88 stjörnum, hugsað þannig að nemendafjöldinn x 

fjórir. Lilja fékk þó eitt skiptið hjá honum þrjár stjörnur þar sem það vantaði 

þær upp á að hópurinn væri kominn með stjörnustund. Þegar ég hugsa til 

baka þá má velta fyrir sér hvort eitthvað meira liggi að baki þess að hann 

fékkst ekki til að leysa út teygjurnar en á þessum tímapunkti dugði það 

honum að safna þeim til að draga úr neikvæðni. Þannig að þó að aðferðin 

sem lagt var upp með hafi ekki alveg farið samkvæmt skipulaginu þá var hægt 

að sveigja hana til að hans þörfum og er það ekki það sem við viljum og eigum 

að gera? Mæta nemendum út frá þeirra forsendum og þörfum, stuðla að 

þeirra vellíðan?  

Annað sem lausnateymið lagði til og ég prófaði með tveimur öðrum 

nemendum, þar sem ég hafði óskað eftir aðstoð lausnateymisins, var 

svokallað skólakort. Sett eru niður á blað ákveðin markmið sem nemandinn 

ætlar að vinna með. Yfirleitt eru þetta atriði sem snúa að framkomu þeirra 

og vinnusemi. Umbunin er ákveðin af nemanda sem hann tekur út ef hann 

nær til dæmis 70% af markmiðum sínum en það eru gefin stig út frá 

markmiðum í lok skóladags. Umbun fer fram ýmist í skóla eða heima og þetta 

er unnið í samráði við foreldra.  

Það að geta leitað til lausnateymis veitti mér stuðning í starfi því reynsla mín 

í kennarastarfinu er ekki mikil eða löng. Þessi stuðningur var viðbót við þá 

fagþróun sem átti sér stað hjá mér, að setjast niður með lausnateymi og 

hugsa lausnir sem hjálpa nemendum að komast aftur á rétta braut. Af mínum 

umsjónarhóp var ég með fjóra drengi inni á borði lausnateymis þar sem við 

vorum að prófa eitt og annað. Allir fjórir prófuðu fleira en eitt kerfi. „Það er 

nóg að gera hjá þér í nemendamálum. … Nú ert þú komin með reynslu af bæði 

táknkerfi (teygjur) og skólakorti (tölvupóstur, 13. febrúar 2015). Hins vegar í 

öllu þessu ferli á ég einnig að undirbúa og sinna kennslu, vera í samskiptum 

við foreldra og mæta hverjum einasta nemanda á þeirra forsendum. Já, það 

þýðir ekkert að troða marvaða endalaust. Ég stoppa á meðan ég treð 

marvaðann og velti fyrir mér, ígrunda, hvaða sundtök nota ég næst. Það verð 

ég að gera, grípa til mismunandi sundtaka til að komast úr djúpa enda 

laugarinnar. 

4.3 Fagmennska og fagvitund 

Í öllu þessu ferli sem þessi starfendarannsókn er hefur margt gerst hjá mér sem 

fagmanni. Á meðan ég var að leita leiða til að ná tökum á bekkjarstjórn átti sér 

stað ígrundun hjá mér. Ég horfði inn á við, ég ræddi við samkennara og/eða 

skólastjórnendur um þær hindranir sem ég mætti. Ég gat alltaf leitað til 

einhvers, samkennara sem gátu leiðbeint mér. Þeir voru boðnir og búnir 

þannig að ég sat ekki ein innan veggja skólastofunnar og vissi ekki hvort ég væri 

að koma eða fara. Á þennan hátt, með ígrundun og samræðum fann ég hvernig 

styrkur minn í starfi jókst, ég var öruggari með mig með tímanum, þekking mín 

á kennarastarfinu óx. 

Rannsóknardagbókin og tímarnir í NKF [nám og kennsla, 

fagmennska í starfi] hafa hjálpað mér og ég sé mikilvægi þess að 

halda dagbók og skoða inn á við hvernig ég tekst á við hlutina. 

Sjálfsrýni er mikilvæg og ég vona að ég haldi henni áfram eftir að 

náminu lýkur en ég held að maður verði einnig að passa sig að 

skoða ekki of langt inn á við þannig að niðurrif eigi sér stað, að 

ég gangi of langt í að rífa sjálfa mig niður. Finna þennan gullna 

meðalveg sem er svo mikilvægur. (Rannsóknardagbók, 12. 

september 2014) 

Fagmennska kennara og fagvitund eru margslungnir eiginleikar. Viðhorf 

kennara og gildi þeirra hafa áhrif á þær leiðir sem kennarar velja sér í kennslu 

sinni. Svo ég nái að halda mér á yfirborði vatnsins er ég í stöðugri 

þekkingarleit hvort sem hún er inn á við eða út, ég er í stöðugri leit að nýjum 

sundtökum sem styrkja mig sem fagmann í starfi. Ég gríp þá kúta sem er 

kastað að mér. Í upphafi skólaársins heyrði ég hjá einum af kennaranum í 

námskeiðinu Nám og kennsla, fagmennska í starfi að við ættum fyrst og 

fremst að horfa inn á við þegar nemendur haga sér illa. Athyglin á ekki að 

liggja hjá ‚óþekka‘ nemandanum heldur eigum við sem kennarar að horfa á 

það hverju við getum breytt í okkar fari.  

Áður en ég hóf störf hafði ég ekki leitt hugann að þessu, það er að horfa inn 

á við og skoða hverju ég gæti breytt í mínu fari. Í dag skiptir þetta mig máli, 

ég tel það vera hluta af minni fagmennsku að horfa inn á við og finna út 

hvernig ég mæti þörfum nemenda minna á þeirra forsendum: 

Mér finnst ég ná ágætlega til hans en á sama tíma upplifi ég 

ákveðið kunnáttuleysi hjá mér gagnvart honum. Ég gef mig alla 

að honum og gott betur en svo en það sem ég tel að hamli mér 

er að ef ég tek hann úr aðstæðum þá „tapa“ ég öðrum í staðinn. 

Aðrir viðhalda óróleikanum og ögra bæði kennara og 

samnemendum en þetta er stöðugur línudans sem getur tekið á 

að dansa, ég er í sífelldri naflaskoðun um hvernig ég sem kennari 

geti mætt þörfum hans án þess að hinir tapi. 

(Rannsóknardagbók, 17. október 2014) 

„Vantar að finna fleiri leiðir til að ná til þeirra og spurning hvaða tækifæri og 

verkfæri ég hef úr að moða. Það verður að vera meira uppbrot í tímum hjá 

mér, ég verð að mæta þeim einhvers staðar“ (Rannsóknardagbók, 12. 

september 2014). Allt sem við kennarar gerum miðar að því að gera 

nemendur hæfari einstaklinga til að takast á við lífið og tilveruna þegar 

grunnskólagöngu þeirra lýkur. Ég fann við lestur rannsóknardagbókinnar að 

ég var stöðugt að horfa inn á við, finna leiðir sem ég gæti nýtt mér til að mæta 

þeim. Það hlýtur að liggja í augum uppi að það er auðveldara fyrir mig að laga 

mig að þeim heldur en að ætla mér að laga 22 nemendur að mínum 

starfsháttum: 

Það er einhvern vegin svo að þessir krakkar fá stað í hjartanu og 

mér þykir vænt um þau þrátt fyrir alla þeirra bresti, þau eiga allt 

gott skilið. … Við erum ekki að reyna að troða þeim inn í einhvern 

kassa, við erum að mæta þeim á þeirra forsendum og erum allar 

af vilja gerðar til að hjálpa þeim og mæta þeim en þau verða hins 

vegar líka að leggja sitt af mörkum, við erum að reyna að tosa og 

teygja kassana eins og við best getum, vonum bara að útkoman 

verði ásættanleg fyrir allt og alla. (Rannsóknardagbók, 9. janúar 

2015) 

Ég tel að þessir þættir, fagmennska, fagvitund og persónuleg hæfni séu 

samofnir og þegar einn þátturinn þroskast þá fylgi hinir á eftir. Einnig tel ég 

að persónuleg hæfni og starfshæfni styrki hvor aðra. „Ég veit að þetta er ekki 

mín sterkasta hlið en með því að fara skrefinu lengra þá þjálfast þetta upp og 

ég eyk við færni mína á þessu sviði (rannsóknardagbók, 3 september 2014). 

Að hausti er haldinn fundur með foreldrum til að kynna þeim fyrirkomulag 

vetrarins. Þar erum við að hitta foreldra án barna í fyrsta skipti. Ég hefði getað 

tekið auðveldu leiðina og látið Lilju sjá um fundinn. En við erum í þessu saman 

og að sjálfsögðu þarf ég að sinna mínu starfi. Það hefði verið hálf kjánalegt 

að standa til hliðar og láta annan kennarann alveg sjá um þetta því skiptum 

við fundinum  á milli okkar. „En haustfundurinn gekk vel og við fengum hrós 

frá skólastjóra fyrir faglegan og flottan haustfund“ (rannsóknardagbók 3. 

september 2014). 

Fljótlega eftir að ég hóf störf sagði Lilja við mig þegar við vorum að ræða 

saman að vera með á hreinu hvað ég er að gera og af hverju. Þannig héldi ég 

fagmennsku minni gangandi og fagvitund. Í rökræðum við aðra skiptir máli 

að þú hafir þinn hluta á hreina, getir rökstutt þínar aðferðir. Hins vegar sé það 

þó þannig að stundum er fólk ekki sammála um aðferðir. Það verði þá bara 

svo að vera, en sjálfur verður maður að hafa sitt á hreinu. Þær ákvarðanir 

sem við kennararnir höfum tekið til dæmis varðandi hópaskiptingar hafa 

verið teknar út frá hagsmunum nemenda og byggja á því sem við viljum ná 

fram meðal nemenda okkar. Eins og Lilja hefur oft bent mér á, hvernig eigum 

við að byggja ofan á fyrri þekkingu ef grunnþekkingu er ábótavant hjá 

nemendum? Hvernig getum við haldið áfram? 

Fyrst þegar við skiptum upp hópnum höfðum við námslega stöðu þeirra að 

leiðarljósi. Við vildum byggja upp grunnþekkingu þeirra sem voru komin 

skemur.  

Við byrjuðum með þarfaskiptu hópana og það gekk fínt. Við 

fínpússum hópana eftir því sem á þarf að halda og færum 

nemendur á milli séu verkefni of krefjandi fyrir þau eða ekki 

nógu krefjandi. Vinnum þetta út frá þeirra færni og hvernig við 

getum á sem bestan hátt aukið færnina. (Rannsóknardagbók 8. 

september 2014)  

Við unnum einnig markvisst í að hrósa þeim, efla sjálfstraustið og láta 

nemendur finna að okkur er ekki sama um þá vegna þess að athyglin sem þeir 

höfðu fengið fram að því, sem bekkur, hafði frekar verið neikvæð. Okkur 

fannst því að nýir kennarar gætu markað nýtt upphaf fyrir þá og „við pössum 

okkur á því að [tala þá upp] á kennarastofunni“ (rannsóknardagbók 8. 

september 2014). Duglegir krakkar sem eiga helling inni og marga vantar 

tækifæri til að blómstra. Við töldum að þarfaskiptir hópar myndu veita þeim 

það tækifæri.  

Samhliða starfshæfni þroskast persónuleg hæfni. Ég er stöðugt að verða 

styrkari í sundtökunum, farin að nota fleiri sundtök en það koma upp 

aðstæður þar sem ég syndi og syndi en kemst ekkert áfram. Þá þarf ég annað 

hvort að rétta úr líkamanum og spyrna af stað eða fara í að troða marvaðann: 

„Ég var ótrúlega fegin að Lilja var með mér því þarna kom 

berlega í ljós reynsluleysið mitt því ég vissi ekki hvað ég átti að 

segja, jú auðvita var leiðinlegt að hennar upplifun væri svona og 

við værum stöðugt að tala við þessa krakka. Staðan væri þannig 

að gætum dregið hestinn að vatninu en við gætum ekki látið 

hann drekka, þar kæmi annað til. (Rannsóknardagbók, 29. 

janúar 2015) 

Einu sinni á skólaári eru haldin kaffihúsakvöld sem bekkjartenglar sjá um að 

skipuleggja. Foreldrar eru bekkjartenglar og bjóða sig fram að hausti, 

fljótlega eftir að skóli byrjar. Nemendur sjá um skemmtiatriði og kennarar 

nýta tækifærið og tala við foreldra. Á þessum fundi fannst einu foreldri það 

vera gott tækifæri til að ræða hversu illa innrætt börnin í þessum árgangi 

væru, þau kynnu ekki heldur að skammast sín. Að hennar sögn kæmi dóttir 

hennar oft grátandi heim eftir samskipti sín við önnur börn í bekknum. Ég 

hafði reyndar fengið símtal frá henni deginum áður þar sem kom fram að 

dóttur hennar liði ekki vel í samskiptum sínum við ákveðin bekkjarsystkini. 

Hins vegar þegar ég ræddi við hana vildi hún ekki kannast við neitt og sagði 

að sér liði vel í skólanum. Það var óþægilegt að sitja undir þessum ásökunum, 

þó að þeim væri ekki beint að okkur, heldur hópnum, því að þetta eru þrátt 

fyrir allt ‚krakkarnir‘ manns og maður tekur upp hanskann fyrir þau. Það 

hefði verið nær að ræða einslega við okkur og kanna hvernig landið lægi. 

Þetta var hennar upplifun af hópnum en aðrir foreldrar á fundinum tóku ekki 

undir með henni. 

Nokkrir foreldrar lýstu ánægju sinni með fyrirkomulagið og okkur kennarana. 

Þeir sem tóku til máls sögðu að sín börn væru ánægð og kvörtuðu ekki, ekki 

eins og árin á undan. Þar sem við höfum ekki verið með þau árin á undan 

væru engin viðmið til staðar hjá okkur, málin væru unnin eins og við vildum 

hafa hlutina. Eitt foreldrið stóð upp og spurði hvort búið væri að taka 

ákvörðun um næsta haust, hvort við yrðum áfram með hópinn, því hún væri 

farin að fá kvíðakast yfir komandi hausti þar sem kennaraskiptin væru búin 

að vera ör. „Ég held að það megi taka það sem smá ánægjuyfirlýsingu með 

okkur kennarana“ (rannsóknardagbók, 29. janúar 2015). Þegar þú, sem 

kennari, finnur að flestir foreldrar vinna með þér þá styrkist þú í starfi. Þú 

finnur meðbyr, stuðning, sem er mikilvægur og heldur þér gangandi og 

styrkir þig sem fagmann. 

„Við tókum ákvörðun um að hrista enn betur upp í hópnum eftir kennslu á 

mánudeginum. Við ákváðum að það þyrfti að gefa hinum nemendum frí frá 

þessum mest krefjandi og ákváðum því að setja einn stelpuhóp og tvo 

strákahópa“ (rannsóknardagbók 10. nóvember 2014). Það kom síðan í ljós að 

þessi skipting hentaði þeim ágætlega. Annar strákahópurinn var mjög 

krefjandi en náði að sýna þokkalega vinnusemi, þeir þurftu stífan ramma. 

Hins vegar kom í ljós að þeir sýndu ekki öllum kennurunum sömu virðinguna. 

Lilja náði mjög vel til þeirra, ég sæmilega en þeir sýndu Ingu, þriðja 

kennaranum, litla sem enga virðingu. Tekin var ákvörðun í nóvember 2014 

að boða foreldra fimm drengja á fund þar sem ræða þurfti framkomu þeirra 

í tímum, bæði gagnvart bekkjarsystkinum og öðrum skólafélögum en einnig 

þeirra á milli sem og gagnvart kennurunum (rannsóknardagbók, 18. 

nóvember 2014). Þar lögðum við spilin á borðið því við töldum okkur hafa 

reynt allt milli himins og jarðar og því væri nú leitað til foreldra eftir 

hugmyndum. Það sem kom á óvart á þessum fundi var að foreldrar vildu ekki 

kenna skólanum um, heldur væri þetta að hluta til heimatilbúinn vandi, 

hegðunarmynstrið sem þeir sýndu í skólanum sýndu þeir líka heima og sögðu 

að þau væru einfaldlega of góð við þessa drengi. Ein af uppástungunum var 

sú að foreldrar ætluðu að mæta í tíma með drengjunum ef ástandið skánaði 

ekki, þeir fengju viku til að taka sig taki.  

Það dugði ekki til og því mættu foreldrar í tíma til drengja sinna. „Fékk 

heimsókn í tíma í dag, móðir eins af drengjunum mínum mætti og var með 

okkur stærðfræðitíma. Vorum ekki með þarfaskipta hópa, hún upplifði masið 

og kliðinn sem fylgir 22 nemendum“ (rannsóknardagbók, 3. desember 2014). 

Mér fannst óþægilegt að hafa auka manneskju í tíma hjá mér, kannski af því 

að ég var óörugg með litla starfsreynslu. Ekki það að hún hafi verið að taka 

mig út sem kennara, hún var þarna sem stuðningur við son sinn og það úrræði 

sem við ákváðum að prófa. Allir foreldrar drengjanna fimm mættu á 

einhverjum tímapunkti, sem var frábært því við fundum að þau vildu vinna 

með okkur og hjálpa okkur í að hjálpa sonum þeirra. Þetta gaf okkur líka gott 

tækifæri til að sýna hvað við höfðum gert. Tveir drengjanna af fimm hafa 

tekið u-beygju og breytt hegðun sinni og framkomu svo um munar, þar koma 

litlu sigrarnir sem meðal annars gefa starfinu gildi, þú finnur að þú ert að gera 

eitthvað rétt. Hinir þrír hafa stigið lítil skref í rétta átt og vinna okkar heldur 

áfram. Ég held áfram að styrkja sundtökin, finna leiðir til að mæta 

nemendunum. Fagmaðurinn ég held áfram að styrkjast í starfi og starfshæfni 

mín verður meiri. 

4.3.1 Teymisvinna 

Ég hafði ekki leitt hugann mikið að þess konar fyrirkomulagi að starfa í teymi 

eða kenna saman þegar ég sótti um vinnuna. Það átti að prófa slíkt þetta 

skólaár þar sem árgangurinn átti að vera einn bekkur í tveimur 

umsjónarhópum með þrjá kennara en tveir með umsjón. Þetta lagðist hins 

vegar vel í mig og ég hafði góða tilfinningu fyrir þessu þegar farið var af stað.  

Rannsóknir hafa sýnt að skipulögð og markviss teymisvinna innan skóla geti 

hjálpað kennurum sem eru nýútskrifaðir og  ný komnir til starfa (Helga 

Hauksdóttir, 2010). Í samvinnunni gefst tækifæri til ígrundunar sem hjálpar 

og eflir fagvitund kennara, áherslan færist yfir á þá og þeirra kennsluaðferðir. 

Þeir fara að velta fyrir sér af hverju hlutirnir eru gerðir eins og raun ber vitni. 

Á stundatöflu hjá okkur er gert ráð fyrir tveimur tímum á viku í svokallaða 

árgangafundi. Þar skipulögðum við starfið okkar. Hins vegar var það svo að 

við nýttum mun meiri tíma í slíkt, á leið í kaffi og úr kaffi, á leið í mat, í 

matartímanum, á leið úr mat, margar lausar stundir voru nýttar. Við höfðum 

þrjár stofur til umráða og hægt var að labba á milli þeirra innan frá. Við 

kenndum sama námsefni á sama tíma, nemendum var blandað saman í 

mismunandi hópa og kenndum við hópunum þvert á umsjónarhópa, allt eftir 

þeim áherslum sem við vorum að vinna með. „Við byrjuðum með þarfaskiptu 

hópana í þessari viku og það gekk fínt. Við fínpússum hópana eftir því sem á 

þarf að halda og færum nemendur á milli séu verkefni of krefjandi fyrir þau 

eða ekki nógu krefjandi“ (rannsóknardagbók, 8. september 2014). Markmið 

okkar var að auka færni þeirra, því voru hóparnir í byrjun byggðir upp frá 

hvernig við gætum sem best aukið færni þeirra. Við breyttum oft: 

Við ákváðum að taka þessar bekkjar-/hópaskiptingu skrefinu 

lengra þessa vikuna og fluttum fjóra nemendur á milli hópa í lok 

vikunnar. Úr mínum hóp fóru tveir og ég fékk tvo aðra í staðinn. 

Ástæða þess að við ákváðum að prufa þetta er sú staðreynd að 

í mínum hóp eru nokkuð margir þungir og erfiðir einstaklingar, 

tifandi tímasprengjur og til að létta álagið af restinni af 

nemendum ákváðum við að færa þann sem er að draga marga 

aðra niður með sér í neikvæðninni. Hann á einnig mjög erfitt 

með að sleppa tökunum á öðrum nemanda, er mjög upptekinn 

af hegðun hans og því sem hann er að gera og ekki gera. 

(Rannsóknardagbók, 17. október 2014) 

Bara þessi þáttur, að hafa möguleika á að færa nemendur á milli hefur 

hjálpað okkur svo mikið í okkar vinnu. Það gefur okkur tækifæri á að nálgast 

nemendur frá ólíkum sjónarhornum. „Mér finnst skólinn … vera búinn að 

standa sig mjög vel, öll úrræði eru nýtt og prófuð, það er leitað til foreldra 

eftir hugmyndum, þeir … eru tilbúnir að vinna með okkur. Vona að skólinn 

haldi áfram á sömu braut, … og við finnum leiðir fyrir þessa gaura til að fóta 

sig í sameiningu með foreldrum (rannsóknardagbók, 19. nóvember 2014). 

Það er þannig að við erum öll mismunandi og náum misvel saman. 

Sumstaðar ná einstaklingar ekki saman og mikill tími fer í að vera á móti, 

bara til að vera á móti. Með þessu fyrirkomulagi okkar höfum við náð að 

mæta þörfum fleiri nemenda heldur en ef við værum hvor í sinni stofunni 

þar sem tíma okkar væri skipt á annan hátt.  

Finnst ákveðið öryggi að hafa Lilju í næstu stofu þar sem það er 

virkilega gott að leita til hennar. Veit samt ekki hvort ég treysti 

um of á hana? Gæti það verið ástæðan að ég upplifði vanmátt 

minn? Að mér fannst ég ekki hafa stjórn á aðstæðum? Ef svo er 

þá þarf ég aðeins að taka mig á því ég get ekki endalaust leitað 

til hennar, hún hefur sinn umsjónarhóp þó svo að við séum tvær 

í þessu, ég með minn og svo kemur þriðji kennarinn inn í þetta 

samstarf líka. Ég þarf að merkja eftir og athuga hvort þetta sé 

tilfellið og ef svo er, að ég treysti of mikið á hana þá þarf ég 

aðeins að taka mig á! (Rannsóknardagbók, 8. desember 2014) 

Þegar ég skrifaði þessar línur í lok dagsins 8. desember hafði eitt og annað 

gengið á afturfótunum. Það var mánudagur, sem kemur ekki óvart en fyrsti 

dagurinn sem ég fann fyrir uppgjöf. Eftir frímínúturnar hafði allt farið út og 

suður. Einn nemandi var að kljást við kvíða út af sundi og aðgerð sem hann 

átti að gangast undir í janúar. Ég endaði á að hringja í foreldra og athuga 

hvort ég ætti frekar að finna til verkefni sem hann gæti unnið á bókasafninu 

og farið svo heim þegar sundinu væri lokið, vildi ekki leyfa honum að fara 

heim þar sem hann gæti nýtt sér það úrræði þegar hann ‚vill ekki‘ næst fara 

í sund. 

Annað atvik átti sér stað í frímínútum á milli eins af drengjunum mínum og 

hóp af stelpum sem kom með inn í kennslustundina. Þriðja atvikið var þegar 

tveimur öðrum af drengjunum mínum lenti saman í frímínútum vegna 

hjólabrettis sem annar þeirra á. Í fjórða tilvikinu var einn af drengjunum 

mínum í því að reyna að finna sér einhvern til að pikka og pota í. „Ég finn að 

ég þarf að finna honum eitthvað hlutverk, veit bara ekki hvað það á að vera 

og þessar teygjur sem hann er að safna, hann vill ekki leysa þær út. Segist 

ætla að safna fyrir heilum degi“ (rannsóknardagbók, 8. desember 2014). 

Dagurinn endaði á að ég hafi samband við móður drengsins sem lenti saman 

við stelpurnar þar sem hann var miður sín og ég vildi upplýsa hana um það. 

Fékk aftur símtal frá henni þar sem enn frekari útskýringar komu á hegðun 

og viðbrögðum drengsins. Hún ætlaði að ræða við foreldra þeirra drengja 

sem höfðu verið í þessu með stelpunum og ég ætlaði að ræða við þau öll 

saman daginn eftir. 

Þarna í þessum aðstæðum fann ég hversu gott mér hefur fundist að geta 

leitað til Lilju eftir ráðleggingum en kannski voru hugsanir mínar um að ég 

leitaði of oft til hennar réttar? Er ég hugsa nánar um það þá finnst mér það 

ekki, mögulega ef ég væri á fjórða ári í kennslu en ég var að stíga mín fyrstu 

skref í kennslu, með krefjandi árgang og rannsóknir hafa sýnt að nýliðar í 

kennslu þurfa nokkur ár til að ná tökum á starfinu. Má vera að nemendur 

mínir hafi fundið óöryggi hjá mér vegna þess að Lilja var ekki á svæðinu? Ég 

veit að ég þarf að stíga mín skref að sjálfsdáðum en þetta er kannski pínu 

lítið eins og þegar við byrjum að synda. Í byrjun notum við kúta sem halda 

okkur á floti og síðan vinnum við í því að losa okkur við þá hægt og rólega, 

eftir því sem við verðum sterkari og sjálfsöruggari í vatninu. Það sem hvetur 

mig áfram og minnir mig á hversu vel starfandi teymið er þegar hrós eins og 

þetta berst: 

Langaði bara að segja þér svona í lok sérstaklega hressandi viku 

að þú ert að standa þig svo fáránlega vel, ótrúlega öflug. Þetta 

er ekki verkefni fyrir hvern sem er en þú ert frábær í því sem þú 

gerir. Ég er þakklát fyrir það alla daga að hafa þig með mér í 

þessu. (Tölvupóstur, 25. janúar 2015) 

4.3.2 Starfskenning 

Hvernig ég nálgast kennsluna byggir meðal annars á því sem kennaranámið 

hefur kennt mér. Einnig þeirri reynslu sem kemur með kennarastarfinu ásamt 

mínum persónulegum gildum, hvers vegna geri ég það sem ég geri. Þegar ég 

hóf kennaranámið mitt hafði ég fyrirfram ákveðnar hugmyndir um hvernig 

kennari ég vildi verða, starfskenning mín var tekin að mótast. Hún síðan 

breytist og styrkist á meðan ég þróa mig sem fagmann í gegnum kennsluna. 

Hluti af starfskenningu minni byggði ég á hugmyndum um samvinnunám og 

gerir enn. „Við keyrðum af stað með samvinnuverkefni í náttúrufræði. Þau 

fengu frjálsar hendur með verkefnið en mörg hver eru ekki að höndla það á 

meðan aðrir klára verkefnið á teljandi vandkvæða og flottum frágangi“ 

(rannsóknardagbók, 15. október 2014). Þarna þurfti meirihlutinn nánari 

leiðbeiningar með, ég lærði af þeim mistökum. Ég gerði ráð fyrir að þau kynnu 

meira en þau gerðu en ég hætti samt ekki, ég held áfram og að lokum tekst 

þetta. Ástæða þess að ég vil hafa samvinnuborð inn í stofu hjá mér er vegna 

þess að ég vil sjá samvinnu milli nemenda. Ég vil sjá að nemendur læri að leita 

hver til annars, að þau kunni og geti spurt hvert annað áður en þau leita til 

kennara með spurningu sem næsti sætisfélagi hefur jafnvel svarið við. Allt 

þetta er þjálfunaratriði sem þarf að þjálfa upp hjá nemendum, gera þau 

sjálfstæðari í vinnu og kenna þeim að byrja að leita bjarga á öðrum stöðum 

en hjá kennaranum. Þau sjálf kunna meira en þau gera sér grein fyrir og þurfa 

að læra að treysta sjálfum sér og sinni þekkingu. 

Í verkefni sem þau unnu seinna yfir önnina í landfræði höfðum við útbúið enn 

frekari leiðbeiningar fyrir þau en það gekk ekki nógu smurt. Það eru alltaf 

einhverjir sem eiga erfitt með samvinnu „mikill tími fer í fíflalæti hjá mörgum. 

Langar að halda áfram með svona vinnu þar sem hún er gríðarlega mikilvæg 

og mikilvægt að krakkarnir nái tökum á þessu“ (rannsóknardagbók, 14. 

janúar 2015). Kannski ég þurfi að hugsa þetta enn frekar og minnka? En þrátt 

fyrir þessa hnökra í verkefnavinnu finnst mér mikilvægt að halda henni áfram. 

„Vorum með samvinnupróf í náttúrufræði þar sem þau mega hafa bókina 

með sér og eru tvö til þrjú í hóp. Það gengur líka illa, þau spyrja og spyrja. 

Einhvern veginn verða þau að læra og er þá ekki best að henda sér í djúpu 

laugina?“ (rannsóknardagbók, 14. janúar 2015). 

Þegar ég raða niður á borð eða raða nemendum í hópa verð ég að passa upp 

á styrkleika hvers og eins. Þannig að allir fái að njóta sín og námslega sterkari 

nemendum er blandað með þeim sem eru ekki eins sterkir námslega og 

einnig öfugt. Að sterkir nemendur fái líka að vera saman. Styrkleikarnir eru 

mismunandi og því mikilvægt að vanda til verka, hvort sem verið er að raða í 

hópa eða á borð. Vinnusemi nemenda er mismunandi, oft er erfitt að fá þau 

til vinnu og yfirleitt eru þetta sömu nemendurnir sem er erfitt að fá til vinnu. 

Því þarf að passa vel upp á þá nemendur og sérstaklega hvar þeir sitja, 

duglegir krakkar drífa þau yfirleitt í vinnu. „Fyrir mér eru þetta mjög mikilvæg 

atriði sem krakkarnir þurfa að ná góðum tökum á“ (rannsóknardagbók 9. 

janúar 2015). 

Við gerum ekki sömu kröfur til þeirra allra. Þeir sem eru illa staddir námslega 

hafa önnur úrræði, þau gera til dæmis styttri sögur, sum skrifum við fyrir. Þá 

segja þau okkur söguna sína, við skrifum á krassblað og þau endurskrifa í 

bækurnar sínar. Námsefni er lesið upp í sameiningu fyrir hópinn, fyrirmæli 

eru lesin fyrir þau sem eiga erfitt með lesturinn. Það er stöðugt verið að leita 

leiða til að búa öllum gott námsumhverfi og að allir upplifi og finni að þeir 

geti treyst umhverfinu, kennurum og samnemendum. Að þeim finnist þeir 

tilheyra og séu hluti af hópi. En það getur verið erfitt þegar þú ert í miðdeild 

og finnst eins og heimurinn eigi að snúast í kringum þig og engan annann, þú 

ert nafli alheimsins. „Að sjálfsögðu þurfa þau að læra að sýna samkennd en 

það er ekki sama hvernig er farið að því. Einnig eiga þau að finna að þau geti 

treyst því umhverfi sem þau eru í. Eiga ekki að þurfa að hafa áhyggjur af því 

hvernig dagurinn verði, mun þessi halda áfram að pikka og pota í mig?“ 

(rannsóknardagbók, 9. desember 2014). 

Það er eitt og annað sem hefur áhrif á hvernig kennarinn nálgast starfið sitt 

og stundum eru þessir þættir sem mynda starfskenninguna ósýnilegir. Það 

sem hefur gefið starfinu mínu gildi eru atvik eins og þetta hér: 

Þegar tíminn byrjaði tók ég [hann] fram og hrósaði honum fyrir 

hve vel hann hafði staðið sig um morguninn. Hann hafði lesið án 

þess að vera með vesen, unnið í ensku og tekið þátt í þeirri litlu 

umræðu sem hafði átt sér stað í kringum bókina. Sagði við hann 

að mig langaði rosalega mikið til að gefa honum risa knús og þá 

kom það sem kom mér virkilega á óvart og það var að hann gaf 

leyfi á það og meira að segja knúsaði á móti. Þetta móment varð 

næstum til þess að ég færi að gráta. Svo ánægð var ég og ég 

upplifði svona „vá-móment, ég er að gera eitthvað rétt“ í 

kennslunni. Nokkru seinna tilkynnti [hann] mér það að hann 

nennti ekki lengur að vera „óþekkur.“ Þessu ætlaði ég ekki að 

trúa, jú jú hann var svo sem að pikka og pota í hina en ekkert 

meira en margur annar gerði og gerir. Mótþróinn var ekki til 

staðar á þessum tímapunkti. (Rannsóknardagbók, 10. desember 

2014) 

4.4 Samantekt 

Þetta ferðalag sem ég lagði af stað í haustið 2014 þegar ég steig skrefið og 

réð mig til vinnu í Fjarðarskóla var skemmtilegt, krefjandi og síðast en ekki 

síst lærdómsríkt. Ég dýfði mér til sunds í djúpa enda laugarinnar, án þess að 

vera með sundtökin á hreinu, hafði hugmyndir um hvernig ég ætti að gera. 

Marvaðinn var troðinn ótt og títt sem hélt mér á floti á meðan ég áttaði mig 

á hvernig væri best að nýta þau sundtök sem sýnd höfðu verið. Alltaf komst 

ég upp þegar ég byrjaði að sökkva en núna finn ég að sundtökin eru að 

styrkjast. Ég næ að hvíla mig á marvaðanum þó að ég grípi stundum til hans 

þegar mér finnst ég vera á niðurleið. Ég mun ná yfir að bakkanum á hinum 

endanum að lokum, sundferðin er rétt að hefjast, sundtökin eru að styrkjast. 

Stjórnendur og samkennarar voru dugleg að benda mér á sundtök til að 

prófa, það veitti mér stuðning. Skólinn sem slíkur bjó yfir verkfærum sem ég 

gat nýtt mér sem kúta, allt stuðlaði þetta að styrkari sundtökum en það 

kostaði líka margar æfingar og langa viðveru. Ég held áfram að styrkja mig 

sem fagmann í mínu starfi, starfskenningin hefur að sjálfsögðu áhrif á hvernig 

ég nálgast starfið en hún styrkist eftir því sem sundtökin verða sterkari, 

persónulega hæfnin og starfshæfnin eykst. 

4.4.1 Ég man 

Það er komið að kaflaskilum í þessu verkefni. Starfendarannsókn getur haldið 

áfram því í þessu ferli vakna yfirleitt nýjar spurningar sem geta leitt af sér ný 

verkefni. Til að loka þessu verkefni hugsa ég til baka og þessar hugleiðingar 

verða til sem gætu þó mögulega knúið spíralinn áfram. 

Ég man tímann sem fór í að finna leiðir til að ná tökum á bekkjarstjórninni, 

vera mætt fimm mínútum fyrr í kennslustofuna og prófa að skrifa einföld 

fyrirmæli á töfluna.  

Ég man tímann sem fór í að endurskipuleggja í stofunni og finna út hverjir 

gætu setið saman og hverjir mættu ekki vera í augnlínu. 

Ég man þegar ég varð reið og það skilaði mér hljóði í fimm mínútur.   

Ég man að þegar ég upplifði kunnáttuleysi gat ég labbað yfir til Lilju eða tekið 

upp tólið, spurt og fengið ráðleggingar.  

Ég man tímana sem við sátum saman á árgangafundi og ræddum í 

sameiningu árganginn, hvað við gætum gert og hvernig við gætum mætt 

nemendahópnum.  

Ég man tímann sem fór í hópaskiptingar, finna út hverjir gætu verið saman 

og hverjir þyrftu að fá „pásu“ frá krefjandi nemendum í þessu tiltekna 

hópastarfi. 

Ég man hversu vel mér leið þegar ég fékk hrós fyrir vinnuna mína, bæði frá 

stjórnendum og samkennurum. 

Ég man hvað mér fannst stundum erfitt að tala við foreldra ef það voru 

vandamál. 

Ég man eftir faðmlögunum sem ég fékk í lok dags þegar ég ætlaði að kveðja 

nemendur með handabandi. 

Ég man hvað mér fannst oft erfitt í vinnunni en samt var svo gaman, ég man 

hvernig ég fann að þetta var það sem mig langar að starfa við.

5  Umræða 

Í þessum kafla mun ég fjalla um niðurstöður rannsóknarinnar í heild sinni og 

tengja við fræðilegan bakgrunn verkefnisins sem og draga saman svör mín 

við rannsóknarspurningum tveimur sem lagt var upp með í upphafi. Markmið 

mitt var að skilja hvernig ég, kennari á fyrsta ári næ tökum á bekkjarstjórn. 

5.1 Fyrsta árið í kennslu: að ná tökum á bekkjarstjórn 

Í upphafi líkti ég þessari vegferð við það að stinga sér til sunds í djúpa enda 

laugarinnar og ég væri stöðugt að troða marvaða til að halda mér á floti. 

Stundtökum fjölgaði og þau styrktust eftir því sem starfshæfni mín varð meiri 

og persónulega færni mín jókst. Kennaranámið lagði til grunn að ákveðnum 

stundtökum sem ég gat nýtt mér og stefna skólans er ég starfa við býður upp 

einnig upp á viðbótarsundtök eða kúta sem gera mig sterkari og bæta við þá 

þekkingu sem ég hef fyrir.  

Ég man hvað mér fannst oft erfitt í vinnunni en samt var svo gaman, ég man 

hvernig ég fann að þetta var það sem mig langar að starfa við en fyrsta árið í 

kennslu reynist mörgum krefjandi eins og Lilja (2012), María (2007) og 

Feiman-Nemser (2003) benda á. Það var engin undantekning í mínu tilviki. 

Dagarnir voru langir þar sem ég sat oft fram á kvöld við að leita leiða svo ég 

gæti mætt þörfum nemenda minna, en á sama tíma og mér fannst starfið 

krefjandi fannst mér það líka skemmtilegt. Enginn dagur var eins og alltaf 

eitthvað nýtt til að takast á við þar sem fjölbreyttum nemendahópi fylgja 

fjölbreyttar áskoranir. Ég upplifði mig aldrei eina, það var alltaf einhver sem 

ég gat leitað til hvort sem það var samkennarar eða stjórnendur. Það er í 

samræmi við niðurstöður Maríu Steingrímsdóttur (2007) um mikilvægi þess 

að huga vel að starfsaðstæðum kennara í upphafi kennsluferils þeirra. 

Ingersoll og Smith, (2003) nefna að þar sem skipulagður stuðningur er til 

staðar frá upphafi og markviss og góð leiðsögn, þá gangi nýliða í kennslu 

betur, brottfall meðal þeirra sé minna. Ég man að þegar ég upplifði 

kunnáttuleysi gat ég labbað yfir til Lilju eða tekið upp tólið, spurt og fengið 

ráðleggingar. Fyrsta starfsárið hefur mótandi áhrif á starf kennara til 

framtíðar, þetta er mikilvægur tími í starfsferli kennara (Day og Gu, 2010). 

Það viðmót sem ég mætti, hvernig tekið var á móti okkur í upphafi skólaársins 

hafði mikið að segja, ég fann að ég var velkomin og mikið var lagt upp úr að 

hrista kennarahópinn saman. Þar sem skólaumhverfið tekur nýútskrifuðum 

kennurum ekki sem nýliðum eða lítið er um stuðning eru meiri líkur á að 

kennarar hætti, aðstæður í skólanum standa ekki undir væntingum og því 

hætta kennarar (Gonzales og Sosa, 1993). Í rannsókn Maríu (2007) kom í ljós 

að nýliðar í kennslu höfðu fullt af hugmyndum um hvernig  þeir vildu kenna 

og hvað þeir vildu leggja áherslu á en fundu ekki þann stuðning sem þeir 

þurftu á að halda til að aðlagast starfinu. Þær hugmyndir sem ég kom með 

var samkennari minn alltaf tilbúinn að prófa. 

Day og Gu (2010) skipta starfsferli kennara í þrjú tímabil, upphaf, miðbik og 

lok kennsluferils þar sem hvert tímabil skiptist síðan í tvö stig, sem verða því 

alls að sex stigum. Þeir tala um fjölda kennsluára en ekki lífaldur kennara. 

Fyrsta tímabilið skiptist í tvö stig, 0-3 ár og 4-7 ár og fell ég undir fyrsta stigið 

á fyrsta tímabilinu með 0-3 ára reynslu. Á þessum árum fer tími kennara í að 

finna sig í starfi og á fyrra stiginu er það ábyrgðin sem er umhugsunarefnið 

sem liggur á kennurum ásamt stuðningi og áskorunum sem fylgja starfinu. 

Það var eins með mig því ég fann til ábyrgðarinnar. Ég var stöðugt að leita 

leiða til að mæta ólíkum þörfum nemenda minna, leitast við að mynda tengsl 

við foreldra, ná upp því samstarfi sem skiptir máli með velferð nemenda að 

leiðarljósi. Feiman-Nemser (2003) telur að nýir kennarar þurfi þrjú til fjögur 

ár til að öðlast starfshæfni en Ragnhildur Bjarnadóttir (2004) skilgreinir 

starfshæfni sem getuna til að fást við viðfangsefni starfsins eins og þau eru 

skilgreind á hverjum tíma. Ég man tímann sem fór í hópaskiptingar, finna út 

hverjir gætu verið saman og hverjir þyrftu að fá „pásu“ frá krefjandi 

nemendum í þessu tiltekna hópastarfi sem framundan var. Ég var í mikilli 

innri baráttu við að reyna að láta allt ganga upp og verkefnalistinn var 

endalaus að mér fannst, alltaf hægt að gera betur. Ég þurfti að tileinka mér 

það fljótt, að ráði samkennara, að draga mörkin. Vera skipulögð og hafa hjá 

mér mismunandi stílabækur til að halda utan um þau verkefni sem vinna 

þurfti. Ég horfði mikið inn á við til að sjá hvernig ég gæti mætt nemendum 

mínum, sjá hvernig ég gæti breytt hjá mér, mínum starfsaðferðum. Ég var að 

ná tökum á persónulegri hæfni, finna mig í starfi, til þess að ná tökum á 

hagnýtri færni og faglegri þekkingu til að geta sinnt kennarastarfinu eins og 

Ragnhildur (2004) bendir á. Ég fann einnig hvernig þættir eins og að setja 

mörk og ná að stjórna nemendahópnum skipti mig máli. Að vera skilmerkileg, 

samkvæm sjálfri mér og þolinmóð í samskiptum mínum við nemendur. Búa 

yfir sjálfstjórn í mismunandi aðstæðum, að geta leyst ágreiningsefni meðal 

nemenda. Geta sinnt foreldrum og átt í samskiptum við þá og hjálpað þeim 

nemendum sem eiga við erfiðleika að stríða, en þetta eru allt þættir sem 

kennaranemar nefndu í rannsókn Ragnhildar (2004) að þeir vildu ná tökum 

á. Það á einnig við um mig. 

Samkvæmt lögum um grunnskóla nr. 91/2008 eiga nemendur rétt á kennslu 

við hæfi óháð sérþörfum þeirra, allir nemendur eiga rétt á kennslu við hæfi. 

Því skiptir miklu máli að kennarar nútímans hafi víðtæka þekkingu á til dæmis 

námsörðugleikum svo þeir séu betur í stakk búnir að kenna í blönduðum 

nemendahóp. Einnig að takast á við einelti og áföll í nemendahópnum og 

samskiptavanda milli nemenda. Í öllu þessu ferli þurfa kennarar líka að eiga 

uppbyggileg samskipti við nemendur, foreldra og annað starfsfólk líkt og 

Ingvar Sigurgeirsson (2003) nefnir. Ég man tímana sem við sátum saman á 

árgangafundi og ræddum í sameiningu um árganginn, hvað við gætum gert 

og hvernig við gætum mætt nemendahópnum. Hóparnir voru fínpússaðir 

eftir þörfum, nemendur færðir á milli hópa út frá verkefnum, allt til að finna 

og fá nemendum verkefni við  hæfi.  

Ég man tímann sem fór í að endurskipuleggja í stofunni og finna út hverjir 

gætu setið saman og hverjir mættu ekki vera í augnlínu. Kennarar hafa 

töluverð áhrif á hegðun nemenda sinna samkvæmt Barbetta, Norona og 

Bicard (2005). Það er erfitt að ná fram árangursríkri kennslu í skólastofunni 

ef henni er illa stjórnað. Við slíkar aðstæður eiga kennarar í vandræðum með 

að kenna og nemendur læra afskaplega lítið.  Það kom oft fyrir að ég fann að 

mig vantaði ýmsar aðferðir eða leiðir til að ná til nemenda og ná ró í hópinn. 

Ég fann að mig vantaði upp á bekkjarstjórn og ná aga því ég vildi ekki upplausn 

í nemendahópinn. Ég vildi ná fram andrúmslofti í skólastofuna þar sem 

nemendum leið vel og þeim fyndist þau vera örugg. Ég man tímann sem fór í 

að finna leiðir til að ná tökum á bekkjarstjórninni, vera mætt fimm mínútum 

fyrr í kennslustofuna og prófa að skrifa einföld fyrirmæli á töfluna. Svona litlir 

hlutir skiptu miklu máli og mikill tími fór í. Kennaranámið lagði til ákveðin 

grunn, okkur var bent á að prófa að mæta fyrr í skólastofuna. Ég prófaði og 

það virkaði. Einföld skilaboð á töfluna, ég prófaði og það virkaði. En þetta eru 

líka þættir sem þjálfast í starfi, hæfni sem byggir á kunnáttu, persónulegri 

hæfni sem byggir á hagnýtri færni og faglegri þekkingu. Það var ekki góð 

tilfinning að upplifa að ég hefði ekki stjórn á aðstæðum. Nemendahópurinn 

er mismunandi og það er eitthvað sem kennaranámið getur ekki undirbúið 

þig undir, þar kemur starfshæfni og reynslan inn. Niðurstöður úr rannsókn 

Ingvars og Ingibjargar (2006) benda til að þar sem kennarar telja sig hafa góð 

tök á hegðun nemenda og þar sem góður skólabragur og jákvætt viðhorf ríkir 

til nemenda er að mati kennara minna um hegðunarvanda nemenda. 

Tomlinson (2005) segir að allir kennarar þurfi að læra ákveðin atriði þegar 

þeir koma til starfa, þau eru þeim ekki meðfædd eins og til dæmis hvernig 

eigi að stjórna bekk. Það sé hæfileiki sem þróist með tímanum hjá kennurum. 

Það er mikilvægt að kennsluumhverfið styðji þá kennsluhætti sem kennari 

leggur áherslu á. Kennarar ættu að vera óhræddir við að breyta uppröðun 

sinni í skólastofunni, hvort sem það er innan dagsins eða milli daga (Ingvar 

Sigurgeirsson, 1995). Viðfangsefni dagsins ættu í raun og veru að stjórna 

uppröðun í skólastofunni út frá þeim kennslufræðilegu viðhorfum sem 

kennarinn hefur. Þó að ég hafi ekki verið dugleg að breyta mikið innan dagsins 

þá breytti ég milli daga, stundum liðu nokkrir dagar en stundum breytti ég 

daginn eftir.  

Þetta starf er síður en svo einfalt og því fylgir enginn fyrirfram ákveðinn 

leiðarvísir þar sem það er svo margt sem hefur áhrif á hvaða leið kennarar 

fara að bekkjarstjórn. Maður býr yfir ákveðnum grunni sem kennaranámið 

leggur til og það skiptir máli að vera opinn fyrir margbreytileika 

nemendahópsins (Jóhanna og Hafdís, 2010). Fleiri fræðimenn, íslenskir og 

erlendir (Schön, 1983; Tomlinson, 2005; Edda Kjartansdóttir, 2006; Jóhanna 

Karlsdóttir  og Hafdís Guðjónsdóttir, 2010; Lilja M. Jónsdóttir, 2012) benda á 

mikilvægi ígrundunar í kennarastarfinu. Að kennarar velti fyrir sér af hverju 

þeir geri eins og þeir gera og á hverju þeir byggi sína kennslu. Þannig stuðli 

þeir að framþróun eigin fagmennsku og eflingu fagvitundar. Næsti undirkafli 

fjallar um hvernig það gerðist hjá mér. 

5.2 Fagmennska og fagvitund: starfskenning í þróun 

Í öllu þessu ferli þar sem ég var að ná tökum á bekkjarstjórn gerðist eitt og 

annað sem hafði áhrif á mína fagmennsku og fagvitund. Ég styrktist í 

skoðunum mínum á því hvernig kennari ég vildi verða. Ég sé mig ekki sem 

kennara í yfirfærsluhlutverki líkt og Good og Brophy (1997) fjalla um. Ég sé 

mig sem kennara sem miðlar, hjálpar nemendum að finna leiðir og gera 

nemendur ábyrga fyrir sínu námi. Hugmyndafræði hugsmíðahyggju heillar 

mig og mig langar til að ná góðum tökum á þeirri hugmyndafræði þar sem 

margar kennsluaðferðir hafa verið þróaðar sem byggja á henni. Flestir 

kennaranemar hafa ákveðnar hugmyndir um hvernig kennarar þeir vilja 

verða þegar þeir hefja störf. Þeir hafa fyrirfram mótaðar hugmyndir, 

starfskenning þeirra er byrjuð að mótast (Hafdís Guðjónsdóttir, 2004). 

Amboð faglegrar starfskenningar gengur á þremur tannhjólum þar sem hvert 

tannhjól táknar ákveðinn hluta starfskenningar (Hafdís Guðjónsdóttir, 2004). 

Fræðileg rök: hvernig skil ég? Til að nám eigi sér stað hjá nemendum verður 

kennari að bjóða upp á námsumhverfi sem er hvetjandi og það gerist í 

umhverfi þar sem ákveðnar reglur gilda og traust og virðing ríkir. Kennari 

verður að hafa stjórnina, bekkjarstjórn er í hans höndum. Ég verð að skapa 

þær aðstæður hjá nemendum, umhverfið verður að vekja áhuga og þeim 

verður að líða vel. Þess vegna skiptir máli hvernig ég skipulegg vinnuna, 

hvernig ég kem fram og hvernig ég kem skilaboðunum áleiðis til nemenda. 

Framkvæmd: hvað geri ég? Ég breyti og bæti eftir þörfum. Ég finn út hvernig 

best er fyrir nemendur að sitja saman út frá þeim sjónarmiðum sem ég legg 

áherslu á og tel að muni gagnast þeim í sínu námsferðalagi, hver á sínum 

hraða. Siðfræðileg rök: hvers vegna geri ég? Hugmyndafræði samvinnunáms 

heillar mig. Með samvinnunámi eykst félagsfærni nemenda ef hún er notuð 

reglulega því nemendur læra að vinna saman, þeir læra að nýta hæfni hvers 

annars og þeir læra að virða og meta hvern annan (Guðrún Pétursdóttir, 

2003). Umhverfið okkar hefur breyst, aðgengi að upplýsingum hefur breyst, 

tilkoma Internetsins hefur stytt vegalengdir. Atvinnulíf nútímans gengur að 

miklu leyti út á samvinnu og kennarar í núinu verða að bregðast við. Mín leið 

er að virkja samvinnu meðal nemenda. Það er ekki öllum eðlislægt að vinna í 

hóp, heilmikið nám er fólgið í því að læra að vinna saman. Komast að 

sameiginlegri niðurstöðu, finna styrkleika hvers annars og leyfa þeim að njóta 

sín, taka tillit hvert til annars. Við komumst ekkert áfram ef einhver annar 

vinnur vinnuna fyrir okkur. Þess vegna hefur mikill tími farið í uppröðun í 

skólastofunni, raða niður á borð þannig að hver og einn fær að njóta sín og 

að tekið sé tillit til mismunandi styrkleika nemenda.   

Kennsluumhverfið nútímans er fjölbreytt og þarfir nemenda mismunandi. 

Það er margt sem hefur áhrif á starf kennarans og fyrir nýliða í starfi getur 

þetta verið yfirþyrmandi, eins og komið hefur fram. Í rannsókn Helgu 

Hauksdóttur (2010) kemur fram að skipulögð og markviss teymisvinna geti 

verið góð hjálp fyrir kennara sem eru nýútskrifaðir. Í mínu tilfelli hefur það 

verið raunin og það hefur einnig hjálpað mér í minni fagmennsku og fagþróun 

að hafa einhvern til að ræða við, það sem vel gengur og það sem betur gæti 

farið. Það að hafa samkennara, einhvern sem hægt er að leita til er gott. Það 

er einhver sem hvetur mig áfram og stappar í mig stálinu. Það er líka svo að 

ábyrgðin er ekki öll mín megin, það að deila ábyrgðinni á hópnum léttir einnig 

á. Foreldrafundir hafa verið haldnir í sameiningu, fyrir utan samtalsdaginn. 

Við höfum haft möguleika á að skipta krefjandi nemendum á milli okkar. Fleiri 

skólar á Íslandi hafa tekið upp teymiskennslu/teymisvinnu samkvæmt 

Þórhildi Helgu Þorleifsdóttur (2013). Vissulega hefur mikill tími farið í þessa 

samvinnu en þetta fyrirkomulag hefur brotið upp þá einhæfni sem getur ríkt 

með einum kennara sem sér um allt (Fitzell, 2013). Það sem mér hefur einnig 

fundist með þetta fyrirkomulag er eins og Goetz (2000) bendir á að 

fjölbreyttur kennarahópur eykur víðsýni nemenda ásamt því að styrkja færni 

nemenda til samvinnu. Fjölbreyttari kennsluaðferðir sem koma nemendum 

til góða og veitir þeim tækifæri á að tileinka sér mismunandi aðferðir við 

lærdóm. Fitzell (2013) nefnir mikilvægi þess að teymiskennarar nái vel sama, 

það sé ekki sjálfgefið. En það gerðist í mínu tilviki og fyrir það er ég 

óendanlega þakklát. Þetta hefur opnað augun mín fyrir tækifærunum sem 

felast í þessu fyrirkomulag. Ég hugsa líka að ef ég hefði staðið ein í gegnum 

þennan vetur þá geri ég ráð fyrir að upplifun mín væri önnur. Þetta 

fyrirkomulag hefur styrkt mig sem fagmann og ýtt undir fagvitund. Öll 

umræðan sem hefur átt sér stað hefur þroskað mig, ég finn að ég hef meira 

sjálfstraust, ég sem fagmaður hef eflst. Ég hef haft tækifæri til að ræða fljótt 

það sem hefur gengið vel og einnig það sem hefur ekki gengið eins vel. 

Ígrundun mín sem fagmaður hefur verið til staðar frá upphafi, hún hefur 

hjálpað mér. Þegar illa gengur ræði ég við samkennara mína, ég leita ráða og 

finn leiðir til að prófa eitthvað nýtt. Ég er í stöðugri leit að leiðum til að mæta 

nemendum mínum svo ég nái að skapa það andrúmsloft sem ég tel mikilvægt 

í skólastofunni hjá mér. Að nemendum líði vel, að nám eigi sér stað þar sem 

gagnkvæmt traust og virðing ríkir.  

5.3 Samantekt 

Þegar lagt er af stað með starfendarannsókn byrjar kennari á því að ákveða 

hvað hann vill taka fyrir, skilgreinir tilgang og setur sér markmið. Tilgangurinn 

var að styrkja sjálfa mig sem fagmann með því að efla fagvitund mína og 

starfshæfni ásamt því að þróa eigin starfskenningu. Markmiðið var að skilja 

hvernig ég, kennari á fyrsta ári, næ tökum á bekkjarstjórn.  

Ýmis kerfi eða aðferðir eru í boði fyrir kennara við að ná bekkjarstjórn en ein 

slík aðferð er borðauppröðun í skólastofunni. Það er mikilvægt að prófa sig 

áfram, vera duglegur að breyta ef vandamál koma upp og einnig að nýta þau 

verkfæri sem skólinn leggur til, SMT og Olweus í mínu tilviki, sem og þær 

aðferðir sem kynntar eru í kennaranáminu. Mikill tími fer í þennan þátt fyrir 

nýliða, margt sem þarf að huga að og passa upp á. Einnig þegar 

nemendahópurinn er nýr þá notar kennarinn meiri tíma í þennan þátt. Það 

sem hjálpaði mér var stuðningur frá samkennurum og stjórnendum, ég 

upplifði að ég var ekki ein, ég gat alltaf leitað til einhvers þegar mig vantaði 

ráðleggingar. 

Það sem styrkti fagmennsku mína á þessu ferðalagi var sú samvinna sem átti 

sér stað í gegnum teymisvinnuna og kennsluna. Samræðan við samkennara 

efldi fagvitund mína, ég gat rætt það sem vel gekk en líka það sem gekk ekki 

eins vel. Eins hafði ég umræðugrundvöll fyrir hugsanir mínar og þær 

vangaveltur sem upp komu, ég var stöðugt að ígrunda það sem ég gerði og 

leita leiða til að mæta ólíkum nemendahópnum mínum. Starfshæfni mín 

jókst jafnt og þétt, þó oft þætti mér margt erfitt og enn erfiðara að draga 

mörkin. Ég vildi standa mig vel og ná að sinna nemendum mínum en stundum 

tókst það ekki. Ég gafst þó ekki upp, hélt áfram og hugsaði um litlu sigrana. 

Ég man hversu vel mér leið þegar ég fékk hrós fyrir vinnuna mína, bæði frá 

stjórnendum og samkennurum og ég man eftir faðmlögunum sem ég fékk 

þegar ég ætlaði að kveðja nemendur með handabandi í lok dagsins. 

6  Að lokum 

Mér líður vel í vatninu, það er hlýtt og notalegt en stundum finn ég fyrir 

þreytu þegar ég hef troðið marvaða aðeins of lengi, ekki verið viss hvaða 

sundtök hentuðu á þeim tímapunkti. Ég á langa sundferð fyrir höndum en ég 

sé glitta í bakkann á hinum endanum. Þetta hefur verið ótrúlega lærdómsríkt 

ferli og því er hvergi lokið, starfið er þess eðlis. 

Markmið mitt með þessu verkefni var skilja hvernig ég, kennari á fyrsta ári, 

næ tökum á bekkjarstjórn. Tilgangurinn var að styrkja mig sem fagmann í 

mínu starfi með því að efla fagvitund mína og starfshæfni ásamt því að þróa 

mína starfskenningu. Í upphafi skrifaði ég að loknu þessu verkefni vildi ég sjá 

hvernig fagmennska mín í starfi hefði styrkst og eflst, hvernig ég hefði náð að 

aðlaga mig að kennarastarfinu og skrifað um það á þann hátt að aðrir 

kennarar á fyrsta ári gætu nýtt sér eitthvað af þeim aðferðum sem ég hef 

gripið til, að þeir sjái og finni að þeir eru ekki einir í þeirri baráttu sem fyrstu 

árin í kennslu geta verið.  

Við viljum öll vera góð í því sem við gerum en það tekst ekkert alltaf í fyrstu 

tilraun og kennslustarfið er þess eðlis að kennaranámið kennir manni ekki 

allt. Hvernig til tekst er að miklu leyti undir kennaranum sjálfum komið. Ég 

fleygði mér í djúpa enda laugarinnar og það er ég sem stjórna ferðinni, ákveð 

til hvaða sundtaka ég gríp. En skólamenningin sem ég starfa í og eftir kastar 

til mín björgunarhringjum sem leiða ferðina mína áfram þegar sundtökin eru 

ekki nægjanlega sterk hjá mér, halda mér á floti. 

Óvæntir þættir og umfang kennarastarfsins 

Það sem hefur komið mér á óvart í þessu starfi er hversu mikill tími á mínu 

fyrsta starfsári hefur farið í „litla“ hluti eins og að raða nemendum niður á 

borð eða skipta í hópa, einfalt atriði sem er þó langt í frá einfalt. Það er margt 

smátt sem þarf að huga að, eins og til dæmis augnsamskipti nemenda, 

námslega staða, félagatengsl og hvar flöskuhálsar geta myndast í stofunni. Til 

að nám eigi sér stað hjá nemendum verður þeim að líða vel í skólastofunni, 

þau verða að vita hvar mörkin liggja, skólastofunni þarf að vera vel stjórnað. 

En það er ekki sama hvernig henni er stjórnað, það þarf að ríkja traust á milli 

þeirra sem þar deila rými, milli nemenda sjálfra og milli nemenda og 

kennarans.  

Starf umsjónarkennarans er umfangsmikið, það er að mörgu að hyggja. Ég 

var ekki búin að átta mig á því þegar ég tók til starfa. Það er ekki nóg að ég 

kunni allar þær námsgreinar sem ég á að kenna, ég þarf líka að vita hvernig 

er best að koma innihaldinu til skila og þar duga ekki til ein eða tvær aðferðir, 

þær verða að vera fjölbreyttar. Ég þarf líka að þekkja til námsörðugleika, 

hvernig þeir geta birst hjá nemendum og vita til hvaða aðgerða ég get gripið 

svo ég geti mætt mismunandi þörfum þeirra. Við eigum að vera í 

uppbyggilegu samstarfi við nemendur svo þau nái að blómstra og nýta 

hæfileika sína, þegar illa gengur og hópur nemenda er illa upplagður á ég að 

hafa kunnáttu til að vera frjó og skapandi í aðstæðum þar sem okkur langar 

flestum að leggjast í gólfið og jafnvel fá að hverfa í smá tíma. Fyrsta árið og 

árin á eftir fara í að læra og slípa þá kunnáttu sem ég hafði í upphafi, þá 

þekkingu sem kennaranámið lagði til. Ábyrgðin sem ég ber er mikil og 

stundum fannst mér hún yfirþyrmandi, þá þurfti ég að draga andann djúpt og 

finna stað til að byrja á. 

Samskipti við foreldra hafa líka komið mér á óvart og það skiptir miklu máli 

fyrir kennara að hafa foreldra með sér í liði, samvinna við þau er mikilvæg. 

Öll umræða sem á sér stað heima fyrir smitar út í skólann og hefur áhrif á 

hegðun nemenda. Fyrir mér var þetta stór skref að stíga, öll þau samskipti 

sem þarf að eiga við foreldra. Hringja þegar illa gengur og láta vita. Senda 

tölvupóst heim þegar vel gengur og muna að hrósa. Senda hvatningarpósta 

heim um að nú þurfi að taka á heimalestri, meta hvert dæmi fyrir sig og 

ákveða hvenær þurfi að grípa inn í aðstæður og láta vita. Þetta eru þættir 

sem ég slípast í eftir því sem líður á og reynslan kennir mér, starfshæfni mín 

eykst og þessir hlutir verða þægilegri að vinna með. 

Fagmennskan og framhaldið 

Í öllu þessu ferli sem fyrsta árið í kennslu er hefur fagmennska mín og 

fagvitund aukist. Ég er orðin sterkari en hef ekki náð fullum styrk, það kemur 

með reynslunni sem kennsluárin færa mér. Teymisvinnan og teymiskennslan 

hefur verið mér ómetanlegur stuðningur í þessu ferli. Það að hitta á kennara 

sem smellur með manni er einstakt. Við vorum lausnamiðaðar í öllu okkar 

ferli, samstíga, við gáfum okkur alltaf tíma til að ræða málin, hvað gekk vel og 

hvað við þurftum að laga. Stjórnendur gáfu okkur tíma til þess, tvisvar í viku 

var árgangafundur en við vorum líka duglegar að nýta matartíma, kaffitíma 

og hverja þá stund sem við þurftum til að ræða málin og komast að lausnum. 

Ég kom með hugmyndir, hún hlustaði og við prófuðum og einnig öfugt. Allt 

sem við töldum að gæti gagnast okkur var prófað, foreldrar voru virkjaðir. 

Þegar við ræddum málin vorum við að ígrunda kennsluna okkar og þær 

aðferðir sem við notuðum. Þessi stuðningur, að standa ekki ein, var 

mikilvægur og vert að hafa það í huga þegar nýir kennarar koma til starfa. Ég 

fékk að vera nýliði í kennslu og hafði mér reyndari kennara innan handar sem 

veittu mér faglega leiðsögn og þann tíma sem ég þurfti. Ég vann hægar, það 

sem ég gerði tók lengri tíma en það var ekki ýtt á mig, það var beðið eftir því 

og hlustað á það sem ég lagði til málanna. Ég fékk að reka mig á og ég fékk 

leiðsögn um hvernig væri æskilegra að gera, ég fékk stuðning þegar ég bar 

mig eftir honum og mér var einnig boðinn stuðningur að fyrra bragði. Ég fékk 

tækifærið til að vinna að þeim kennara sem mig langar að verða, ákveðin en 

blíð og með hagsmuni nemenda minna að leiðarljósi. 

Áður en ég hóf störf var ég kominn með grunn að starfskenningu og ég fékk 

að starfa eftir því. Þegar ég kom til starfa vildi ég leggja áherslu á samvinnu 

nemenda og ég sá mig ekki í yfirfærsluhlutverkinu. Samkennarar mínir vildu 

einnig leggja áherslu á samvinnu því var það okkur mikilvægt að prófa okkur 

áfram í þeim efnum. Einnig fékk ég tækifæri til að prófa mig áfram með 

munnleg próf sem mér finnst mikilvægt að þjálfa nemendur upp í og vill sjá 

meira af því gert í grunnskólanum. Fá nemendur til að útskýra með orðum 

hvað þau gera og af hverju, þetta var samkennari minn til í að prófa. Næsta 

skólaár langar okkur enn lengra með þessa þætti. 

Kennarar gera starfendarannsókn þegar þeir vilja þróa og bæta eigið starf og 

draga fram nýja þekkingu, athyglinni er beint að eigin starfsháttum. 

Starfendarannsóknir geta verið mikilvægar í að sporna gegn stöðnun í starfi. 

Það að gera starfendarannsókn samhliða kennarastarfinu veitir aðra sýn, að 

rýna inn á við og velta fyrir sér af hverju geri ég svona en ekki hins segin er 

krefjandi en á sama tíma hvetjandi. Að velta fyrir sér hvernig er hægt að 

mæta þörfum nemenda án þess að það sé kostnað annarra nemenda, að allir 

fái sömu tækifærin, að ég nái að sinna öllum mínum nemendum þrátt fyrir 

alla okkar bresti og mismunandi skapgerðir. Að allir fái að njóta sín og finni til 

öryggis innan veggja skólanna. Ég veit hvert ég stefni, ég hef hins vegar ekki 

alveg eins góða hugmynd um hvernig ég kemst þangað, hef ákveðinn grun en 

ég veit að skólinn minn styður mig í minni ferð. 

Að lokum: lærdómur fyrir aðra 

Oft er hætta á að kennarar einangri sig innan veggja skólastofunnar. Það 

gerði ég ekki, ég fékk frábæra samkennara sem voru mér innan handar, alltaf 

boðnar og búnar. Ég upplifði mig ekki eina, ég hafði alltaf einhvers að leita. 

Stjórnendur voru sýnilegir og ég upplifði að þeir væru stoltir af því starfi sem 

fór fram innan veggja skólans, hrós-tölvupóstar til okkar voru algengir og þeir 

lyftu mér upp, ég fann að það sem ég lagði af mörkum innan skólastarfsins 

var metið. Það styrkti fagmennsku mína og fagvitund, ég var að gera eitthvað 

rétt þrátt fyrir langa daga og misgóða. 

Þegar kom að bekkjarstjórninni var ég dugleg að prófa mig áfram, ég var 

dugleg að breyta og bæta þegar mér fannst ekki ganga nógu vel. Ég leitaði 

eftir aðstoð hjá stjórnendum, nýtti þau verkfæri sem skólinn býr yfir eins og 

SMT og Olweus. Þetta voru verkfæri sem hjálpuðu mér þó erfitt hafi verið í 

upphafi að tileinka sér þau og læra að beita þeim. Ég var dugleg að horfa inn 

á við, hverju get ég breytt hjá mér. Ég var ekki að horfa á hvernig ég gæti 

breytt 22 nemendum svo þau gætu staðist mínar kröfur, ég skoðaði hvernig 

ég gæti látið kröfurnar mæta þeim út frá þeirra getu, ‚kassarnir‘ sem 

skólakerfið getur stundum verið var teygt og tosað til að mæta nemendum 

mínum. 

Ég hlakka til næsta skólaárs, ég verð seint fullnuma í þessu starfi en ég veit 

hvert ég stefni og hvað mig langar að gera. Ég man hvað það var gaman í 

vinnunni fyrsta kennsluárið mitt en ég man líka hvað það var krefjandi og oft 

á tíðum erfitt. Ég man hvað ég þurfti að gera.  

